
ԽՄԲԱԳՐԱԿԱՆ 

ՑԵՂԱՍՊԱՆՈՒԹԵՆԷՆ 108 ՏԱՐԻ ԵՏՔ 

 

Եղեռնայուշ Ապրիլ է դարձեալ՝  «Գարուն ա, ձիւն ա 

արել»...Եւ կարծես 1915 թուականի 

Ցեղասպանութիւնը վերջ չունի ահա աւելի քան 108 

տարիներ ետք ալ:  Ցեղասպանութիւն՝  տարբեր 

դրսեւորումներով, բայց միեւնոյն հայաջինջ 

գաղափարախօսութեամբ ու քաղաքականութեամբ: 

 

Եթէ նկատի ունենանք միայն 2020 թուականի 

Նոյեմբեր 9-էն ետք երկարող ժամանակահատուածը, 

այդ ցեղասպանութիւնը նենգօրէն եւ լկտիօրէն 

կ'արտայայտուի հետեւեալ բացայայտ քայլերով.- 

 

-Թշնամին հետեւողականօրէն կը շարունակէ մեր 

դէմ սանձազերծած պատերազմը, դիմելով խոշոր թէ 

փոքր յարձակումներու, ոտնձգութիւններու Հայաստանի ինքնիշխան տարածքէն ներս, կամ 

արգելափակելով Բերձորի կամ Լաչինի կեանքի ճանապարհը, որպէսզի կարենայ Արցախը 

կտրելով Հայաստանէն՝  մարդասիրական աղէտ ստեղծել ու հայաթափել Արցախը: 

 

- 2020 թուականէն ի վեր, ան բռնագրաւեր ու հայաթափեր է ցարդ տասնեակ հայկական 

գիւղեր ու քաղաքներ: Նոյն ճակատագիրը դամոկլեան սուրի նման կը սպառնայ ամբողջ 

Հայաստանին, Արցախին, նոյնիսկ քաղաքամայր Երեւանին: 

 

-Ալիեւը վերջնագիր ներկայացուցած է Հայաստանին՝ յայտարարելով, որ եթէ ան կ'ուզէ՝ 

Ալիեւի բառերով, «հանգիստ ապրիլ 29 հազար քառ.կմ տարածքի մէջ», ապա պէտք է 

պաշտօնապէս ճանչնայ Ղարաբաղը որպէս ատրպէյճանական տարածք, ստորագրէ 

խաղաղութեան պայմանագիր և սահմանազատման աշխատանքներ իրականացնէ Պաքուի 

պայմաններուն համաձայն:  

 

-Զուգահեռաբար, Ատրպէյճանը ամենաբարձր մակարդակով տարածքային պահանջներ կը 

ներկայացնէ Հայաստանի նկատմամբ՝ շրջանառութեան մէջ դնելով այսպէս կոչուած 

Արեւմտեան Ատրպէյճանի մասին ստայօդ, անհիմն, խաբեպատիր թեզը։   

-Ատրպէյճանական զօրքը ժամանակ առ ժամանակ առաջ կը շարժի եւ նոր ու կարեւոր 

դիրքեր կը գրաւէ ՀՀ տարածքէն ներս, յատկապէս Բերձորի միջանցքին մերձակայ 

շրջաններուն մէջ:  

 Ո՞ւր է «քաղաքակիրթ աշխարհը» այս իրականութեան դէմ յանդիման: 

Եթէ նկատի ունենանք ընդհանուր կամ հաւաքական Արեւմուտքի կեցուածքը, դժուար չէ 

տեսնել որ 2020-ին՝ Արեւմուտքը մատը մատին չզարկաւ, որպէսզի ինչ որ կերպով արգիլէր 

ՆԱԹՕ-ի անդամ Թուրքիոյ եւ իր մերձաւոր դաշնակից Իսրայէլին, մասնակցելու՝ Արցախի և 

Հայաստանի դէմ Ատրպէյճանի սանձազերծած պատերազմին: Արեւմուտքը երբեք չէ 

խոստացած Հայաստանին՝ անվտանգութեան որեւէ երաշխիք տրամադրելու մասին։ 

Արեւմտեան որոշ կառոյցներու, նոյնիսկ շատ հեղինակաւոր, ինչպիսին է Հաակայի 

միջազգային դատարանը, ու մայրաքաղաքներու կողմէ բանաձեւուած Հայաստանին 

սատարող որոշումները, յայտարարութիւններն ու կոչերը ցարդ չեն ենթադրեր 

Ատրպէյճանի դէմ որեւէ պատժամիջոց կիրառել կամ Հայաստանին ռազմական օգնութիւն 

տրամադրել: Ինչ կը վերաբերի հայ-ռուսական յարաբերութիւններուն, ապա կարելի է ըսել 

որ անոնք լրջագոյն ճգնաժամի մէջ են։ Մոսկուայի, Անգարայի և Պաքուի մերձեցման 

գործընթացին մէջ, Հայաստանի շահերը ակնյայտօրէն զոհաբերուեցան, ռուսական 

յարձակողական զէնքի հսկայական մատակարարումներով Ատրպէյճանին, ռուս 

խաղաղապահներու անզօր կրաւորականութեամբ թէ այլապէս։ Նոյնիսկ բուն Հայաստանի 

շուրջ 150 քառ. քմ տարածքի գրաւումը, առողջարանային Ջերմուկի և հայկական այլ 

քաղաքներու եւ գիւղերի ռմբակոծումը չյանգեցին Ռուսաստանի միջամտութեան, ինչ որ 

կոպիտ խախտում էր՝  Հայաստանի ինքնիշխան տարածքին ամբողջականութեան որեւէ 

ոտնձգութեան պարագային, Ռուսաստանի ստորագրած ռազմական միջամտութեան 

պայմանագրին:  

Իսկ Հայաստանի պաշտպանական ու անվտանգութեան համակարգը անկազմակերպ 

վիճակի մէջ է։ Մեր երկիրը կ'ապրի ոչ թէ պատերազմական պայմաններուն 

համապատասխան, այլ՝  կեղծ խաղաղութեան պատրանքներով։ Ո՛չ իշխանութիւնը, ո՛չ ալ 

պաշտօնական ընդդիմութիւնը Հայաստանի ու հայութեան դիմադրական ներքին ներոյժը 

կեանքի կոչելու, զայն առաւելագոյնս ամրացնելու ուղղութեամբ ճիգ ու ջանք ի գործ չեն 

դներ: 

Հարիւր եւ ութ  տարի առաջ, մենք մեն-մենակ էինք մեր պատմութեան ամէնէն սեւ 

թուականին: Հիմա ալ, Հայաստանն ու Արցախը փաստօրէն մինակ են ազերի 

վոհմակներուն առջեւ՝ պաշտպանելու հայրենեաց հողը եւ բարձր պահելու ազգի ու 

հայրենիքի պատիւը: Մենք պիտի ապաւինինք մեր հաւաքական ամրակուռ, միասնական 

ոյժին հիմա, առաւել քան երբեւէ՝  Հայաստան-Արցախ-Սփիւռք:  

Ֆրանսական Յեղափոխութեան յայտնի դէմքերէն Տանթոն կը պատգամէ 

յատկանշականօրէն. «Յաղթանակ տանելու համար, պիտի ունենալ յանդգնութիւն, 

դարձեալ՝ յանդգնութիւն եւ միշտ՝ յանդգնութիւն»: Մեզի համար ազգովին, թթուածինի նման 

էական է ունենալ ոգիի եւ մտքի յանդգնութիւն, դուրս գալու համար մեր հնամեայ 

կարծրատիպերէն, մտածելու եւ գործելու ա՛լ հնացած ու հնամաշ ոճերէն ու եղանակներէն, 

օտարին ողորմածութեան ապաւինելու ստրկամտութենէն, ձեռքբերելու ինքնաճանաչման 

եւ ինքնագիտակցութեան նոր որակ, ինքնակազմակերպութեան նոր ունակութիւն, 

ինքնապաշտպանութեան նոր որակ ու մակարդակ: Ոգիի եւ մտքի յանդգնութեամբ, կարելի 

է մեր երկիրը դուրս բերել կեղծ խաղաղութեան թմբիրէն, մշակել ու գործադրել ազգային 

պետական ճիշդ ռազմավարութիւն, մանաւանդ ինչ կը վերաբերի ազգային մեր 

անվտանգութեան ու մեր ինքնապաշտպանութեան: Նմանապէս, կարելի է ամբողջովին 

վերակազմակերպել ու նոր հիմերու վրայ դնել սփիւռքացած մեր ժողովուրդի հաւաքական 

ամբողջականութիւնը, մեր Պահանջատիրական դատի հետապնդման, հայրենօգնութեան ու 

հայրենազօրացման, համազգային մեր օրակարգը դարձնել առաւել նպատակասլաց եւ 

արդիւնաւէտ:  

Հայաստան-Արցախ-Սփիւռք Եռամիասնութիւնը, լոզունգէն վեր ու անդին, պէտք է դառնայ 

իսկական բովանդակութիւն ունեցող հաւաքական ոյժ, իւրաքանչիւր ջոկատի ճիշդ 

վերակազմակերպումով, իւրաքանչիւր ջոկատի ճիշդ դերակատարումով եւ 

համապատասխան պարտականութեանց ստանձնումով: Սա պիտի ըլլայ ազգային 

փրկութեան մեր բանալին: 

Ինչ կը վերաբերի արտաքին քաղաքականութեան, քաղաքագէտ Դոկտ. Արմէն Այվազեանի 

հիմնաւորուած կարծիքով, «Ելքը հայ-ռուսական ռազմական դաշինքի ռեստարտն ( restart)ն 

է, որին այս անգամ պէտք է ներգրաւել նաեւ հզօր Իրանը, որն ամուր կանգնած է 

Հայաստանի կողքին: Ռուս-հայ-իրանական ռազմաքաղաքական դաշինքը, որը, հնարաւոր 

է, աջակցուի Հնդկաստանի և Չինաստանի կողմից, կը ստեղծի նոր ռազմական-

ռազմավարական իրավիճակ և ուժերի պահանջուած հաւասարակշռութիւն Հարաւային 

Կովկասի տարածաշրջանում, ինչը թոյլ կը տայ այստեղ երկար տարիներով պահպանել 

խաղաղութիւնն ու կայունութիւնը»։ 

Բայց ամէն բանէ վեր ու անդին, Հայաստանի ինքնապաշտպանութիւնը եւ ազգ-բանակի 

կազմակերպումը օրհասականօրէն անհրաժեշտ է ու անյետաձգելի պարտաւորութիւն, 

լինել-չլինելու գերխնդիր:  

Ցեղասպանութենէն 108 տարի ետք, ազգային վերապրումի գերխնդիրն է դրուած 

հայութեան եւ հայոց հայրենիքին առջեւ՝  ցեղասպանական միեւնոյն նկրտումներով գործող 

թշնամիին դիմադրելու համար:  Հայոց հայրենիքի ԻՆՔՆԱՊԱՇՏՊԱՆՈՒԹԻՒՆԸ պիտի ըլլայ 

մեր ԱՌԱՋՆԱՀԵՐԹՈՒԹԻՒՆԸ՝  ՀԱՅԱՍՏԱՆ-ԱՐՑԱԽ-ՍՓԻՒՌՔ, մեր համազգային 

օրակարգը, որուն շուրջ պարտինք ՀԱՄԱԽՄԲՈՒԻԼ ու ԻՆՔՆԱՊԱՇՏՊԱՆՈՒԻԼ, եթէ 

կ'ուզենք ազգովին ապրիլ այս արեւի տակ, յանուն մեր սուրբ նահատակներու յիշատակին 

եւ յանուն հայ գալիք սերունդներուն: 

ԵՐԱՆ ԳՈՒՅՈՒՄՃԵԱՆ 

ՀԱՐՑԱԶՐՈՅՑ 

ՀԱՐՑԱԶՐՈՅՑ  ԹՈՒՐՔԱԳԷՏ  ՌՈՒԲԷՆ  ՍԱՖՐԱՍՏԵԱՆԻ  ՀԵՏ 

ԹՈՒՐՔԻԱՅԻՆ  ՁԵՌՆՏՈՒ Է, ՈՐ  ՊԱՏԵՐԱԶՄԸ  ՇԱՐՈՒՆԱԿՈՒԻ. ՌՈՒԲԷՆ  

ՍԱՖՐԱՍՏԵԱՆ 

Էրդողանը յայտարարել է, որ առաջադրուելու է Նախագահի առաջիկայ 

ընտրութիւններում։ Նրա հիմնական մրցակիցը ընդդիմադիր «Ժողովրդական դաշինքի» 

միասնական թեկնածու   Քեմալ Քըլըչդարօղլուն է։ 

Թուրքիայի նախագահական և խորհրդարանական 

ընտրութիւնները Յունիսի 18-ի փոխարէն տեղի 

կ'ունենան մէկ ամիս շուտ՝ Մայիսի 14-ին։ 

Վերլուծաբանները գալիք ընտրութիւնները 

համարում են Էրդողանի քսանամեայ կառավարման ամենադժուար փուլը։  

«Ինչ վերաբերւում է ընդդիմութեանը, եթէ այն լինէր արմատական, մենք կ'ասէինք, որ 

վստահաբար կարող էր յաղթել Էրդողանին։ Ինքը Քեմալ Քըլըչդարօղլուն յայտնի է 

նրանով, որ իր անունը երբեք չի կապուել կոռուպցիայի կամ մաֆիայի հետ։ Ինքը 

մաքուր մարդ է։ Սակայն ունի մէկ թոյլ կողմ․ կան պնդումներ, որ նրա մայրը հայ է։ Ինքը 

փորձում է հերքել, բայց չի կարողացել։ Այդ մասին նոյնիսկ գրքեր են գրուել»,- ասում է 

թուրքագէտը՝ նկատի ունենալով «Քըլըչդարօղլուն հայուհի Դուրմուշի որդին է» գիրքը։  

 «Բացի այդ շատ կարեւոր է լինելու նաեւ քրդական գործօնը։Հիմնական քրդամէտ 

կուսակցութիւնը՝ «Ժողովուրդների դեմոկրատիա» կուսակցութիւնը, որը մինչեւ հիմա ոչ 

մի այլ կուսակցութեան չի պաշտպանել, ինքը յայտարարել է, որ կարծես թէ 

http://www.azadkhosk.com/


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (134) Ապրիլ 2023 

 

6/58 

պաշտպանելու է Քեմալ Քըլըչդարօղլուի թեկնածութիւնը։ Թուրքիայում 10-15 տոկոս 

ձայն այդ կուսակցութիւնը կարողանում է հաւաքել»,- շարունակում Ռուբէն 

Սաֆրաստեանը։ 

Թուրքագէտը պատասխանել է «Ա1+»-ի հարցերին։ 

 -Էրդողանը պարբերաբար փորձեր է կատարում հանդիսանալ այն դիւանագիտական 

միջնորդը, ում միջոցով Ուկրաինան և Ռուսաստանը կը բանակցեն։ Նախ ինչ արդիւնք է 

ձեռնտու Թուրքիային այդ պատերազմում և յետոյ որքանով են այժմ 

աշխարհաքաղաքական ենթատեքստում Էրդողանի պլանները իրագործւում։  

-Այո, նա փորձում է միջնորդի դեր ստանձնել, բայց չի կարողանում և չի կարողանալու։ 

Առաջինը, որովհետեւ Թուրքիան չի ենթարկւում պատժամիջոցներին, որը արեւմուտքն 

է սահմանել Ռուսաստանի հանդէպ և իր տարածքը բաց է պահում, միւս կողմից էլ 

Թուրքիան օգնում է Ուկրաինային։ 

Հիմա Չինաստանն է փորձում միջնորդի դեր ստանձնել։ ՌԴ-ն համաձայնել է, իսկ 

Ուկրաինայից դեռեւս համաձայնութիւն չկայ։ 

-Իսկ ի՞նչ արդիւնք է ձեռնտու Թուրքիային այդ պատերազմում։ 

-Թուրքիային ձեռնտու է, որ պատերազմը շարունակուի, որովհետեւ դա կը թուլացնի 

առաջին հերթին ՌԴ-ին։ Թուրքիան համարում է, որ Հարաւային Կովկասում ինքը պէտք 

է լինի իշխող ուժը, այլ ոչ թէ ՌԴ-ն։ Այնպէս որ ինչքան երկարի պատերազմը, այնքան 

Թուրքիայի յոյսերը կ'աւելանան, որ ինքը կը կարողանայ վերցնել Հարաւային Կովկասը 

իր հսկողութեան տակ։ 

 -Իսկ երկրաշարժը որքանո՞վ ազդեց Թուրքիայի աշխարհաքաղաքական դիրքի և 

ազդեցութեան վրայ տարածաշրջանում։ 

-Ես կարծում եմ՝ բաւականաչափ ազդեց, որովհետեւ այն միջոցները, որոնք մսխում էր 

Էրդողանը արտաքին քաղաքականութեան բնագաւառում, հիմա ինքը պէտք է ուղղի 

ներքին խնդիրներին։ Կորուստները 100 մլրդ դոլարից աւել է գնահատւում։ 

Բացի այդ եւս մէկ հանգամանք կայ։ Թուրքիան միայնակ չի կարող այդ 

աւերածութիւնները և երկրաշարժի հետեւանքները վերացնել և մեծ թուով սոցիալական 

խնդիրներ կան։ Իրեն պէտք կը լինեն մեծ ներդրումներ դրսից, որը կարող է անել ԱՄՆ-

ն։ Ես ենթադրում եմ, որ երբ ամերիկեան կապիտալի ներհոսք կը լինի Թուրքիա, դա կը 

նշանակի, որ ամերակացիները հնարաւորութիւն կը ստանան աւելի վերահսկելու 

Թուրքիայի արտաքին քաղաքականութիւնը։ 

Կան տեսակէտներ, որ ամերիկեան ղեկավարութիւնը հիմա ունի մօտեցում, որ 

Թուրքիային պէտք է օգնել, բայց Էրդողանը յաղթելու դէպքում պէտք է իր վճարը 

կատարի ԱՄՆ-ին ։ Այսինքն Թուրքիայից հաշիւ են պահանջելու։ 

-Ըստ Ձեզ ԱՄՆ-ին ո՞ր թեկնածուի յաղթանակն է ձեռնտու։ 

- Ես կարծում եմ ամերիկացիները վաղուց իրենց ընտրութիւնը կատարել են։ Նրանց 

ձեռնտու է, որ յաղթի Քեմալ Քըլըչդարօղլուն և դառնայ նախագահ։ 

Ընդդիմութիւնը շատ աւելի կապուած է արեւմուտքի հետ և եթէ այդպէս դա լինի և 

ընդդիմութիւնը յաղթի, ապա Թուրքիայի արտաքին քաղաքականութիւնը ԱՄՆ-ի 

համար կը դառնայ աւելի հասկանալի և կառավարելի։ 

-Իսկ թուրքական ընդդիմութիւնը ինչպիսի՞ վերաբերմունք ունի Հայաստանի 

նկատմամբ և ինչպիսի յարաբերութիւններ կը լինեն Հայաստանի և Թուրքիայի միջեւ, 

եթէ ընդդիմութեանը յաջողուի յաղթել Էրդողանին։ 

-Ընդդիմութեան դիրքորոշումները Հայաստանի նկատմամբ, շատ չեն տարբերւում 

իշխանութեան դիրքորոշումներից։ Հայաստանի նկատմամբ Թուրքական վերնախաւը 

միակարծիք է՝ Հայաստանի վրայ ճնշումներ գործադրել և  ստանալ ինչ իրենց 

անհրաժեշտ է։ Բայց ես կարծում եմ, որ ընդդիմութիւնը քիչ ագրեսիվ կը լինի, քան 

Էրդողանն է։ Եւ նաեւ ԱՄՆ-ի ազդեցութիւնը եթէ աւելանայ Թուրքիայի վրայ, ապա դա 

եւս իր արդիւնքը կը տայ։ ԱՄՆ-ի համար կարեւոր է, որ թուրք-հայկական 

յարաբերութիւնները կարգաւորուեն։ 

ԿԻՊՐԱՀԱՅ 

ՀԱՅԿԱԿԱՆ ՑԵՂԱՍՊԱՆՈՒԹԵԱՆ ՈԳԵԿՈՉՈՒՄ ԿԻՊՐՈՍԻ ՄԷՋ 

Այս տարի, հայկական Ցեղասպանութեան 

ոգեկոչումը Կիպրոսի մէջ կ'ընդգրկէ հետեւեալ 

ծրագիրը.- 

ՆԻԿՈՍԻԱ.- 

Շաբաթ 22 Ապրիլ, 2023՝  Արիւնատուութիւն Նարեկ 

վարժարանի սրահին մէջ՝  կ.ե. ժամը 3-8: 

Կիրակի 23 Ապրիլ՝  Պատարագ Ս. Աստուածածին 

Մայր եկեղեցւոյ մէջ, ժամը 9:30-ին: 

Քայլարշաւ՝  կ.ե. 5:30-ին, քաղաքի կեդրոնէն դէպի 

«Զինա փալաս», ապա՝  Կիպրա-Հայկական պուրակէն «Արմենիաս» պողոտայի սկիզբը 

ժամը 19:00-ին: 

Յիշատակի Ոգեկոչում.- Նահատակաց յուշարձանին առջեւ՝  19:30-ին: 

ԼԱՌՆԱԳԱ.- 

Կիրակի 23 Ապրիլ՝  Պատարագ Ս. Ստեփանոս եկեղեցւոյ մէջ՝  9:30-ին, ապա Ոգեկոչում: 

ԼԻՄԱՍՈԼ.- 

Շաբաթ 22 Ապրիլ՝  Ոգեկոչում Ս. Գէորգ եկեղեցւոյ բակին մէջ, ժամը 19:00-ին: 

Երկուշաբթի 24 Ապրիլ՝  Արիւնատուութիւն, Ս. Գէորգ եկեղեցւոյ սրահին մէջ, ժամը 17:00-

19:00 

Ս. ԶԱՏԿՈՒԱՆ ԱՌԻԹՈՎ ԱՅՑԵԼՈՒԹԻՒՆ ԵՒ ՏՆՕՐՀՆԷՔ «ԳԱԼԱՅՃԵԱՆ 

ՀԱՆԳՍՏԵԱՆ ՏՈՒՆ» 

Երեքշաբթի, 11 Ապրիլ 2023-ի կէսօրուան 

ժամը 13։00-ին, Թեմիս Կաթողիկոսական 

Փոխանորդ՝ Գերշ. Տ. Խորէն Արք. 

Տողրամաճեան, Հոգշ. Տ. Վիգէն Վրդ. 

Տալգլըճեան (որ Աւագ Շաբթուան առիթով 

Արամ Ա. Վեհափառ Հայրապետի 

տնօրինութեամբ առաքուած էր Կիպրոս) եւ 

Նիկոսիոյ Հոգեւոր Հովիւ՝ Արժ. Տ. Մոմիկ 

Քհնյ. Հապէշեան, այցելեցին «Գալայճեան Հանգստեան Տուն» եւ Ս. Յարութեան տօնին 

առիթով կատարեցին տնօրհնէք եւ բժշկութեան աղօթքներ, ներկայութեամբ Կիպրոսի մօտ 

Պանկլատէշի դեսպան՝ Տիար Ռուբէն Գալայճեանի, տնօրէնին եւ իր տիկնոջ, բուժքոյրերու, 

պաշտօնէութեան ու տարեցներու: Զրուցելէ եւ բարեմաղթութիւններ կատարելէ ետք 

տարեցներուն եւ պատասխանատուներուն հետ Սրբազան Հայրը աղօթքով եւ 

«Պահպանիչ»ով օրհնեց բոլորը: Ապա, նաեւ այցելեցին անկողնոյ մէջ տարեցներուն եւ 

մատուռը: 

Կ՛աղօթենք առ Բարձրեալն Աստուած, որ Իր երկնային խնամքին ու պաշտպանութեան 

ներքեւ միշտ պահէ մեր գաղութի եւ յատկապէս Հայրենիքի ու Արցախի մէջ գտնուող 

յառաջացեալ տարիքի մեր բոլոր հայրերն ու մայրերը, անոնց պարգեւելով մարմնական 

առողջութիւն եւ հոգեկան հանգստութիւն: 

12 Ապրիլ 2023 Դիւան Ազգային Առաջնորդարանի 

ԿԻՊՐՈՍԻ ԽՈՐՀՐԴԱՐԱՆԸ ԸՆԴՈՒՆԱԾ Է ԱԶՐՊԷՅՃԱՆԸ ԴԱՏԱՊԱՐՏՈՂ 

ԲԱՆԱՁԵՒ 

 

 ՀՅԴ Կիպրոսի Կոմիտէն և ՀՅԴ Հայ Դատի 

Կիպրոսի Յանձնախումբը, նկատի ունենալով 

Լաչինի միջանցքի փակումը և Հայաստանի 

նկատմամբ ազրպէյճանական շարունակական 

սադրանքները, գործակցելով կիպրահայ 

համայնքի պետական ներկայացուցիչին հետ, 

ինչպէս նաեւ Արցախի բարեկամներու 

շրջանակին հետ, խորհրդարանի քննարկման 

ներկայացուցած է Ազրպէյճանը դատապարտող բանաձեւ։ 

Ներկայացուած բանաձեւը 6 Ապրիլին քննարկուած է խորհրդարանի լիագումար նիստին 

ընթացքին եւ միաձայնութեամբ ընդունուած։ Բանաձեւը Ազրպէյճանի դատապարտման 

զուգահեռ, վերջինս կը յորդորէ անմիջապէս բանալ միջանցքը։ 

ՀՅԴ Հայ Դատի Կիպրոսի Յանձնախումբը շնորհակալութիւն կը յայտնէ Կիպրոսի 

խորհրդարանական կուսակցութիւններուն եւ կը վերահաստատէ իր յանձնառութիւնը՝ 

շարունակելու Հայաստանի ու Արցախի միջազգային շահերու պաշտպանութեան առնչուող 

աշխատանքները։ 

Յանձնախումբը հաւատացած է, որ համազգային ջանքերու միաւորմամբ եւ միջազգային 

հանրութեան տարբեր շրջանակներու աջակցութեան ապահովմամբ կարելի կը դառնայ 

յաղթահարել թուրք-ազրպէյճանական ծաւալապաշտական նկրտումներն ու 

աշխարհաքաղաքական մարտահրաւէրները։ 

ՀՅԴ ԲԻՒՐՈՅԻ ՀԱՅ ԴԱՏԻ ԿԵԴՐՈՆԱԿԱՆ ԳՐԱՍԵՆԵԱԿ 

7 Ապրիլ 2023 

ՄՇԱԿՈՒԹԱՅԻՆ ԵՐԵԿՈՅ ՆՈՒԻՐՈՒԱԾ ԵՐԱԺԻՇՏ-ԴԱՍՏԻԱՐԱԿ 

ՎԱՀԱՆ ՊԷՏԷԼԵԱՆԻ ՅԻՇԱՏԱԿԻՆ 

 

Համազգայինի Նիկոսիոյ «Օշական» 

մասնաճիւղի  հերթական Մշակութային Երեկոն 

նուիրուած կիպրահայ յարգուած երաժիշտ ու 

դաստիարակ Վահան Պէտէլեանին, տեղի ունեցաւ 

Ուրբաթ 14 Ապրիլին։ 

Ձեռնարկին ներկայ էին նաեւ Կաթ․ Փոխանորդ 

Խորէն Արքեպիսկոպոսը եւ Հայ Համայնքի Պետ․ 

Ներկայացուցիչ Վարդգէս Մահտեսեանը։ 

Վարչութեան ատենապետ Արթօ Դաւիթեանի 

հակիրճ բացման խօսքէն ետք բեմ հրաւիրուեցաւ 

«Նարեկ» վարժարաններու նախկին բազմամեայ 

տնօրէն Վարդան Թաշճեան, որ ոգեւորող 

ներշնչումով խօսեցաւ Վահան Պէտէլեան 

երաժիշտին, ուսուցիչին ու դպրապետին մասին, ծանրանալով անոր հմտութեան, 

բարութեան եւ օրինակելի ապրելակերպին վրայ՝ թէ Մելգոնեան Կրթական 

Հաստատութեան յարկէն ներս, թէ եկեղեցւոյ խնկաբոյր կամարներուն տակ եւ ամէնուրեք, 

ուր իր ձայնը կը հնչեցնէր այնքան գեղեցկօրէն, այնքան զմայլագին... Ան նշեց, որ Պէտէլեան 

եղած է Կիպրոսի՝ դասական երաժշտութեան հայրը, եւ երկրի առաջին նուագախումբերն ու 

քառաձայն երգչախումբերը եղած են իր անխոնջ աշխատանքին պտուղը։ 

Բանախօսը պատմեց մեծ ուսուցիչի կեանքէն դրուագներ, յիշելով նաեւ անոր 90-ամեակին 

առթիւ պետութեան կողմէ նախաձեռնուած մեծ ու փառաշուք համերգը, երբ 

աշխարհահռչակ անոր չորս աշակերտները՝ Մանուկ Բարիքեան, Յարութիւն Պէտէլեան, 

Լեւոն Չիլինկիրեան եւ Ճորճ Վաս միասնաբար ելոյթ ունենալով գերագոյն պատիւը 

ընծայեցին յոբելեարին։ Ան իր խօսքը եզրակացուց նշելով որ Վահան Պէտէլեան միշտ պիտի 

ապրի բոլոր սիրտերուն մէջ անոնց, որոնք բախտաւորութիւնն ու պատիւը ունեցած են զայն 

ունենալու որպէս մանկավարժ, դաստիարակ, երաժիշտ ու հայր եւ անգամ մը եւս երկիւղած 

յարգանքով ու երախտագիտութեամբ խոնարհեցաւ անոր անթառամ յիշատակին առջեւ: 

Ապա բեմ հրաւիրուեցաւ Վահան Պէտէլեանին թոռնիկը՝ Վահան Այնէճեան, որ 

տեսանիւթով ներկայացուց իր մեծ հօր կեանքի զանազան դրուագները։ Իսկ միւս թոռնիկը՝ 

Սիմոն Այնէճեան ներկայացուց տեսերիզ մը, որուն մէջ Պէտէլեանին զաւակը՝ Յարութիւն 

Պէտէլեան կը խօսէր իր հօր մասին։ 

Յայտագիրը վերջ գտաւ Տիկին Զառա Բարխուդարեանի եւ պատանի Էտկար Էվոյեանի 

ելոյթով, որոնք գեղեցիկ կերպով կատարեցին Վահան Պէտէլեանի յօրինումներէն «Ես իմ 

Աշխարհի Արեւը Կ՛ուզեմ» եւ «Եկեղեցին Հայկական» կտորները։ 

Փակելով երեկոն, Արթօ Դաւիթեան շնորհակալութիւն յայտնեց յայտագրի մասնակիցներուն 

ու յատկապէս Վարդան Թաշճեանին, որ իր ոգեշնչող խօսքերով թարմացուց Վահան 

Պէտէլեանի յիշատակը։ 

Բիւր յարգանք, երախտագիտութիւն եւ խոնարհում ՎԱՀԱՆ ՊԷՏԷԼԵԱՆԻ յիշատակին եւ 

մեծ վաստակին: 

 

ՅՕԴՈՒԱԾՆԵՐ 

ԲԵՆԻԱՄԻՆ ԺԱՄԿՈՉԵԱՆ ԽԱՐԲԵՐԴԻ ՀԱՅՈՑ ԿԱՑՈՒԹԵԱՆ ՇՈՒՐՋ 

ՄԵԾ ԵՂԵՌՆԻ ՍԿԻԶԲԸ  

Յարութիւն Իսկահատեան- Պէյրութ 

 

 1915-1919-ը Հայոց Ցեղասպանութեան արհաւիրքը 

ապրած ու վերապրած, Մեզիրէի Գերմանական 

որբանոցէն վկայեալ ուսուցչապետ, մտաւորական ու 

ազգային գործիչ՝ Բենեամին Ժամկոչեանի յուշերն է ու 

կը ներկայացուին: Ան 1921-ին հաստատուած է 

Պէյրութ եւ քանի մը տարիներ ետք ստանձնած է Նոր 

Հաճընի Սահակեան Դպրոցի տնօրէնութեան 

պաշտօնը: Մինչեւ 1975, ան մնացած է 

դաստիարակչական պատնէշին վրայ՝ 

տասնամեակներով սերունդներ դաստիարակելով ու 

անոնց հայեցի լաւագոյն կրթութիւն տալով: 

Սահակեան վարժարանի շէնքը թէեւ թիթեղածածկ, 

սակայն հայու անկոտրում կամքով ու կորովով, 

տնօրէն Բենիամին Ժամկոչեան յաղթահարած է 

առօրեայ բոլոր դժուարութիւնները եւ հայ սերունդներ 

հասցուցած: Հայաստանի անկախացումէն ետք 

Երեւանի մէջ դպրոց մը Բենեամին Ժամկոչեանի 

անունով կոչուած է:  

Ստորեւ կը ներկայացնենք ուսուցչապետին Մեծ Եղեռնի յուշերը:  

1914-ի ամրան արձակուրդի մէջ էին Մեզիրէի գերմանական որբանոցին սաները, երբ 

սէֆէրպէրլիք այսինքն զօրահաւաք կը յայտարարուի Թուրքիոյ մէջ: Երիտասարդները 

իրենց տուները ձգելով դէպի զօրանոցները կ’ուղղուին: Փախստականները հոս ու հոն կը 

թաքնուին: Պէտէլ կամ փրկագին վճարողները ատեն մը զերծ կը մնան զինուորագրուելէ:  

1914-1917 երկարող ժամանակաշրջանին վերոյիշեալ կացութեան մասին ուսուցչապետ եւ 

յուշագրող Բենիամին Ժամկոչեան կ’արտայայտուի իր կազմած գիրքին մէջ` “Պատմութիւն 

Մամիւրէթ իւլ Ազիզի Գերման Որբանոցներու” խորագրով, տպարան “Տօնիկեան Եւ Որդիք”, 

Պէյրութ, 1973, 444 էջ: Ան իր պատանութիւնը անցուցած է Մեզիրէի գերմանական 

որբանոցը:  

Սոյն յօդուածին համար օգտուած ենք նաեւ Բենիամին Ժամկոչեանի հետեւեալ երկէն.- - 

«Յուշարձան Ուսուցչապետ Բենիամին Ժամկոչեանի», Պէյրութի Սահակեան Վարժարանի 

Նախկին Սաներու հրատարակութիւն, «ՎՄՎ-Պրինտ» հրատարակչութեան տպարան 

(Երեւան), Պէյրութ, 2010, 581 էջ:  

1914-ի աշնան գերմանացի զօրավար ֆօն Լանկ Կարինէն դէպի Պաղտատ ճամբուն վրայ, 

Մեզիրէի գերմանական որբանոցը կ’ացելէ: Որբանոցին տնօրէնն էր փաստոր 

(վերապատուելի) Էհմանը, որուն “հայրիկ” անունը կուտային սաները:  

1915-ի Ապրիլին չորս վանեցի աշակերտներ կառավարութեան կողմէ Վան կը տարուին, 

որովհետեւ անոնք քիչ մը տղայական արտայայտութիւններ, քաղաքական 

ակնարկութիւններ եւ անտեղի խօսքեր ունեցած էին իրենց ծնողներուն ուղղուած 

նամակներուն մէջ, առանց գիտնալու թէ նամակները կը գրաքննուէին: Իբրեւ յաւելեալ 

պատիժ, անոնք մինչեւ Վան հետիոտն կը ղրկուին:  

1 մայիս 1915-ին հարուածը կ’իջնէ հայութեան գլխուն: Խարբերդի Եփրատ Գոլէճի 

դասախօսներէն Նիկողոս Թէնէքէճեանը, Խաչատուր Նահիկեանը եւ Յովհաննէս 

Պուճիգանեանը, իսկ Մեզիրէէն` Նշան Ղազարոսեանը, որ հնչակեան էր, ընկեր Կարոն` 

դաշնակցական եւ այլ արմենական ազգայիններ կը ձերբակալուին: Հայութեան համար 

մթնոլորտը անշնչելի կը դառնայ:  

1915 տարուան ընթացքին, փախստականները հաւաքելու պատրուակին տակ, Խարբերդի 

բազմաթիւ գիւղերու մէջ թուրքերը անպատմելի արարքներ կը կատարեն, ինչպէս ծեծ, 

խոշտանգում, բռնագրաւում, արեւանգում եւ բռնաբարութիւն, աքսոր եւ վերջ ի վերջոյ 

սպանութիւններ:  

Զինուորական տարիքի մէջ գտնուողները արձանագրուելու կը կանչուին թրքական 

բանակի զօրանոցներուն մէջ: Այր մարդոց մեծամասնութիւնը հլու հնազանդ կ’ենթարկուին 

հրամանին: Երիտասարդներէն ոմանք փախուստ կուտան, մանաւանդ թուրքերն ու 

քիւրտերը, որոնց պատիժը թեթեւ կ’ըլլայ եւ ոչ թէ հայերուն ման: Չյանձնուողները 

կախաղան բարձրացուելու սպառնալիքը կը ստանան: Ամէն քաղաք ու գիւղի մէջ հայերուն 

զէնքերու յանձնում կը հրամայուի:  

ՕսմանեանՊետութիւնը (Իթթիհատականները, 1914-1917) իր յետին ծրագիրը մշակած էր 

նախօրօք, եւ զանոնք գործադրելու համար կասկածներ կըհնարէ ու անոնցմով կը 

պատրուակէ իր դաժանութիւնները: Ռուսական ճակատին վրայ, թուրքերը ջախջախիչ 

պարտութիւն կը կրեն Էնվերի հրամանատարութեան տակ: Հայ կառապան մը` Եկենեանը, 

Էնվերը շալկելով կըփախցնէ ճակատէն եւ կ’ազատէ գերի իյնալէ: Էնվեր շնորհակալագիր 

մը կը գրէ հայոց Պոլսոյ Պատրիարքարանին:  

Բայց եւ այնպէս, ըստ թրքական տրամաբանութեան եւ բնաւորութեան, այս պարտութեան 

պատասխանատու մը պէտք էր ստեղծել ու պատժել զայն: Հայ զինուորները 

պատասխանատու կը նկատուին եւ թուրքերը կը սկսին զինաթափել զանոնք: Անոնք 

ճամբաներու շինութեան տարապարհակ աշխատանքին կը տարուին բռնի ոյժով` շատ 

անգամ անօթի ու ծարաւ: Հայ զինուորներով կըկազմուին զիրաաթ (երկրագործական) 

վաշտերը, ինչպէս նաեւ ամալէ թապուրիները (բանուորականվաշտեր):  

1915-ի Մայիսին զիրաաթ վաշտերու հայ զինուորները Կարմիր Խանախ բանտը կը 

տարուին: Յայտնի էր թէ անկէ ալ դէպի սպանդանոց պիտի քշուէին:  

Հեղինակը՝ Բենիամին Ժամկոչեան լաւ հասկցած էր թուրքը: Հայ փախստական մը երբ 

յանձնուէր, ծեծի տակ եւ կամ կախաղանիվրայանպայման կը մեռնէր: Բենիամին 

զինուորագրուելու տարիքի մէջ ըլլալով, փախստական կը նախընտրէր մնալ ու միշտ կը 

մերժէր յանձնուիլ թուրքին:  

Գիւղերէն վատ լուրեր կը հասնէին որբանոց: Ծեծի, խոշտանգումի ու առեւանգումի 

պարագաները բազմաթիւ էին: Հայերէն զէնքերը հաւաքելու պատրուակին տակ թուրքերը 

շատ կը նեղէին հայ այրերը: Եկեղեցիներու եւ ժողովարաններու բեմերէն զէնքերը յանձնելու 

կոչեր կ’ուղղուէին հայ հասարակութեան: Վեր. Էհման` որբանոցին հայրիկը, այդ կոչը 

ուղղողներէն գլխաւորն էր:  

Օրուան հայ մեծերը, նոյնիսկ յեղափոխականներէն ոմանք, զէնքերը յանձնելու կողմնակից 

էին:  

Հայոց քաղաքացիական կորովը կուրցած էր Օսմանեան Սահմանադրութեան վեց մեղկ 

տարիներու ընթացքին:  

1 Մայիսէն մինչեւ 25 Յունիս 1915 սարսափելի ժամանակաշրջան մը կը դառնայ հայոց 

համար: Հայ զինուորները զինաթափուած էին արդէն եւ տաժանակիր աշխատանքով, 

անօթի, ծարաւ ու կիսամերկ` կը հիւծէին: Քաղաքներու եւ գիւղերու բոլոր կրօնական եւ 

մտաւորական երեւելի դէմքերը բանտերը նետուած էին:  

25 Յունիս 1915-ին բռնագաղթը կը սկսի: Սպանդէն փրկուելու եւ վերապրելու փոքր փորձեր 

կը կատարուին Ծովքի (տեսնել Յարութիւն Իսկահատեան, “Վկայարան Հայկական 

Ցեղասպանութեան”, Գ. հատոր, Պէյրութ, 2011, էջ 46 -“Խրայեան Կիւրեղ, «Ծովք - Կէօլճիւք», 

տպարան «Արարա», Մարսէյլ, 1927, փոքր չափի 303 էջ”) եւ Մօրենիկի մէջ:  

Այդ օրերուն գերմանական ժողովարաններուն մէջ քարոզներ կը խօսուէին: Ներկաները կը 

յուզուէին եւ կու լային, այդպիսով իբր թէ միանալով բոլոր այն լացողներուն, որոնք դուրսը 

տառապանքներու ու չարչարանքներու տակ կը հիւծէին: Հայ ժողովուրդը ամբողջ կու լար…  

Հայոց տուներու խուզարկութեանց ժամանակ ամէն մարդ իր ձեռագիր գրութիւնները, 

գիրքերն ու թերթերը կ’անյայտացնէ: Գերմանական հաստատութիւններու մէջ գտնուող 

հայերու անուններուն ցանկը կը պահանջուի թուրքերու կողմէ: Այս առիթով, գերմանական 

հաստատութեանց մէջ կարգ մը ուրիշ հայեր ալ կ’արձանագրուին` թուրքին 

բարբարոսական հալածանքներէն զերծ մնալու համար: Անոնք այդ հաստատութիւններուն 

մէջ թաքստոց կը գտնեն ու կ’ապաստանին: Յովհաննէս Պուճիգանեանի զաւակները 

“Մարանաթա” որբանոցը կը թաքնուին:  

Որբանոցին մօտերը՝ Սարգիս Գրանեանի տան մէջ, տասնեակներով հայ պատանիներ 

ապաստան գտած էին: Անոնք անմաքրութեան, անօթութեան ու ծարաւի մատնուած 

մահամերձ վիճակի մէջ, մթնոլորտը հռնդիւններով լեցուցած էին: Օր մըն ալ 

“Մարանաթա”ի հարաւը՝ այգիներուն մէջ փոսեր կը փորուին եւ մեծ թիւով մանուկներ, 

հաւանաբար վերոյիշեալ տան մէջ գտնուողները, ողջ-ողջ հոն կը թաղուին:  

8 Յունիս 1915-ին Բենիամին Ժամկոչեան իրեն պաշտօնակից ուսուցիչներով ու ընկերներով 

որբանոցէն ճամբայ կ’ելլէ Տերսիմ փախչելու համար: Սակայն անյաջողութեան 

մատնուելով` անոնք որբանոց կը վերադառնան: Հայ տղաքը եւ գերմանացի 

պատասխանատուները դժնդակ օրեր կ’անցընեն որբանոցին մէջ: Այս ժամանակաշրջանին 

համար Վեր. Էհման կը գրէ. “1914-ին երբ հաստատութիւնը տիրացած էր վեց 

որբանոցներու, երկու փառաւոր դպրոցներու, հիւանդանոցի, երկաթագործի, 

կօշկակարութեան, դերձակութեան խանութներու եւ սեփական փուռի, ու կը սպասէինք 

նորանոր գործունէութիւններու, չարագործ դէպքեր եկան, վերիվար ըրին ամէն բան: 1915-ի 

ձմեռը Ճիհատ (սրբազան պատերազմ) յայտարարուած էր հայոց դէմ մասնաւորաբար եւ 

քրիստոնեաներուն դէմ ընդհանրապէս: Մայիս եւ Յունիս ամիսներուն հարիւրաւոր եւ 

հազարաւոր հայեր բանտերու նկուղներուն մէջ կը չարչարուին սադայէլական 

վայրագութեամբ: Որքա~ն անձկանօք կը սպասէինք այդ օրերուն, որ աստուածային 

պատժական դատաստանով երկրաշարժ մը գար տմարդի ու անասնային թուրքերու 

գլխուն, հոգ չէ թէ ակնկալուած բնական աղէտին տակ մենք ալ կործանէինք: Իրաւամբ, երբ 

քաղաքներու եւ գիւղերու մէջ ողբագին հառաչանքները, անմեղ հայոց լացն ու կոծը մինչեւ 

երկինք բարձրացան, եկաւ հասաւ աղերսարկու յոյսերով սպասուած երկրաշարժը, բայց 

աւա~ղ, ոչ այդքան ուժգին որ կարենար պատուհասել թրքութիւնը, իր կատարած խուժդուժ 

հալածանքներուն որպէս հատուցում: Բայց Աստուած թոյլ տուաւ որ թուրքեր անպատիժ 

կերպով շարունակեն իրենց դժոխային արարքները, թէեւ շատ կարճ ժամանակ մը իրենք ալ 

ցնցուեցան երկրաշարժէն”: Էհման կը շարունակէ. “Ներքնապէս որքան կը տառապինք 

տեսնելով, որ քրիստոնեայ հայեր շարունակ կը խաբուին գերմանական իշխանութեանց 

վրայ դրած իրենց յոյսերուն մէջ”:  

Ահաւասիկ կը տեսնենք օտար` գերմանացի կրօնաւորը որ կը յորդորէ հայերը օտարին կամ 

գերմանացիին վրայ յոյս չդնել: Որքան սխալած ենք մենք` հայերս, քրիստոնէական 

հաւատքի հետեւորդ ըլլալով յարատեւօրէն արեւմուտքի քրիստոնեաներուն վրայ յոյս 

դնելով, առանց գիտակցելու որ անոնց մեծ մասը միայն անունով քրիստոնեաներ են եւ 

անոնց ղեկավար վերին խաւը անաստուած, շահամոլ,մարդակերպ սատանաեապաշտ 

գազաններ են, որ կը փաստուի ներկայիս ալ:  

Աղբիւր՝  ՊԱՅՔԱՐ 

ՀԱՅԵՐԸ ԱՄԵՐԻԿԱՅԻ ՄԷՋ. ՀԱՐԻՒՐԱՄԵԱՅ ԿԵԱՆՔ ՄԸ 

ԺԱՄԱՆԱԿԱԿԻՑ ՄԱՍՆԱԳԷՏՆԵՐՈՒ ԱԿՆՈՑՈՎ 

Շաբաթ, 9 Հոկտեմբեր 2004-ին միօրեայ գիտաժողովի մը 

ընթացքին քննարկուեցաւ դարաշրջան մը բոլորած 

ամերիկահայ կեանքը՝ իր տարբեր երեսակներով:  

Աւելի ճիշդ պիտի ըլլար ըսել՝ Միացեալ Նահանգներու 

հայ համայնքային կեանքը, որովհետեւ 

ուսումնասիրութիւնները գլխաւորաբար կը 

կեդրոնանային  

Միացեալ Նահանգներու եւ յատկապէս Արեւմտեան ափի զանազան շրջաններուն վրայ:  

Գիտաժողովը կը կայանար Գոլոմպիա Համալսարանի Հայագիտական Կեդրոնին եւ Նիւ 

Եորք քաղաքի Համալսարանի Միջին Արեւելեան Գիտութիւններու ամպիոնին 

համագործակցութեամբ: Սակայն գործադրութեան ու հիւրընկալութեան 

կազմակերպչական աշխատանքին գլխաւոր մղիչ ուժն էր համալսարանի (CUNY)  

ընկերաբանութեան բաժնի դասախօս Տոքթ. Անի Պագալեան, որ նաեւ հեղինակն է 1993-ին 

լոյս տեսած ամերիկահայ համայնքային կեանքը պատկերող հատորին:  

Երախտագիտական մասնաւոր խօսք կ՛երթայ նաեւ Գոլոմպիա Համալսարանի 

Հայագիտական բաժնի հիմնադիր նորոգ հանգուցեալ Տոքթ. Նիքիթ եւ Էլէնորա 

Օրջանեաններուն, որոնց հետամուտ գուրգուրանքին եւ շարք մը նուիրատուներու 

հաստատած հիմնադրամին շնորհիւ անցնող տասնամեակին կեդրոնը յաջողեցաւ 

որակաւոր ձեռնարկներ կազմակերպել:  

 

Բացման եւ բարի գալուստի խօսքերով հանդէս եկան կազմակերպիչ երկու  

կեդրոններու պատասխանատուներ Մայքըլ Յարութիւնեան եւ Անի Պագալեան: Տոքթ. 

Պագալեան մասնաւոր յարգանքով շեշտեց անունները Ռոպէրթ Միրաքի, Արբենա 

Մեսրոպեանի եւ Սուզըն Բէթթիին, որոնք այս մարզին նախաքայլը առած եւ ռահվիրաները 

հանդիսացած էին: Ապա ան հրաւիրեց գիտաժողովի պատուակալ համա-ատենապետ 

Ռոպէրթ Միրաքը որպէս հանդիսավար եւ ժամանակապահ՝ իւրաքանչիւր դասախօսին 

սահմանուած ժամանակը ճշդապահութեամբ պահպանելու:  

Գիտաժողովը երեք գլխաւոր ստորաբաժանումներ ունէր:  

Ա. բաժինը յատկացուած էր Ամերիկա գաղթողներու սկզբնական շրջանին: Իրենց 

մասնագիտական ուսումնասիրութիւններով հանդէս եկան երեք մասնագէտներ: Օրդ. 

Քնարիկ Աւագեանի ուսումնասիրութիւնը կը կեդրոնանար «Հայերու գաղթը Միացեալ 

Նահանգներ» նիւթի շուրջ՝ աղբիւր ունենալով Պոլսոյ Հայոց Պատրիար քարանի 

արխիւները: Օրդ. Աւագեան հիւրաբար եկած էր Երեւանէն: Ան շրջանաւարտ է Երեւանի 

Պատմութեան գիտութիւններու բաժնէն, ինչպէս նաեւ Երեւանի Ամերիկեան Համալսարանի 

միջազգային հարցերու եւ քաղաքական գիտութիւններու բաժնէն: Իր ուսումնասիրութիւնը 

կը կեդրոնանար Ամերիկա գաղթողներու դրդապատճառներուն, որոնք ազդեցութիւն կրած 

են Օսմանեան իշխանութեան քաղաքական վերիվայրումներէ եւ օրէնքներու 

գործադրութենէ: Արխիւներէն քաղուած արտագաղթողներու թիւը պատկերացում մը կու 

տար 1896, 1906, 1910, 1916 եւ մինչեւ 1924 թուականը Ամերիկա գաղթող հայերու թիւին: 

Օրդ. Աւագեան այժմ իր ուսումնասիրութիւնը կը շարունակէ 1924-էն մինչեւ ներկայ 

ժամանակշրջանին վրայ ծանրանալով: 

 

Տոքթ. Ճորճ Պայրըն Գուշեան պատմութեան տոքթորականը ստացած է UCLA – Եու Սի Էլ 

Էյ-էն եւ կ՛ապրի Փասատինայի մէջ: Ան ներկայացուց Փասատինայի հայ համայնքը 

սկզբնական օրերէն մինչեւ 1960-ական թուականները: Մանրակրկիտ մանրամասնութեամբ 

տուաւ շրջանի հայ աւետարանական եւ մասնաւորաբար հաճընցի ընտանիքներու 

կեանքին պատկերը, ինչ պէս նաեւ անոնց կատարած աշխատանքը որպէս համայնք 

գոյատեւելու եւ միջավայրին ընտելանալու իրենց ճիգերով: Իր ուսումնասիրութիւնը 

քաջալերանք մըն է ժամանակակից պրպտողներուն ուսումնասիրութեան նիւթ 

հայթայթելու, Պատմական Հայաստանի թէ ներկայ Հայաստանի զանազան շրջաններէն 

եկած հայ ընտանիքներուն գաղթելու դրդապատճառներն ու նոր միջավայրին հետ 

հաշտուելու հոգեվիճակները առանձին առանձին ուսումնասիրելու: Ի՞նչ տարբերութիւններ 

կրնան ըլլալ, կամ գոյութիւն ունի՞ն յարանուանական կամ քաղաքացիական 

տարբերութիւններով Ամերիկա հաստատուող ու նոր կազմաւորուող համայնքները: 

 

Ա. բաժնի երրորդ նիւթն էր «Երիտասարդ սերունդին հասնելու միջոցները. 

Կուսակցութիւններ, մամուլ եւ երկրորդ սերունդը 1930-ական թուականներուն»:  

Հանդէս եկաւ Պրն. Ալեքսանտր, ան ամերիկեան պատմութեան դասախօս է  

Պրուքլինի Սբ. Ֆրէնսիս Համալսարանին (St. Francis College)  մէջ, միաժամանակ կ’աշխատի 

իր տոքթորականը ամբողջացնելու: Պրն. Ալեքսանտր համայնապատկեր մը գծեց այդ 

շրջանի ընտանիքներու կազմութեան եղանակին, «երկ րէն աղջիկ բերելու» կամ նկարով 

ամուսնանալով ընտանիք կազմելու մասին: Կուսակցական կազմակերպութիւններու 

գործունէութեանց, անոնց բեւեռումին՝ յատկապէս Դուրեան Սրբազանին սպաննութենէն 

ետք, մամուլին տարած աշխատանքին, Ամերիկայի քաղաքական վերիվայրումներուն հետ 

(Ռուզվէլթեան շարժում, Տիբրէշըն) հայ կեանքին կրած ազդեցութիւնները ընդգծելով: Պրն. 

Ալեքսանտրի ուսումնասիրութիւնը մեծ մասամբ կը կեդրոնանար ՌԱԿ եւ ՀՅԴ 

կուսակցութիւններուն գործունէութեանց եւ անոնց բեւեռումին վրայ:  

Իւրաքանչիւր բաժնէն ետք, ներկայացուած նիւթերը նախապէս ուսումնասիրած 

անձնաւորութիւն մը ընդհանուր վերլուծականով հանդէս եկաւ՝  

առիթ տալով նաեւ հարց-պատասխանի:  

Ա. բաժնի վերլուծականը կատարեց Փրօֆ. Իզապէլ Գաբրիէլեան- Չըրչիլ,  

պատմութեան դասախօս Ֆրէզնոյի- Գալիֆորնիոյ Նահանգային Համալսարանէն ներս: 

Փրօֆ. Չըրչիլ երեք դասախօսներուն իր գնահատականները տալէ ետք, ապագայ 

ընկերաբան, հոգեբան, պատմաբաններու ուշադրութեան յանձնեց ամերիկահայ կեանքէն 

ներս քննարկելի բազում այլ նիւթեր, ինչպէս բոլոր կուսակցութիւններու եւ 

հայրենակցական միութիւններու աշխատանքները, կարգ մը արհեստներու ծաղկումը 

հայերու պատճառով, օրինակ՝ գորգավաճառութիւնը, գորգագործութիւնը  

Ամերիկայի մէջ, ոսկերչական ասպարէզը արուեստի ու արհեստի զարգացման գծով, եւլն:  

Դարասկիզբին կամաւորական շարժումին հետ Հայաստան ներգաղթելու աշխատանքները, 

հայ ընտանիք կազմելու նախանձախնդիր եղողներուն համար  

միջնորդութեան ձեւերու փոփոխութիւնը, նկարով ամուսնանալէն մինչեւ համակարգիչի 

միջոցաւ նորակազմ հայ ընտանիքներու պատկերը կը մնան չուսումնասիրուած:  

Բ. բաժինը անդրադարձաւ հոգեբանական երեւոյթներու շուրջ – պայմաններու 

յարմարեցման հետ ինքնութիւն պահպանելու միջեւ տուայտող գաղթականի 

հոգեբանութեան:  Դեկտ. Մարկրիթ Մանուկեան տոքթորականի իր թէզը ներկայացուցած 

էր՝ ուսումնասիրելով «Սերունդներու հերթափոխութեան հետ՝ երէց սերունդի հայ մայրերու 

դերը ժառանգութեանց պահպանման մէջ»:  Իր անձնական կեանքէն դրուագներ պատմելով՝ 

անդրադարձաւ, թէ ինք խառն ամուսնութեան ծնունդ էր, գերմանացի մօր եւ հայ հօր զաւակ: 

Հակառակ իր գործօն մասնակցութեան հայ միջավայրէն ու միութենական կեանքէն ներս՝ 

իր ֆիզիքական կառոյցը միշտ ալ մատնած է իր զտարիւն հայ չըլլալը, ինչ որ յաճախ 

պատճառ դարձած է հայ համայնքէն ներս խորթ աչքով դիտուելուն: Սակայն իր հօրմէն 

ստացած հայկական  

ոգին առկայ է իր մէջ եւ լաւագոյնս կ՛ապացուցէ, թէ երբ նոր սերունդը կ՛ապրի այնպիսի 

ընտանեկան յարկի մը տակ, ուր մշակոյթ-աւանդութիւններ կը շարունակուին, զաւակները 

անպայման կը սորվին ընկալել ու գործադրել: Դոկտ. Մանուկեանի մասնագիտական ծիրը 

կ՛ընդգրկէ ընտանեկան-ընկերային փոխ-յարաբերութիւնը եւ յատկապէս տարէցներու 

(gerontology) ընկերային կարիքներու հոգատարութիւնը: Դոկտ. Մանուկեան յաջողած է 

իրենց վերջալոյսին հասնող, վերապրող կիներու տաժանելի անձնական կեանքի 

փորձառութիւններուն մասին պատմել տալ (բռնաբարում, ֆիզիքական ցաւ, ծեծ, եւլն): Մեծ 

մայրեր, որոնք չէին ուզեր խօսիլ, մանաւանդ իրենց կեանքի խորունկ թաղուած յուշերուն 

մասին, որոնք  վերապրեցնել կու տային երիտասարդ տարիքին կրած տառապանքն ու 

անարգանքը:  

«Իրենց վերջալոյսին հասած կիներ, որոնցմով ոչ ոք հետաքրքրուած էր ցարդ ու չէր 

հարցուցած իրենց կեանքին մասին, գիտէին, որ ես հոն էի զիրենք լսելու համար», 

ըսաւ Դոկտ. Մանուկեան: Զգացական խորունկ ապրումներով լի 

ուսումնասիրութիւնը Դոկտ. Մանուկեանին նախաքայլ մըն է յառաջիկայ ծաւալուն  

ուսումնասիրութեան մը, որ պիտի քննարկէ իրարայաջորդ սերունդներու փոխ-

յարբերութիւնը եւ իրենց ծնողներէն ու մեծ հայր-մեծ մայրերէն փոխանցուած աւանդոյթին 

շարունակականութիւնը պահպանող աշխատանքները:  

Բ. բաժնի երկրորդ դասախօսն էր հոգեբոյժ Տոքթ. Տիանա Վարդան: Տոքթ. Վարդան իր 

անձնական դարմանատունը ունի եւ վերջերս Լոս Անճելըսէն փոխադրուած է Նիւ Եորք: Իր 

ուսումնասիրութիւնը կեդրոնացած է նորահաստատ  

հայերու տեղւոյն ընկերա-մշակութային կեանքին յարմարուելու ձեւերուն: Ան 

մասնաւորաբար կեդրոնացած էր բաղդատականներ կատարելով Պարսկաստանէն, Միջին 

Արեւելքէն եւ Հայաստանէն Ամերիկա հաստատուող նոր համայնքներու միջեւ: 

Ճնշուածութեան, հոգեկան խանգարումի մատնուած, դպրոցական եւ ընկերային կեանքի 

մէջ դժուարութիւն ունեցող պատանիներու կեանքին հետ առընչուող հարցերով զբաղող 

Տոքթ. Վարդան օրինակներով ներկայացուց կարգ մը դժուարութիւններ, որոնցմէ կ՛անցնին 

նորահաստատ ընտանիքներ եւ իրենց զաւակները:   

 Ընդհանուր պատկերը այն էր, թէ տակաւին շատ է թիւը այն ընտանիքներուն, որոնք չեն 

կրնար համոզուիլ, թէ ճնշուածութիւնը (depression) այլ հիւանդութիւններու նման 

հիւանդութիւն մըն է, որուն մասին կարելի է խօսիլ եւ բժիշկի խորհուրդին դիմել ճար-

դարման գտնելու համար: Դժբախտ բար գրեթէ ամէն մշակոյթէ եւ  

մանաւանդ հայ համայնքէն շատ ու շատ անհատներու մօտ կը տիրապետէ այն սխալ ու 

վտանգաւոր համոզումը, թէ ամէն ճնշուած (depressed) կամ հոգեկան տագնապներէ անցնող 

անհատ խենթանոցի խենթ մը կրնայ ըլլալ: 

 Բ. բաժնի համադրող, Գալիֆորնիոյ Լա Վեռն Համալսարանի դասա խօս Փրօֆ. Յակոբ Տէր 

Կարապետեան իր գնահատականները տալէ ետք անդրադարձաւ ուսումնասիրելի կարգ մը 

կէտերու եւ միջ-հայկական-համայնքային յարաբերութիւններու ծիրէն ներս կատարուելիք 

աշխատանքներուն, ինչպէս հայ  ընտանիքներու մէջ գոյութիւն ունեցող ընտանեկան 

կռիւներէն ֆիզիքական եւ բարոյական ճնշուածութեան ենթակայ անհատներու խնամքի 

կեդրոն հաստատելու կարեւորութեան, կիներու պաշպանութեան համար կեդրոն, մեծ հայր 

մը կամ մեծ մայր մը «որդեգրելու» աշխատանքներ հետապնդելու շուրջ, եւլն:  

Գ. բաժինը կեդրոնացաւ սերունդներու հերթափոխութեամբ ձուլումի եւ ինքնութիւն 

պահպանելու պայքարին շուրջ:  

Գ. բաժնի առաջին դասախօսութիւնը պատրաստած էր Տոքթ. Քլոտիա Տէր Մարտիրոսեան, 

որ Եու Սի Էլ Էյ – UCLA-ի ընկերաբանութեան ճիւղէն ստացած է իր վկայականը եւ 

մասնագէտ է վիճակագրական տեղեկատուութեանց: Բացակայութեան պատճառով, իր 

փոխարէն դասախօսութիւնը հիանալիօրէն ներկայացուց Փրօֆ. Մէհտի Պօզորկմէր, որ 

համա-տնօրէնն է Միջին Արեւելեան պատմութեան ամպիոնին ( Նիւ Եորք քաղաքի 

Համալսարանի, համագործակիցը՝ Դոկտ. Ա. Պագալեանին): Տէր Մարտիրոսեանի 

ուսումնասիրութիւնը հիմնուած էր Միացեալ Նահանգներու պետական մարդահամարի 

արդիւնքներուն վրայ՝ նկատի առնելով 1980, 1990, 2000 թուականներու տուեալները: 

Բնական է, որ քաղաքական աշխարհի վերիվայրումներուն հետ կապ ունէր այս կամ այն 

երկրէն Միացեալ Նահանգներ հաստատուող հայերուն թիւը: Միաժամանակ ուշադրութիւն 

դարձնելիք կէտ մըն էր նաեւ անդրադառնալ, թէ զանազան երկիրներէ գաղթող հայերու 

քաղաքացիութիւնը արձանագրուած էր ըստ տրուած տեղեկութեանց: Հարկ է 

անդրադառնալ, թէ խմբաւորումներու նշումին տակ իւրաքանչիւր հայ անպայմանօրէն 

արձանագրուի որ պէս Հայ եւ ոչ թէ միայն այս կամ այն երկրէն եկած անհատ (Սուրիացի, 

եգիպտացի եւլն․): Ինչպէս նաեւ առաջարկներ կայացաւ մէկ այլ մարդահամար կամ 

հարցախոյզ պատրաստելու կարելիութեան մասին – «քանակական» մարդահամար մը 

գուցէ – ուրկէ կարելի ըլլար տոկոսային չափանիշով ալ յստակ պատկերացում մը 

ունենալու հայերու թիւին շուրջ: Օրինակ՝ խառն ամուսնութիւններու պատճառով քանի՞ 50 

տոկոս կամ 25 տոկոս հայեր կան:  

Տոքթ. Մէթիւ Արի Ճենտեան ամերիկահայ երրորդ սերունդի ներկայացուցիչ է Ֆրէզնոյէն: Ան 

իր տոքթորականի թէզը կեդրոնացուցած էր «Ձուլում եւ ցեղային հարցեր. յարմարուելու 

ձեւերը Հարաւային եւ Կեդրոնական Գալիֆորնիոյ ամերիկահայ համայնքէն ներս» նիւթին 

շուրջ: Լինելութեան հարցը դրաւ «ըլլալ թէ չըլլալ»ու միջեւ տուայտող սերունդին 

ներաշխարհին թափանցելով:  

Սիւզըն Բէթթի՝ Գ. բաժնի համադրողը, թելադրեց, որ յառաջիկային աւելի 

ուսումնասիրութիւններ կատարուին Արեւելեան ափի եւ Արեւմտեան ափի հայերուն 

մասին: Ներկայացուած նիւթերուն մեծ տոկոսը Արեւմտեան ափի համայնքներուն վրայ կը 

կեդրոնանար: Ուսումնասիրելի նիւթեր են աշխարհով մէկ սփռուած այլեւայլ համայնքներ 

միջին Արեւելքէն Եւրոպա, Մերձաւոր Արեւելք եւ Հնդկաստան, Չինաստան ու նորա կազմ 

համայնքները Աւստրալիոյ եւ այլ երկիրներու:  

Ներկայ էին աւելի քան 150 ունկնդիրներ, հոգեւոր հայրեր՝ Տ. Առնակ Ա. Քհնյ. Գասպարեան, 

Տ. Գարեգին Ա. Քհնյ. Գասպարեան, զանազան քաղաքներէ, նահանգներէ յատկապէս 

ժամանած մասնագէտ անհատներ, վաստակաւոր մանկավարժներ, զանազան թերթերու 

լրագրողներ: Քաջալերական երեւոյթ էր տեսնել մեծ թիւով համալսարանական 

ուսանողներ, ինչպէս նաեւ «Սիամանթօ» լսարանի ուսանողները:  

 Ներկայ էին երէց սերունդի հեղինակաւոր պատմաբաններ Ռիչըրտ Յովհաննէսեան, Լեւոն 

Պօյաճեան, թատրոնի պատմութեան մասնագէտ Նշան Փարլաքեան, ինչպէս նաեւ երկո 

տասնեակ մը երիտասարդ մասնագէտներ, որոնց մէջ կային նաեւ տոքթորականի 

թեկնածուներ, որոնց ուսումնասիրութեան ծիրը կ՛ընդգրկէ Պուրճ Համուտի հայկական 

կեանք, Սփիւռք եւ երաժշտութիւն, սփիւռքահայ դպրոցի շրջանաւարտներ, Կովկասի 

հայեր, ֆրանսա հայ գրողներ, մինչեւ Հնդկաստանի հայ վաճառականներու մասին եւ այլ 

համայնքային կեանքի հարցերով զբաղուող մասնագէտ ընկերաբան, հոգեբան, բանասէր եւ 

պատմաբաններ: 

 Գիտաժողովը ժամանակի ճշգրտութիւնը պահպանելով, կրցաւ բոլոր մասնակիցներուն 

առիթ տալ: Հարցումներ շատ կային, ինչ որ պատճառ դարձաւ եզրափակիչ 

պատգամաբերին՝ Փրօֆ. Խաչիկ Թէօլէօլեանի խօսքին ժամանակամիջոցը 

սահմանափակուելուն: Սակայն Փրօֆ. Թէօլէօլեան՝ Ուէսլիան Համալսարանի 

բաղդատական գրականութեան դասախօս եւ խմբագիրն է «Սփիւռք» (“Diaspora: a Journal of 

Transnational Studies”) պարբերաթերթին, հեղինակաւոր իր խօսքը կրցաւ փոխանցել՝ իրեն 

յատուկ պերճախօսութեամբ օրուան ընդհանուր պատկերը ամփոփելով: Ան շեշտելէ ետք 

կարեւորութիւնը նման գիտաժողովներուն, անդրադարձաւ թէ քաղաքական կեանքը դուրս 

մնացած էր օրուան գիտաժողովէն:  

Օրինակ՝ ներկայ Հայաստանի, Ղարաբաղի քաղաքական վերիվայրումները ի՞նչ 

ազդեցութիւն ունեցած են արտասահմանեան կեանքին: Ի՞նչ ըրած է Հայկական 

Համագումարը կամ Հայ Դատի Կոմիտէն: Ովքե՞ր են այսօրուան ղեկավարները: Երբ 

խմբակցութիւններ կը յայտարարեն թէ հայ ժողովուրդի անունով կը խօսին, որո՞ւ կողմէ 

նշանակուած են անոնք, եւլն:  Փրօֆ. Թէօլէօլեան շեշտեց նաեւ կարեւորութիւնը 

պատմութիւն կերտող հաւաքածոներուն, անձնական կեանքի պատումներէն մինչեւ 

նկարներու, յիշարժան իրերու ուսումնասիրութիւնը: Ան ընդգծեց նաեւ, թէ ինչպէս  

ժողովուրդին ծոցէն ծնած հանճարներու մտայղացումով լոյս աշխարհ  եկած գործ մը կրնայ 

իր բարերար ազդեցութիւնը թողուլ (Արշիլ Կորքի, Ատոմ Էկո եան) եւ նոյնիսկ աշխարհով 

մէկ արձագանգող մտքերու յեղաշրջման ծառայել:  

Սոյն գիտաժողովը նախաքայլ մը կարելի է համարել յաջորդական այլ գիտաժողովներու՝ 

ժամանակակից մասնագէտներուն հետաքրքրութիւնը կրկնապատկելով հայ կեանքը 

լուսարձակի տակ առնելու եւ աւելի սերտօրէն ուսումնասիրելու:  

Մի գուցէ մենք մեզ աւելի լաւ ճանչնալով, անցեալէն բան մը սորվելով, հեռատեսութեամբ ու 

դիւանագիտութեամբ պատրաստուած կը դիմաւորենք  

ապագան: 

Ամփոփ այս թղթակցութիւնը գրեց՝ Զարմինէ Գ․ Պօղոսեան 

 Օրին երկու յաջորդական թիւով լոյս տեսաւ Պոլսոյ «Մարմարա» -ի մէջ,  

27 Հոկտեմբեր, 2004, Չորեքշաբթի, 28 Հոկտեմբեր, 2004, Հինգշաբթի  

Ներառնուած է –«ԱԶԷԶԷՆ ԱՄԵՐԻԿԱ» հատորին մէջ էջ-275-280 

՝՝ՀԱՅԿԱԿԱՆ ՀԱՐՑԸ ՕՍՄԱՆԵԱՆՊԵՏՈՒԹԵԱՆ ՄԷՋ 1878-1923՝՝ 

Յարութ Թոփճեան 

 

Դոկտ. Մուհամմէտ Րիֆաաթ Ալ Իմամ, Հալէպ, 2012, 

292 էջ, Թրգմ. ՀՈՒՐԻ ԱԶԷԶԵԱՆ 

՝՝ՄՏԱԾՈՒՄՆԵՐՈՒ ԱՐՁԱԳԱՆԳԸ՝՝, Հուրի Ազէզեան, 

Հալէպ, 2012, 200 էջ 

Հակառակ Սուրիոյ մէջ ընթացող քաղաքացիական 

պատերազմին ու ընկերային խռովութիւններուն, 

Բերիոյ Հայոց թեմին հրատարակութեամբ լոյս տեսած 

են վերոգրեալ երկու հատորները: Առաջինին 

տպագրութեան ծախսը հոգացած է ազգային բարերար 

Տէր եւ Տիկին Գաբրիէլ Չէմպէրճեան ամոլը. իսկ 

երկրորդ հատորինը Մահսէրէճեան ընտանիք՝ ի 

յիշատակ Մանուէլ Մահսէրէճեանի: 

Պատմաբան Դոկտ. Մուհամմէտ Րիֆաաթ Ալ Իմամ 

Եգիպսոսի մէջ բնակութիւն հաստատած հայերու 

դերակատարութեան մասին հրատարակած է շարք մը 

պատմական ու վաւերագրական 

ուսումնասիրութիւններ, որոնք արաբախօս 

հասարակակութեան կը ծանօթացնեն հայերու բերած նպաստը Եգիպտոսի քաղաքական, 

վարչական, ընկերային, կրթական, առեւտրական եւ այլ մարզերու մէջ /տե՛սյ էջ 24-25/: 

Այս հայերէն թարգմանութեան առիթով, հատորին արժէքը գնահատելով, Առաջնորդ 

Շահան Եպս. Սարգիսեան կ՛ըսէ.- 

՝՝Արաբական աշխարհին մէջ հայկական ցեղասպանութեան քարոզչական աշխատանքները 

յարաբերաբար համեստ պատկեր կը ներկայացնեն եւ այս իմասով արաբերէն լեզուով 

հրապարակուած մասնագիտական թէ ժողովրդական ծանօթացման աշխատանքները յոյժ 

գնայատելի են՝՝ /էջ 9/: 

Ապա, Սրբազանը շնորհակալութիւն կը յայտնէ թարգմանիչ Հալէպահայ մտաւորական 

Դոկտ. Հուրի Ազէզեանին, որ Բերիոյ Հայոց թեմէն ներս թարգմանական զբաղումներու 

կողքին, ՝՝Աներեւակայելի խանդավառութեամբ ու եռամդով կը շարունակէ իր 

աշխատանքները՝՝ /էջ 10/: 

Փրոֆ. Աշոտ Մելքոնեան քննարկելով Դոկտ. Ալ իմամի աշխատասիրութիւնը, գովեստով 

կ՛արտայայտուի Ազէզեանի բծախնդիր թարգմանութեան.- 

՝՝Կարելի է հաստատապէս պնդել, որ Դոկտ. Ալ Իմամ, այսօր էլ շնորհիւ Հալէպահայ 

հետազոտող-թարգմանիչին՝ Հուրի Ազէզեանի, հայ ընթերցողի սեղանին վրայ է դրել մի 

համապարփակ ու ծանրակշիռ աշխատութիւն հայկական հարցի ու Հայոց 

Ցեղասպանութեան մասին, որը նոր խօսք է նաեւ առհասարակ շիջազգային 

ցեղասպանագիտութեան մէջ, եւ յաւակնում է Արեւելքի ժողովուրդներին սոյն խնդրին 

ծանօթացնելու գործում՝ լինելու լաւագոյն մենագրութիւններից մէկը՝՝ /էջ 17/: 

Հեղինակը հատորը բաժնած է երեք գլուխներու եւ տուած է ամփոփ ծրագիրը քննարկած 

հարցերուն.- 

Առաջին գլուխը՝ ՀԱՄԻՏԵԱՆՆԵՐԸ ԵՒ ՀԱՅԵՐԸ, 1878-1909՝՝ խորագրով, կը ներկայացնէ 

հայոց կացութիւնը Օսմանեան պետութեան մէջ, ՝՝ՕՍՄԱՆԵԱՆ ՀԱՅԱՍՏԱՆ՝՝ անուանուած 

հայկական շրջաններու գրաւումէն սկսեալ, անցնելով հայկական իմացական զարթօնքը եւ 

հայկական քաղաքական ձգտումներուն ցայտումը, աւարտած Պերլինի վեհաժողովի 

վաղորդայնին Հայկական Հարցի միջազգայնացումով, պատճառ դառնալով հայերուն դէմ 

գործադրուած ջարդերուն՝ Սուլթան Ապտիւլ Համիտ Բ.ի կողմէ: Ինչպէս նաեւ, այս գլուխին 

մէջ բացայայտուած են Հայ-Օսմանեան յարաբերութիւնները, մինչեւ Օսմանեան 

յեղածոխութեան ծագումը եւ Համիտեան կարգերու անկումը /էջ 31-38/: 

Երկրորդ գլուխին մէջ՝ ՝՝ԻԹԹԻՀԱԿԱՆՆԵՐԸ ԵՒ ՀԱՅԵՐԸ, 1909-1918՝՝ խորագրով տրուած է 

թրքական ազգային ինքնութեան աճումն ու ցարգացումը, այն աստիճան, որ 

Իթթիհականները մղած էր թրքական կառոյցի համակարգէն մագրագործելու իր էութեամբ 

հայ ՝՝զարտուղի ցեղ՝՝ը: Այսպիսով, Իթթիհականները գործադրած էին 20-րդ դարու առաջին 

ցեղասպանութիւնը: Եւս առաւել, այստեղ արծարծուած են նորագոյն պատմութեան 

առաջին Հայկական հանրապետութեան ծնունդը՝1918ին, եւ անոր ծնունդին ու զարգացման 

պայմանները, մինչեւ Իթթիհականներու վախճանը /էջ 87-146/: 

Երրորդ գլուխին մէջ՝ ՝՝ՔԵՄԱԼԱԿԱՆՆԵՐԸ ԵՒ ՀԱՅԵՐԸ 1919-1923՝՝ խորագիրով, կը 

շարունակուի Քէմալականներու երեւումն ու թրքական ինքնութեան նուիրագործումը, եւ 

անոնց ազդեցութիւնը Հայ ժողովուրդի գոյութեան պարագային: ինչպէս նաեւ, 

ուսումնասիրուած են Անատոլուի եւ Անդրկովկասի մէջ Քէմալականներուն մղած 

պատերազմները, Հայաստանի միացումը Համայնավար զանգուածին եւ 1923ին Լոզանի 

զոհասեղանին վրայ Հայկական Հարցին ահաբեկումը՝՝/էջ147-206/: 

Հատորին յաւելուած բաժինը կը ներառէ նիւթերուն լուսաբանութեան քարտէսներ /էջ 209-

234/, Հայկական Հարցի կարեւոր դէպքերու ցանկը /էջ 235-252/, հայ ականաւոր 

անձնաւորութիւններու հակիրճ կենսագրութիւնները /էջ 253-275/, մատենագիտական 

ցանկեր ու թարգմանութեան ընթացքին օգտագործուած աղբիւրներ /էջ 277-285/: Նաեւ 

վերջաւորութեան զետեղուած է Հուրի Ազէզեանի կենսագրականը, անոր հրատարակած ու 

հրատարակելի գիրքերուն ցանկը: 

Դոկտ. Մուհամմէտ Րիֆաաթ Ալ իմամի պատմագիտական-փաստագրական այս հատորին 

տպագրութիւնը հաւապօրէն իր դերը պիտի ունենայ Հայկական Հարցին ու 

ցեղասպանութեան առաւել լուսաբանութեան եւ արդար լուծումին համար: 

***************** 

Երկրորդ հատորը հեղինակութիւնն է Դոկտ. Հուրի Ազէզեանի, որ 1991-2009 տարիներու 

միջոցին հայ մամուլի մէջ ստորագրած գրութիւնները ի մի հաւաքած եւ լոյս ընծայած է 

հրապարախօսական ընտրանի մը՝ ՝՝ՄՏԱԾՈՒՄՆԵՐՈՒ ԱՐՁԱԳԱՆԳԸ՝՝ վերտառութեամբ: 

http://www.azadkhosk.com/

Բերիոյ Հայոց թեմի ազգային, կրօնական, հասարակական, մշակութային ու գրական ծիրէն 

ներս հանրայայտ անձնաւորութիւն է Հուրի Ազէզեան: Անոր ունեցած վարչական, 

կազմակերպչական կարողութիւնները եւ գիտական- ուսումնական արժանիքները 

գնահատելով, Առաջնորդ Շահան Սրբազան կը վկայէ.- 

՝՝Ան կարեւոր ներդրում ունի թեմի ընկերային ծառայութեան խորհուրդի, Միջ-Եկեղեցական 

յարաբերութեան, Ազգային իշխանութեան քաղաքական ժողովի եւ բազմաթիւ այլ 

մարմիններու մէջ՝՝: 

Հուրի Ազէզեան հատորին բովանդակած նիւթերու ընտրութեան առնչութեամբ հետեւեալը 

կ՛ըսէ.- 

ՄՏԱԾՈՒՄՆԵՐՈՒ ԱՐՁԱԳԱՆԳԸ, տարբեր առիթներով եւ տարբեր մտահոգութիւններով 

գրուած յօդուածներն ու գրութիւնները, որոնք ընդհանրապէս միատարր են, ինչպէս երէկ, 

այսօր ալ բան մը կ՛ըսեն մեզի, երբ անոնց հասարակաց յայտարարը տագնապն է, որ կը 

խօսի ամէնուրէք, հայուն տագնապը, որուն համար հայը՝ ՝՝կրակէ ծովերը ճեղքող Վահագնի 

թոռն է ...՝՝: 

Ամբողջական այդ պարունակին մէջ, հայ կեանքին եւ անոր առօրեային, մեր ազգային 

ինքնութեան եւ պահանջատիրութեան հետ առնչուած, իսկ Հայաստանի անկախացումէն 

ետք՝ Սփիւռք-Հայրենիք կապերու որոշադրիչ հարցերը, շատ հեղ առանցքը կազմեցին նաեւ 

մեր մտածումներուն, որոնց փոքր մէկ ժողովածուն կը ներկայացնէ սոյն հատորը՝՝/ էջ 7/: 

Գիրքը բաժնուած է երկու մասի. 

ա. Մտածումներու արձագանգը կը բովանդակէ հեղինակին 18 խորհրդածութիւնները 

քննադատական, պատմական, կրօնա-բարոյական, կրթական եւ մշակոյթային նիւթերու 

մասին/էջ9-96/: 

բ. Ունի երեք ենթագլուխ. 

1-- Յոյսի օր, ուխտի օր. Վեց գրութիւններ, որոնց առանցքը կը կազմեն իր տեսութիւնները 

Հայոց Ցեղասպանութեան, Փաստագրութեան ու պահանջատիրութեան վերաբերեալ /էջ 99-

142/: 

2--Ցաւ ի Սիրտ. Վեց յօդուածներու ընդմէջէն մեր ուշադրութեան կը յանձնէ 

երիտասարդութեան կողմէ իւրացուած ընկերային ու բարոյական այժմէական հարցեր 

/էջ143-166/: 

3-- Հայրենական. Նոյնպէս վեց դրուագներով մեզ մասնակից կը դարձնէ Հայաստանի մէջ 

հանդիպած անձերու, տեղական սովորութեանց եւ միջադէպերու նկատմամբ իր խորազգաց 

ապրումներն ու նկատառումները /էջ 167-191/: 

Ընթեռնելի ու հաղորդականութիւն ունեցող հատոր մըն է ՝՝ՄՏԱԾՈՒՄՆԵՐՈՒ 

ԱՐՁԱԳԱՆԳԸ՝՝: Բազմաշնորհ Դոկտ. Հուրի Ազէզեան հայրենասիրական ոգիով ու 

քրիստոնէական սիրով տոգորուած իր խոկումներէն շարք մը թուղթին յանձնած զգացումով, 

գիտակցութեամբ ու հոգեկան ներազդումով: 

https://www.kantsasar.com/news/42134-2/ 

ՕՍՄԱՆԵԱՆ ԽՈՐՀՐԴԱՐԱՆԸ ԵՒ ԾԵՐԱԿՈՅՏԸ 1918 ԹՈՒԱԿԱՆԻՆ 

ՀԱՍՏԱՏԱԾ ԵՆ «ՀԱՅԿԱԿԱՆ ԿՈՏՈՐԱԾՆԵՐԸ» 

 Յարութ Սասունեան 

«Քալիֆորնիա Քուրիըր» թերթի հրատարակիչ 

www.TheCaliforniaCourier.com 

Յունուար 2016ին յօդուած մը գրած էի՝ «Թուրքիան 

առաջին երկիրն է, որը ճանչցաւ Հայոց 

Ցեղասպանութիւնը 1918 թուականին» վերնագիրով: 

Այսուամենայնիւ, մարդկոց մեծ մասը դեռ տեղեակ չէ, 

որ «Օսմանեան խորհրդարանը եւ Ծերակոյտը 

1918ին քննարկած  եւ հաստատած են հայկական 

կոտորածները»։  

Վերջերս, Թուրքիոյ խորհրդարանի երկու հայ 

պատգամաւորներ Սելինա Տողան եւ Կարօ Փայլան 

Հայոց Ցեղասպանութեան հարցը բարձրացուցած են 

խորհրդարանի մէջ, 14 Յունուար 2016ին: Աւելի 

կանուխ՝ Նոյեմբեր 2014ին, խորհրդարանի անդամ 

Սեպահաթ Թունճել Հայոց 

Ցեղասպանութեան վերաբերեալ բանաձեւ ներկայացուցած էր Թուրքիոյ խորհրդարան՝ 

Էրդողանէն պահանջելով ներողութիւն խնդրել, Ապրիլի 24ը յայտարարել պաշտօնական 

սուգի օր, հրապարակել թրքական արխիւներուն մէջ գտնուող փաստաթուղթերը այս 

զանգուածային յանցագործութեան մասին եւ նիւթական ու բարոյական փոխ հատուցում 

վճարել զոհերու ժառանգորդներուն։ Առաջարկուող բանաձեւը անտեսուեցաւ 

Թուրքիոյ խորհրդարանին կողմէ։ 

Յօդուածս գրելէ ետք 2016ին, ես տեսայ փրոֆ. Այհան Աքթարի գրած մանրամասն 

վերլուծութիւնը History Workshop Journal-ի մէջ՝ «Հայկական կոտորածներու քննարկումը 

Օսմանեան վերջին խորհրդարանին մէջ, 1918 Նոյեմբեր-Դեկտեմբեր ամիսներուն»  

վերնագիրով։ Այդ քննարկումը տեղի ունեցած է Ա. Համաշխարհային պատերազմին, 

Օսմանեան կայսրութեան պարտութենէն եւ յաղթանակած դաշնակից երկիրներու կողմէ 

Կոստանդնուպոլսոյ (Սթամպուլ) գրաւումէն ետք: 

1918ի վերջին երկու ամիսներուն, Օսմանեան խորհրդարանը քանի մը օր քննարկած է 

Հայոց Ցեղասպանութիւնը, որ այն ատեն կը կոչուէր կոտորած:  Առաջարկ ներկայացուած 

էր, ուր նշուած էր. «Մէկ միլիոն բնակչութիւնը, որ բանի մը մէջ մեղաւոր չէր, բացի հայ 

ազգին պատկանելէ, կոտորուեցաւ եւ բնաջնջուեցաւ, այդ շարքին՝ նոյնիսկ կիներ եւ 

մանուկներ»։ Ի պատասխան՝ ներքին գործերու նախարար Ալի Ֆեթհի Օքեար յայտարարեց. 

«Կառավարութիւնը մտադիր է շտկել մինչեւ հիմա տեղի ունեցած ամէն  անարդարութիւն  

եւ, որքան միջոցները կը ներեն, կարելի դարձնել աքսորուածներու վերադարձը իրենց 

տուներն ու որքան կարելի է փոխ հատուցել անոնց կրած նիւթական վնասները... Այո, 

պարոնա՛յք, ես կ՛ըսեմ նաեւ, որ մեր պաշտօնեաները բազմաթիւ հայեր, որոնց շարքին՝ 

կիներ եւ մանուկներ մորթած են, իսկ անոնց ունեցուածքը թալանուած է»։ 

Ստեղծուած էր խորհրդարանական քննչական կոմիտէ՝ հաւաքելու բոլոր 

համապատասխան փաստաթուղթերը, որոնք ցոյց կու տան 

«հայերու տեղահանութիւններու եւ կոտորածներու» 

պատասխանատուներու գործողութիւնները: Ապացոյցները փոխանցուած էին 

http://www.azadkhosk.com/

Թուրքիոյ ռազմական դատարան, իսկ մեղաւոր ճանչցուածները կախաղան հանուած կամ 

երկարաժամկէտ բանտարկուած էին: 

Ահա որոշ հատուածներ Աքթարի յօդուածէն. «Օսմանեան խորհրդարանի մէջ հայկական 

կոտորածներու քննարկումը սկսաւ «Միութիւն եւ յառաջադիմութիւն» 

կուսակցութեան կառավարութիւններուն 

պատասխանատուութեան կանչող առաջարկներով: 4 Նոյեմբեր 1918ին, 

Օսմանեան խորհրդարանը հաւաքուեցաւ Սթամպուլի մէջ, յանցագործները գտնելու 

քաղաքական փորձերը սկսան առաջին  առաջարկով, որ քանի մը օր առաջ 

ներկայացուցած էր Պաղտատ-Տիուանիէի պատգամաւոր Ֆուատ Պէյ։ Կը պահանջուէր, որ 

Գերագոյն դատարանը դատէր Սայիթ Հալիմ փաշայի եւ Թալէաթ 

փաշայի խմբակներու  անդամներուն… : (Առաջարկին) 10-րդ կէտը ուղղակի 

յղում կը կատարէր հայերու տեղահանութիւններուն եւ «Թեշքիլաթը մահսուսէ»ին (Յատուկ 

կազմակերպութիւն)՝ անկանոն ռազմական ուժի՝ կազմակերպուած CUP 

(«Միութիւն եւ յառաջադիմութիւն» կոմիտէի) ղեկավարութեան կողմէ, որ 

իրականացուցած էր տեղահանութիւններն ու կոտորածները»: 

Որոշ խորհրդարանականներ, որոնք կը պատկանէին Խորհրդարանի 

մէջ մեծամասնութիւն կազմող «միութենականները» («Միութիւն եւյառաջադիմութիւն» 

կոմիտէի) անդամներու հին խմբակին, չժխտելով հայերուն կոտորածները՝ արդարացան, 

ինչպէս այսօրուան թրքական կառավարութիւնը՝ յայտարարելով, որ այս ընթացքին 

սպաննուած են նաեւ թուրքեր։ 

Խորհրդարանի վեց հայ պատգամաւորները ներկայացուցած էին  առաջարկ՝ պահանջելով 

«չեղեալ համարել 27 Մայիս 1915ի տեղահանութեան որոշումը եւ 27 Սեպտեմբեր 

1915ի հրամանագիրը՝ լքուած ունեցուածքի եւ անշարժ գոյքի սեփականազրկման 

մասին, եւ թոյլ տալ իրենց հայրենի հողէն բռնագաղթածներուն՝ վերադառնալ։ 

Այնուհետեւ պնդած էին, որ վարչական միջոցառումները, որոնք նպաստած են 

տեղահանուած հայերուն պատկանող ունեցուածքի բաշխման տեղւոյն յայտնի 

մարդոց միջեւ, բացարձակապէս կը հակասէին 1876ի 

Օսմանեան Սահմանադրութեան ոգիին»: 

Ի պատասխան մեղադրանքներուն, թէ Արեւելեան ճակատի մէջ որոշ հայեր 

ապստամբած են Օսմանեան կայսրութեան դէմ, հայ պատգամաւոր Մաթիոս 

Նալպանտեան պատասխանած է. Եթէ նոյնիսկ որոշ հայեր անօրինական գործողութիւններ 

կատարած են, այդ կ՛արդարացնէ՞ արդեօք «բոլոր հայերուն արտաքսումն ու 

բնաջնջումը» եւ «անոնց ունեցուածքին բռնագրաւումն ու թալանը»: 

Նալպանտեան տարբերակեց նաեւ ռազմաճակատի մէջ սպաննուած թուրքերը եւ անմեղ 

հայ բնակիչները, զորս կոտորած էին։ 

21 Նոյեմբեր 1918ին,  համանման քննարկում տեղի 

ունեցաւ Օսմանեան կայսրութեան Ծերակոյտին մէջ։ Ահմեթ Ռըզա 

Պէյ  առաջարկ ներկայացուց՝ հետաքննելու «տեղահանութեան պատրուակով կատարուած 

վայրագութիւնները», բացայայտելու բացասական ազդեցութիւնները ամբողջ երկրին մէջ եւ 

պատասխանատուութեան ենթարկելու այս գործին մէջ եղողները»: 

Նախկին նահանգապետ եւ ներքին գործերու նախարար Ռեշիտ Աքիֆ փաշա յայտարարեց, 

որ իր հետաքննութիւնը ցոյց տուած է, որ «արտաքսման այս հրամանները տրուած են 

ներքին գործերու յայտնի նախարարի (Թալէաթ փաշայի) կողմէ եւ պաշտօնապէս 

փոխանցուած գաւառներուն (նահանգապետերուն)»: 

9 Դեկտեմբեր 1918ին արդարադատութեան նախարար Հայտար 

Մոլլա Օսմանեան Ծերակոյտին մէջ ըսաւ, որ հայերու դէմ յանցագործութիւնները 

կատարուած են պետական պաշտօնեաներու, քաղաքական գործիչներու եւ հասարակ 

թուրքերու կողմէ։ 

Կարեւորը այն է, որ պատգամաւորներէն եւ ոչ մէկը, անկախ իր կուսակցական 

պատկանելութենէն եւ ծագումէն, չհերքեց հայերու տեղահանութեան եւ կոտորածներու 

դէպքերը։ 

21 Դեկտեմբեր 1918ին, Օսմանեան կայսրութեան վերջին սուլթան Մեհմետ 

Ուահտետտին ցրուեց Օսմանեան խորհրդարանը։ «Երբ 12 Յունուար 1920ին խորհրդարանը 

վերջապէս հաւաքուեցաւ նորընտիր պատգամաւորներով, հոն կը գերակշռէին Անաթոլիոյ 

զարգացած դիմադրութեան շարժման կողմնակիցները՝ Մուսթաֆա Քեմալ փաշայի 

(հետագային՝ Աթաթուրք) գլխաւորութեամբ», կը գրէ Աքթար։ 

Թրքական ռազմական դատարանները 1919-1920 թուականներուն 

հեռակայ դատեցին եւ մահապատիժի դատապարտեցին հայկական կոտորածներու 

պատուիրատուները՝ երիտթուրքերու ղեկավարներ Էնվերը, Ճեմալը եւ Թալէաթը, որոնք 

փախած էին երկրէն։ 

 

Արեւելահայերէնի թարգմանեց՝ Ռուզաննա Աւագեան 

Արեւմտահայերէնի վերածեց՝ Սեդա Գրիգորեան 

ՈՂՋՈՅՆԻ ԽՕՍՔ ԴՊՐՈՑԻՍ՝  ՀԱՅ ԱՒԵՏԱՐԱՆԱԿԱՆ ԳՈԼԷՃԻ 100-

ԱՄԵԱԿԻՆ ԱՌԻԹՈՎ 

 Ազատուհի Սաչեան-Սիմոնեան  1955-ի շրջանաւարտ   

1950  հոկտեմբերին, երբ կ’արձանագրուէի Հայ Աւետ․ 

Գոլէճի 7-րդ դասարանը, հաստատութիւնը ունէր 

միայն 27 տարուայ կեանք, սակայն անոր համբաւը 

արդէն տարածուած էր որպէս լիբանանահայ գաղութի 

ամենակարկառուն կրթական օճախներէն մին։ Այդ էր 

պատճառը, որ Նոր Հաճնոյ Սահակ-Մեսրոպեան 

նախակրթարանը աւարտելէս ետք փափաքեցայ 

յաճախել ՀԱԳ։ Բազմատասնեակ տարիներու 

հեռաւորութենէ ետք կը հաստատեմ, թէ շատ ճիշդ 

որոշում առած եմ: 

Օրական դրութեամբ պաշտամունքի պահերը ինծի համար նորութիւն էին։ Ծանօթ չէի 

հոգեւոր երգերուն եւ լուռ կը հետեւէի օրուան յայտագրին։ Ս․ Գէորգ եկեղեցւոյ դպրաց 

դասին մէջ մարզուած էի պատարագի եւ շարականներու երգեցողութեան, սակայն 

անտեղեակ էի աւետարանական երգերուն։ Ժամանակ մը ետք սակայն ընտելացայ ու սկսայ 

մեծ խանդավառութեամբ մասնակցիլ երգեցողութեան։ Օրուան պատգամաբերները 

սուրբգրային բովանդակութեամբ շատ դաստիարակչական նիւթեր կ’արծարծէին, որոնց 

ազդեցութիւնը մեծ էր ուսանողներուս նկարագրի կազմաւորման մէջ։ Կը յիշեմ վեր․ 

Թիլքեանը, վեր․ Քասունին, պատուելի Շնորհօքեանը եւ մեր ուսուցիչներէն ընտրանի մը, 

որոնց խօսքին ազդեցութիւնը մեզի ընկերակցեցաւ երկար տարիներ։ 

1950-53 տարեշրջանին մեր տնօրէնն էր մանկավարժ պրն․ Խաչեր Գալուստեանը, որ մեծ 

հեղինակութիւն կը վայելէր հաստատութենէն ներս։ Ուսուցիչներէն մեզ խորապէս 

տպաւորած էր հայագիտական նիւթերու ուսուցիչ պրն․ Մանուկ Տէօվլէթեանը, որ 

հիմնադիրն էր դպրոցի գրադարանին։ Ան նաեւ հաստատած էր «Գիրքի շաբաթ»-ը դպրոցէն 

ներս, երբ գրադարանին կը նուիրէինք գիրք մը կամ գիրքի մը գումարը։ Ուսանողներս 

շաբաթական երկու գիրք փոխառնելու իրաունք ունէինք ու դասարանէն ներս կը 

զեկուցէինք անոնց մասին։ Պրն․ Տէօվլէթեան արմատաւորեց մեր մէջ յարգանքը դէպի հայ 

արժէքները, սէրը հայրենիքի նկատմամբ, ու հպարտութիւնը՝ անոր նուաճումներուն 

հանդէպ։ 

Տակաւին նախակրթարան եղած տարիներուս լսած էի դպրոցին Անգլերէնի ուսուցման 

բարձր մակարդակին մասին, որ վեր կը դասուէր գաղութին մէջ գործող հայ երկրորդական 

վարժարաններէն։ Այդ ճշմարտութիւնը անձամբ հաստատեցի։ Կը յիշեմ ուսուցիչներէս օրդ․ 

Դուրեանը 7-րդ դասարանին, օրդ․ Պերթա Խրլոբեանը 8-րդ դասարանին, օրդ․ 

Ալեքսանտրա Ժամալը  9-րդ դասարանին, պրն․ Կարապետ Սվաճեանը 10-րդ եւ 11-րդ 

դասարաներուն։ Արտադասարանական պարտադիր ընթերցանութեան շնորհիւ 

անգլերէնով կը կարդայինք անգլիական գրական գոհարներէն նմուշներ, որ մեծապէս օգնեց 

անգլերէնի մեր իմացութեան։ Հնգամեայ ուսումնառութեանս տարիներուն անգլերէնի 

իմացութեան այդ ենթահողը զիս առաջնորդեց համալսարանէն ներս հետեւելու Անգլերէնի 

եւ անգլիական գրականութեան մասնագիտութեան: Աւելին. հետագայ 47 տարիներուն 

Անգլերէն եւ անգլիական գրականութիւն դասաւանդեցի նոյն համալսարանէն ներս  (BCW, 

BUC, LAU), որ դարձաւ  կեանքիս ասպարէզը։ 

Արաբերէնի ուսուցումը նաեւ բարձր մակարդակ ունէր մեր դպրոցէն ներս։ Ան եղաւ 

գաղութի առաջին հաստատութիւներէն մին, որ 1951-1952 թուականներուն հաստատեց 

պետական սէրթֆիքայի ծրագիրը։ Արդիւնքները եղան 100% յաջողութիւն։ Առհասարակ 

դպրոցի արաբերէնի ուսուցումը բարձրորակ էր շնորհիւ այն ուսուցիչ-ուսուցչուհիներուն 

որոնք հաստատութեան ուսուցչական կազմին, եւ ոչ թէ պետական քատրին մաս կը 

կազմէին։ Կը յիշեմ պրն․ Շարթունին, որ նաեւ գրող էր ու բանաստեղծ։ 

Ուսողութեան փայլուն ուսուցիչ էր պրն․ Մելքոն Արսլանեանը, որ նաեւ կը յատկանշուէր իր 

սրամտութեամբ եւ թուաբանութեան նման չոր նիւթը դարձնելով խիստ գրաւիչ ու ցանկալի։ 

Դեղագործ, սաղիմահայ պրն․ Հայկազուն Գալայճեանը քիմիագիտութիւնը սիրցուցած էր 

մեզի եւ այդ սէրը կ’ապացուցէինք մեր յաջող նիշերով։ Սուրբ գիրքի եւ գրաբարի 

դասաւանդութիւնը վստահուած էր վեր․ Տիգրան Խրլոբեանին, որ այնքան հաճելի 

ներկայութիւն էր դասարանէն ներս։ Ան մեր տնօրէնն էր 10-րդ դասարան եղած 

տարիներուն, որմէ ետք պրն․ Տաղլեան ստանձնեց տնօրէնութիւնը, որ կարող եւ աշխոյժ 

տնօրէն մը եղաւ մեր 11-րդ դասարան եղած տարին, ու դպրոցը մեծապէս օգտուեցաւ անոր 

ուսումնական բարեփոխումներէն։ Նոյն տարիներուն ունեցանք պրն․ Ասպետ 

Տօնապետեանը որպէս հոգեբանութեան ուսուցիչ, որ բոլորովին նոր աշխարհ մը բացաւ 

մեզի համար։ Լեւոն Վարդան կը դասաւանդէր պատմութիւն եւ աշխարհագրութիւն մեզի 

ջամբելով լայնածիր տեղեկութիւն եւ կողմնորոշում։ Օրդ․ Մերճանեանը մեր 

երաժշտութեան ուսուցչուհին էր. ոչ միայն սօլֆէժ կը սորվեցներ, այլեւ կը մարզէր մեզ 

դպրոցի երգչախումբին համար, որ դպրոցական կարեւոր հանդիսութիւններու առիթով 

ելոյթ կ’ունենար, յուրախութիւն այն ընտրեալ անդամ-անդամուհիներուն, որոնք կը 

մասնակցէին փորձերուն եւ ելոյթներուն։ Կային բազմաթիւ աշակերտներ, որոնք դաշնակի, 

ջութակի եւ այլ երաժշտական գործիքներու անձնական դասեր կ’առնէին եւ կը հրաւիրուէին 

նուագելու դպրոցական հանդիսութիւններու ընթացքին։ Դպրոցէն ներս  երաժշտական 

մթնոլորտը շատ ազդեցիկ էր եւ կը հարստացնէր ուսանողներուն առօրեան։ 

Դպրոցի կարեւոր իրադարձութիւններէն էին արտասանական մրցումները դասաւանդուող 

չորս լեզուներով՝ հայերէն, անգլերէն, ֆրանսերէն եւ արաբերէն: Ուսուցիչներու 

առաջնորդութեամբ կ’ընտրուէին բանաստեղծական կտորները եւ մասնակիցները փորձի 

շրջան մը կ’անցընէին։ Բոլորն ալ շատ տպաւորիչ ելոյթներ կ’ունենային, որ վկայութիւնն էր 

նման խիստ օգտաշատ ձեռնարկի մասին դպրոցի տուած կարեւորութեան։ Մեծ 

ուրախութիւն էր ինծի համար շահիլ հայերէն արտասանական մրցանակը 10-րդ 

դասարանիս Յովհաննէս Թումանեանի «Աղթամար»-ին ասմունքով։ 

50-ականներուն արդիական ու նորարար մօտեցում էր ուսանողուհիներուս համար ունենալ 

խորհրդատու մը (Counselor), որ փոքր խումբերով եւ հարկ եղած պարագային առանձին 

տեսակցութիւներով կ’արծարծէր պատանեկան հարցերու նուիրուած նիւթեր եւ կը 

պատասխանէր աշակերտուհիներուն հարցումներուն։ Տիկին Եսթեր Շիրաճեանն էր 

համակարգողը այս յայտագրին, որ իր համալսարանական պատրաստութեամբ եւ ազգային 

ու բարոյական արժէքներով փայլող ազնուական մեր տիկինն էր։ Կը յիշեմ որքան 

բաւարարուած կ’ըլլայինք ամէն հանդիպումէ ետք։ Արդիւնքը այդ հանդիպումներուն եղաւ 

այն, որ մենք զերծ մնացինք անհեռատես քայլերէ ու ապահովեցինք մեր ուսումնական 

վերելքը մինչեւ համալսարան։ 

Հայ Աւետարանական Գոլէճէն ներս մեծ կարեւորութեամբ կը շեշտուէին ազգային տօները 

ու յատուկ յայտագիրներով կը տօնախմբուէին Վարդանանցը, Սարդարապատը, Ապրիլ 24-

ը…: Թէեւ տարբեր կուսակցական արեւելում ունեցող ուսանողներ կային հաստատութենէն 

ներս, սակայն անոնք կը հետեւէին դպրոցի ազգային ընդհանրական ուղեգիծին։ 

Հաստատութեան յարկին տակ ազգային շահերը միշտ վեր կը դասուէին հատուածական, 

կուսակցական նախընտրութիւններէ։ Ամբողջական հայը կը պատրաստուէր մաքուր, վճիտ 

նկարագրով։ 

Մեր դասարանը ուշագրաւ էր արտակարգ տաղանդով օժտուած աշակերտներով։ Զաւէն 

Մսըրլեանը երկրորդական դասարաներէն արդէն կը բացայայտէր իր մէջ կազմաւորող 

պատմաբանը՝ յատկապէս վիճաբանական եւ ընդհանուր զարգացման նուիրուած 

ձեռնարկներուն ընդմէջէն։ Կարօ Բարսեղեանը սկսած էր բանաստեղծութիւններ գրել 

«Սփիւռք» շաբաթաթերթին մէջ եւ հետագային ալ յաջողեցաւ գրական իր յատուկ տեղը 

գրաւել երիտասարդ գրողներու շարքին։ Գրիգոր Շէնեանը դարձաւ հանրածանօթ՝ Լոս 

Անճելըսի մէջ հրատարակուած «Նոր կեանք» շաբաթաթերթով։ Երգիծանկարիչ 

Տատուրեանը իր շնորհքները սկսած էր յայտնաբերել ուսանողական տարիներուն։ Վեր․ 

Եսայի Սարմազեանը՝ մտաւորական հոգեւոր առաջնորդը հանդիսացաւ Լիբանանի, 

Հալէպի եւ Թորոնթոյի աւետարանական եկեղեցիներէն ոմանց ու իր ազգային եւ 

եկեղեցական ծառայութեամբ մեծապէս գնահատուեցաւ հանրային շրջանակներէ։ Անահիտ 

Թութիկեան-Մէյմարեանը ուսուցչական երկար տարիներու ծառայութեամբ Լոս Անճելըսի 

Ֆերահեան ազգային վարժարանի մէջ սերունդներ դաստիարակեց։ Ազնիւ Աւագեան-

Եղբայրեանը Ամերիկեան համալսարանէն որպէս հիւանդապահուհի վկայուելէ ետք 

դարձաւ դասախօս։ Մարի Պեսոս-Քարամը AUB-էն MA ստանալէ ետք տնտեսագիտական 

նիւթերու մէջ դարձաւ փոխտնօրէնը Ամերիկեան համալսարանի Computer Department-ին։ 

Յաջող երկրաչափ եւ ճարտարապետ եղան Սեդրակ Պալեանը, որ այժմ կը դասաւանդէ Լոս 

Անճելըսի համալսարաններէն ներս, Արամ Եղբայրեանը եւ Մովսէս Գազանճեանը։ 

Առեւտրական աշխարհին մէջ փայլեցան Օշին Սարաֆեանը, Հրայր Լափաճեանը, Զոհրապ 

Թազեանը, Պոհչէլեանը, Ասպետ Կռանեանը, Հեթեթիա Մկրտիչեանը։ Աղջիկներէն 

հանրային ծառայութեան նուիրուեցան Լիտիա Իշխանեանը, Մարի Յովսէփեանը, նելլի 

Հանէսեանը, Մարի Մահտեսեանը, Այտա Պաղչեճեանը, Արփինէ Կարպոշեանը։ Անի 

Նաճարեան երկար տարիներ Հայկազեանի նախագահի քարտողարուհին էր։ 

2000 Օգոստոսին Լոս Անճելըսի մէջ ունեցանք մեր շրջանաւարտութեան 45-ամեակի 

մէկտեղումը, գլխաւորապէս Հրայր Լամպաճեանի կազմակերպութեամբ, Լիբանանէն, 

Եւրոպայէն, Գանատայէն եւ Միացեալ նահանգներէն ժամանած դասընկերներով: Բացառիկ 

վայելք էր մեր հանդիպումը տարիներու բաժանումէ ետք։ 

 Ուրախ եմ հաստատելու, որ մեր դպրոցէն ներս չկային առանձնաշնորհեալներ։ Բոլորս 

հաւասար էինք տնօրէնութեան եւ ուսուցիչներուն աչքին։ Մենք կ’արժեւորուէինք մեր 

վարքով, պարկեշտ ու քաղաքավար կեցուածքով, դասերու մէջ գերազանցութեամբ, եւ ոչ թէ 

մեր ծնողներու տնտեսական ու ընկերային դիրքով։ 

Ոսկեղէն յուշերով լեցուն տարիներ էին մեր հինգ տարիները Հայ Աւետ․ Գոլէճէն ներս։ Մեր 

Մայր Հաստատութիւնը բարգաւաճեցաւ մեր շրջանաւարտութենէն ետք ալ երբ պրէօվէի եւ 

պաքալորեայի պարտադիր ծրագիրը իրագործելու սկսաւ։ 

Վերջին յիսնամեակը առաւել արդիւնաւորուեցաւ մեր դասընկերոջ՝ դոկտ․ Զաւէն 

Մսըրլեանի տնօրէնութեան տարիներուն։ Հակառակ որ լիբանանեան քաղաքացիական 

պատերազմի աւերիչ հետեւանքներով 800-900 հաշուող դպրոցի աշակերտութեան թիւը 

անկում կրեց, սակայն անոր ուսումնական մակարդակը երբեք չտուժեց։ Շրջանաւարտներ 

երախտագիտութեամբ կը յիշեն իրենց դպրոցը եւ կ’օժանդակեն անոր։ 

ՀԱԳ այս տարի կը նշէ իր հիմնադրութեան  հարիւրամեակը։ Ինչպիսի՛ օրհնութիւն էր ան 

իրենց բնօրրանէն դուրս քշուած գաղթական հայորդիներուն համար, որոնք Լիբանանի 

հողին վրայ իրենց նոր երդիքը կը շինէին եւ կ’ուզէին իրենց զաւակները հայկական դպրոց 

ուղարկել։ Որքա՜ն սերունդներ եկան ու անցան այս հաստատութենէն եւ կազմեցին փառքը 

մեր ժողովուրդին՝ գրական, գիտական, երաժշտական, արուեստներու, տնտեսական եւ 

արդիւնաբերական ոլորներուն մէջ, թէ՛ ազգային, թէ՛ միջազգային մակարդակի վրայ։ 

Թող անշեղ շարունակուի այս 100-ամեայ երթը դոկտ․ Արմէն Իւրնէշլեանի 

պաշտօնավարման շրջանին։ Անոր ազգային, մանկավարժական, գրական, բանասիրական 

եւ մտաւորական փայլուն վաստակը պիտի ապահովէ հետագայ յաղթանակները այս 

հաստատութեան տակաւին երկար տարիներ։ 

Շնորհաւո՛ր 100-ամեակդ, մեր սիրելի՛ Մայր Կրթօճախ՝ Հայ Աւետարանական Գոլէճ։ 

Շարունակէ՛ յաղթական երթդ դէպի նոր հարիւրամեակ։ 

ՏԵՍԱԿԷՏ 

ՍԱՏԱՐՈՒՄ 

Երկու շիրիմ իրար կից, 

Ինչպէս յաւերժ լուռ դրկից, 

Թախծում են ու պաղ խորհում, 

Թէ ինչ տարան աշխարհից: 

Յով․ Թումանեան 

«Խաղաղութիւն ամենեցուն» պարբերութիւնը 

այլեւս գործածելի չէ՝ նկատի առնելով արդի 

համատարած տիրող լարուած մթնոլորտը, երբ 

ամէնուրեք տարբեր տրամաչափի ու հզօրութեան 

բախումներ են գործում  եւ ոչ մէկ երաշխիք կայ 

հանդարտելու,  առնուազն մօտ ապագային:  Կայ 

նաեւ հիմնական մի դրոյթ, որ խաղաղութիւնը ձեռք են 

բերում եւ ոչ մուրում: Թերեւս նորութիւն չէ եւ նման 

վիճակ գոյութիւն է ունեցել տարբեր ժամանակներում, 

միայն թէ, արդի պայմաններում բեւեռացումը աւելի 

ցայտուն է  կողմերի միջեւ, եւ մենք ակամայ վկայ  ենք: 

Արդի՝ քաղաքական, տնտեսական եւ լրատուական 

միջազգային ընտրանու մի զգալի մասը համահունչ է 

ԱՄՆ-ի շահերին՝ ի հակադրութիւն  ռուսական 

բեւեռին: Վերջինիս նկատմամբ պատժամիջոցներ 

կիրառել, տեղին կամ անտեղի լինելը՝  պիտի 

գնահատական չտամ, միայն թէ աներկբայ է, որ երկու 

կողմից անմեղ զոհերի թիւը աճում է օրէցօր՝ 

հսկայական տարածքներ աւերելու հետ մէկտեղ: Փոխարէնը որոշ երկրների ռազմի 

արդիւնաբերութիւնը մեծ նուաճումներ է գրանցում: Պարզ է՝ որքան աւելի շատ զինեն, 

այնքան աւելի զոհեր ու աւերումներ կը լինեն երկուստեք: Անհնար է հարց չտալ, բայց 

յայտնի է՞, թէ ո՞ւմ  համար է շահաւէտ այդ դժոխքը: 

Սկզբունք է, որ հզօրները այլ երկիր գրաւելու անհրաժեշտութիւնը չունեն, երբ նրանք 

իրենց յատուկ եւ փորձուած միջոցներով կարողանում են վերահսկել որեւէ մեծ կամ փոքր 

երկրի ընտրեալներին, ակամայ այդ երկրի շուկան եւ միջոցները (ressource) իրենց  

հասանելի  են դառնում: Յատուկ ակնոցների կարիք չկայ տեսնելու, որ այդպիսին է վիճակը 

բազմաթիւ երկրներում եւ ցաւօք մեր աւետեաց երկիրը զերծ չէ դրանից:  Կենսական 

խնդիրների լուծում գտնելը ուղղակի կապուած է անհնարինութեան եւ անձեռնհասութեան 

այն վիճակի հետ եւ երբ ստիպուած էինք  յարմար եւ անհրաժեշտ սատար փնտռել, մեզ 

բաժին եղաւ Ռուսիան, որ  տասնամեակներ որպէս դաշնակից, ըստ ոմանց, իր 

պարտականութիւնները լիակատար չի անում  եւ   մեր թշնամու հետ աւելի մտերմական եւ 

շահաւէտ կապեր ունի: 

Հանրութեան որոշ խաւերում՝ ռուսների մասին «մանկական հիւանդութեան» նմանուող 

այդպիսի հայեացքներ են պտըտում, որ երկրի համար շահաւէտ չեն, այլ  վնասակար են, 

քանզի անիմաստ են: Հայ ամբոխը դեռ չի հասկացել, որ ուժեղ մեծերը որեւէ մէկին սիրելու 

կամ ատելու հարց չունեն, փոխարէնը կայ շահաւէտութիւն: Ինչո՞ւ ենք մոռանում, որ 

տարիներ առաջ, երբ հայկական կողմը բողոքեց՝ Բաքուին վաճառած մեծաքանակ 

զինամթերքի մասին,  պատասխանը եղաւ, որ եթէ ռուսից չառնէին, արեւմուտքից պիտի 

առնէին եւ ո՞ւր է տարբերութիւնը մեզ համար: Բարոյականի մասին խօսք չկայ եւ չի կարող 

լինել: Եթէ դիւանագիտութեան եւ քաղաքականութեան ասպարէզում սկզբունք է ուղղակի 

իմաստով ոչ մէկ բառ չասել, այլ թողնել դիմացինին գուշակել ասելիքը, մեր այրերը  ընտրել 

են գաւառական պարզամտութիւնը: 

 Յաճախ են մամուլում յայտնւում վտանգաւոր մտքեր, թէ պէտք է մեր հայեացքը ուղղենք 

դէպի արեւմուտք, մասնաւորապէս՝ ԱՄՆ, առանց հաշուի առնելու, որ այդ երազելի 

արեւմուտքը իւրովի ենթարկւում է գաղտնի, ստուերային ուժերի ճնշումին, ինչպիսին են՝ 

Բիլդերբերգը, Տրիլատերալը, Դաւոսը, Սորոսը եւ այլք, որոնց հիմնական նպատակը 

աշխարհատիրութիւնն է:   Ծանօթ չէ մի երկիր, որ վերակառուցուել է նրանց շնորհիւ, բացի 

Իսրայէլէն, որ պատերազմից յետոյ միջազգային հրէական հսկայ lobbing  էր, ապա  

Կոսովոն, որի նպատակն ու միջոցն էր՝ սերբերին պատժելով, հակադրուել ռուսներին, որ 

փաստացի ՀՀ դաշնակիցը լինելով,   աւելի սերտօրէն    համագործակցում է մեր 

թշնամիների  հետ:     Ռուսները իրենց այդ կեցուածքը թերեւս արդարացնելու միտումով  

հայկական կողմի թերի քայլեր են փնտռում եւ նշում։ Այդ չէ՞ր պատճառը, որ  ՀՀ  

Միջազգային քրէական դատարանին անդամակցելու եւ ԱՄՆ միջոցով, առ ցանց 

ձեւաչափով՝ Յանուն Ժողովրդավարութեան Բ գագաթնաժողովին    մասնակցելու համար, 

մեծ աղմուկ  բարձրացաւ, թէպէտ ակնյայտօրէն ՀՀ-ը իր ստոյգ վերապահումները յայտնեց 

Հռչակագրին՝ Ռուսաստանի պատժամիջոց կիրառելու սկզբունքի նկատմամբ 

միաժամանակ շեշտելով,  արդար եւ շուտափոյթ համապարփակ երկարատեւ 

խաղաղութեան հասնելու անհրաժեշտութիւնը՝  ՄԱԿ-ի կանոնադրութեան սկզբունքներին 

համապատասխան, Ուկրաինայում: Այսպիսով  «Ատելու չափ սիրում եմ քեզ» մթնոլորտ է 

տիրում  ՀՀ-ՌԴ զոյգի միջեւ ՀԱՊԿ-ն ներառեալ: Աւա՜ղ: 

Ըստ հասարակութեան որոշ խաւերի՝  նման կացութիւնը եւ քայլերը պետականութեան 

շահերին եւ անվտանգութեանը համահունչ չեն, քանզի արդի մեր միակ սատարը իր 

տարբեր թերութիւններով Ռուսիան է, որի հետ կապուած ենք երկկողմ 

յարաբերութիւններով՝ ռազմավարական, տնտեսական, խաղաղապահների եւ այլ 

կենսական որոշ  ոլորտներում: Մաղթենք, որ այդ վիճակը վաւերացնելու քննարկումների 

ընթացքին պատգամաւորները նկատի կ՝առնեն խնդրոյ նրբութիւնը եւ կարեւորութիւնը, 

քանզի ՌԴ պաշտօնապէս ակնկալում է, որ Միջազգային քրէական դատարանին (ՄՔԴ) 

Երեւանի յարելը պէտք է կարգաւորուի դաշնակցային եւ փոխընդունելի ձեւով: Տիրող 

պայմաններում խոհեմութիւնը եւ զգուշութիւնը շռայլութիւն չեն եւ բանականութեան ճիշտ 

եւ տեղին գործածումը մեր սպասելիքների գրաւականն է լինելու: Միեւնոյն ժամանակ 

անհամաձայնութիւններից յետոյ ՀԱՊԿ-ն մշտական պատրաստակամութիւն է յայտնել 

առաքելութիւն ուղարկել հայ-ազերի  սահման՝ ելնելով ՀՀ անվտանգութեան ապահովման 

շահերից։ Կարծում եմ հրաժարուելով ՌԴ հետ գործակցել՝ գիտենք, թէ ի՛նչ ենք կորցնում, 

բայց յայտնի չէ, թէ փոխարէնը ի՛նչ կը գտնենք: Ուկրաինայի օրինակը առկայ է, արջի հետ 

խաղալը վտանգաւոր: Երեւոյթների տարողութիւնը անգիտանալը անձեռնհասութիւն է: Եթէ 

նոյնիսկ մեզ ցաւակցողները շատ են, ապա հեռու են իրական սատարողները: Յիշենք   

«Բազումք են կոչեցեալք եւ սակաւք ընտրեալք» դարաւոր իմաստութիւնը: 

31-3-23                             

Ռուբէն Յովակիմեան- Սեն Ռաֆայել 

ՇԱՐՈՒՆԱԿԱԿԱՆ ՑԵՂԱՍՊԱՆՈՒԹԻՒՆԸ ԵՒ ՄԵՐ ՀԱՒԱՔԱԿԱՆ 

ԱՆԳՈՐԾՈՒՆԷՈՒԹԻՒՆԸ 

Յակոբ Աւետիքեան 

 - 

21/04/2023 

Հայոց ցեղասպանութեան վերաբերեալ հայալեզու թէ 

օտարալեզու հսկայական քանակութեամբ գիրքերու 

եւ ուսումնասիրութիւններու մէջ շատ փոքր թիւ կը 

կազմեն նիւթական հատուցման վերաբերող 

աշխատութիւնները: Տարօրինակ երեւոյթ՝ երբ նկատի 

ունենանք, որ իւրաքանչիւր հեղինակ, յօդուածագիր 

ու ճառախօս, արտայայտուելով պահանջատիրական 

մեր իրաւունքներու մասին, արձանագրելով հանդերձ 

Մեծ Ոճիրի անհատոյց մնացած ըլլալու փաստը, 

լաւագոյն պարագային հարեւանցիօրէն միայն 

կանդրադառնայ հարցի նիւթական-ֆինանսական 

կողմին, առաւելաբար շեշտելով եկեղեցիներու, 

պատմական յուշարձաններու պարագան: 

Հազուագիւտ աշխատութիւններէն մէկը,- գոնէ ինծի ծանօթ գիրքերուն մէջ,- մեր բացառիկ 

օսմանագէտ պատմաբաններէն Լեւոն Վարդանի 1970-ին Պէյրութ տպագրուած «Հայկական 

Տասնհինգը եւ Հայերու Լքեալ Գոյքերը» աշխատութիւնն է, որ առաւելաբար կը ծանրանայ 

1915-ին Օսմանեան կառավարութեան արձակած նենգաւոր զոյգ հրահանգներուն՝ 

«ռազմական նկատառումներով» հայոց «ժամանակաւոր» գաղթին եւ մինչեւ «աքսորէն հայոց 

վերադարձը» անոնց գոյքերուն «ապահով պահպանումին»… Այս վերջինը կը կոչուէր 

«Էմվալը մեթրուքէ», «Լքեալ գոյքեր»: Յատուկ «Քոմիսիոն» մը կազմուած էր այդ գոյքերուն 

ցուցակագրման համար, որ ենթականերուն համապատասխան ստացագիրներ կու տար եւ, 

իբր, կը պահպանէր գոյքերը: 

Մենք քաջ գիտենք, թէ այդ «Քոմիսիոնը» յետոյ ինչպէս պահպանեց այդ գոյքերը, բայց 

գոյքերէն առաջ՝ ի՛նչ եղաւ գոյքերու տէրերուն: Անոնց մեծամասնութիւնը բնաւ 

չվերադարձաւ անապատներէն, իսկ Սուրիա, Լիբանան եւ այլուր հասած վերապրողներէն 

ոմանք սրբութեամբ պահեցին այդ փաստաթուղթերը՝ կալուածաթուղթերու եւ 

դրամատնային ստացագիրներու հետ: 

Յիշեալ փաստաթուղթերը յետագային բնաւ չօգտագործուեցան, եթէ նկատի չառնենք 

Զինադադարին յաջորդած 1-2 տարիները, երբ ծննդավայր,  յատկապէս Կիլիկիա 

վերադարձած հայերը վերահասու եղան, որ իրենց գոյքերը, կալուածները եւ ամբողջ 

ունեցուածքը, յատկապէս գորգեր ու կարպետներ, նոյնինքն «Քոմիսիոն» կոչուած պետական 

այդ մարմիններուն կողմէ կողոպտուած-վաճառուած են պետական պաշտօնեաներու, 

որոնցմէ ոմանք առայսօր, Թուրքիոյ մէջ շա՜տ յայտնի ընտանիքներ, կը վայելեն հայոց՝ 

այսպէս կոչուած «լքեալ», բայց իրականութեան մէջ՝ բռնագրաւեալ ու կողոպտեալ գոյքերն 

ու կալուածները: 

Արդէն 108 տարի անցեր է այդ դժնդակ օրերէն, թեեւ այսօր ալ անհոգ չեն մեր Հայաստան-

Արցախ հայրենիքին օրերը: Եւ այսքան ժամանակ մենք չենք կրցած տնտեսագէտ-

ֆինանսագէտ-մասնագէտ պատմաբաններու եւ իրաւաբաններու ձեռքով պատրաստուած 

համապարփակ փաստաթուղթ պատրաստել, միջազգայնօրէն ընկալելի մակարդակով, եւ 

զայն ներկայացնել տարբեր երկիրներու ատեաններ: Թղթածրար՝ ուր կը բացայայտուի եւ 

կապացուցուի, որ արեւմտահայութեան հայրենազրկման, ոչնչացման թրքական ծրագիրին 

գլխաւոր նպատակներէն մէկն ալ հայութեան ունեզրկումն էր, անոր ունեցուածքներուն՝ 

հող, տարածք, կալուածներ, գոյք եւ ֆինանսներ, կողոպուտը: 

Ունեզրկման այդ ծրագիրը կընդգրկէր ոչ միայն Արեւմտահայաստանն ու Կիլիկիան, այլ 

նաեւ՝ արտասահմանեան դրամատուներուն ի պահ տրուած գումարներն ու թանկարժէք 

իրերը: Այս իմաստով աւելի քան լպիրշ փաստ է Մ. Նահանգներու դեսպան Հենրի 

Մորկենթոյի վկայութիւնը Թալաաթի հետ ունեցած իր առանձնազրոյցներէն մէկուն 

առիթով, որուն ընթացքին Գլխաւոր ցեղասպանը խնդրելու ձեւով հարց կու տար, թէ 

Ամերիկան կրնա՞յ թրքական կառավարութեան փոխանցել ամերիկեան դրամատուների մէջ 

գտնուող «օսմանցի» հայերուն դրամական հաշիւներուն ցանկը, արդէն սպաննուա՛ծ 

հայերու, որպէսզի օսմանեան իշխանութիւնը «տէր կանգնի» անոնց ժառանգութեան: 

Բացառելով մասնակի մի քանի դէպքերը, երբ հայերս նիւթական հատուցման պահանջներ 

դրած ենք Թուրքիոյ առջեւ, ինչպէս՝ Զինադադարի կարճ ժամանակաշրջանին, որուն 

անդրադարձ եղաւ վերը, ինչպէս նաեւ, 7-8 տարի առաջ, Մեծի Տանն Կիլիկիոյ 

կաթողիկոսարանի իրաւաբաններուն դիմումը Թուրքիոյ սահմանադրական դատարանին՝ 

Սսոյ կաթողիկոսութեան կալուածները վերստանալու խնդրով, որ անյաջողութեամբ 

աւարտեցաւ, մեզի յայտնի ուրիշ որեւէ փորձ չէ կատարուած պաշտօնապէս հատուցման 

պահանջ ներկայացնելու դատական ատեաններ: Նկատի ունիմ մասնաւորապէս 

ամերիկեան ատեանները, ուր իրաւական վճռական գործօն կը համարուի նախադէպային 

(precedential) սկզբունքը: Այսինքն՝ դատական որեւէ ատեանի դրական վճիռը, որպէս 

նախադէպ, օրինական հիմք կը հանդիսանայ դատական ամբողջ համակարգին համար: 

Անշուշտ եղած են դէպքեր, երբ կարգ մը ամերիկահայեր, ի ձեռին ունենալով պաշտօնական 

կալուածաթուղթեր՝ խորհրդատուութեան համար դիմած են իրաւաբանական-

փաստաբանական գրասենեակներ, ուր մեր հայրենակիցներուն ըսուած է, թէ քանի դեռ 

պետական մակարդակով ճանցուած չէ պահանջ ներկայացնողներու ցեղասպանութեան 

կամ բռնագաղթի զոհ ըլլալը, այդ կալուածաթուղթերը չեն կրնար իրաւական հիմք 

հանդիսանալ: 

Օրինակ՝ նման պատասխան տրուած է մեր նորոգ հանգուցեալ ընկերոջ՝ Երուանդ 

Ազատեանին, որ ներկայացուցած է, ինչպէս պատմած է մեզի, Ատանայի նահանգի 

Ինճիոլիք բնակավայրին վրայ, ուր այժմ տեղակայուած է ամերիկեան ռազմախարիսխը՝ 

վարձակալական հիմունքներով, բաւական ընդարձակ տարածքի մը սեփականութեան 

փաստաթուղթը, վերոնշեալ նոյն առարկութեան հանդիպած է: 

Այս իրադրութեան մէջ ապշեցուցիչ է անհատ թէ հաւաքական ամերիկահայոց 

անգործունէութիւնը, երբ, ի ձեռին ունենալով հանդերձ Մ. Նահանգներու Քոնկրէսի զոյգ 

պալատներուն յաջորդական որոշումները Հայոց ցեղասպանութիւնը ճանչնալու եւ 

դատապարտելու վերաբերեալ (վերջինը՝ 2019 Հոկտ. 29-ին, թիւ 296), ինչպէս նաեւ 

նախագահ Ռոնալտ Ռէյկընի 1981 Ապրիլ 22-ի Յայտարարութիւնը, ոչինչ ձեռնարկած են 

դատական կարգով իրացնելու, capitalize ընելու, այդ պատմական որոշումները եւ 

նախադէպեր ստեղծելու միջոցով անհատական եւ հաւաքական հատուցման պահանջ 

ներկայացնելու Թիւրքիյա Ճումհուրիէթիի իշխանութեանց: Մանաւանդ որ ամերիկահայերը 

ունին այդ փորձառութիւնը տակաւին 1925-էն ի վեր, երբ Փորթլենտէն (Օրեկընի նահանգ) 

Թադոս Քարթողեան անուն հայ մը Շրջանային դատարանին մէջ վիճարկեց մինչ այդ 

գործող եւ ամերիկեան քաղաքացիութեան համար հայերը «անբաղձալի տարր» հռչակող 

օրենքը եւ յաղթեց: Յաղթեց՝ գաղութի գործօն անդամներու միահամուռ ջանքերով ու 

նիւթական աջակցութեամբ՝ գլխաւորութեամբ ռամկավար գործիչ եւ հրատարակիչ 

Տիրատուր Տիքիճեանի: 

Այսօր նոյնպէս անհրաժեշտ է համատեղել ամերիկահայ գաղութին ջանքերը, համակարգող 

միացեալ եւ մնայուն մարմին ստեղծել (ինչպէս հրեաներն ունին 1951 թուականէն ի վեր) եւ 

դատական արդար վճիռներու նախադէպ(եր) ստեղծել՝ հատուցման գործը գործնական 

գետին փոխադրելու համար: 

Այո՛, ընդդէմ Թուրքիոյ հայահալած քաղաքականութեան, որ կը շարունակուի եւ պիտի 

շարունակուի անընդհատ, հակառակ մերօրեայ սիրախաղերու: Վկա՛յ՝ 44-օրեայ 

պատերազմը եւ Արցախի ու Հայաստանի դէմ ընթացող նուաճողական ռազմաքաղաքական 

պայքարը: 

Դատական նախադէպերու ստեղծումը, սկսելով Ամերիկայէն, վստահաբար զսպաշապիկ 

մը պիտի դառնայ թուրք-ատրպէյճանական ցեղասպան քաղաքականութեան ծաւալումին 

համար: 

Յ. ԱՒԵՏԻՔԵԱՆ 

«ԱԶԳ» 

ՀԱՅԱՍՏԱՆ – ԱԶԵՐՊԱՅՃԱՆ ՀԱԿԱՄԱՐՏՈՒԹԻՒՆԸ ՊԻՏԻ ՎԵՐԱԾՈՒԻ՞ 

ԻՐԱՆ-ԱԶԵՐՊԱՅՃԱՆ ՊԱՏԵՐԱԶՄԻ 

ՕԹԱՆ-ի նախկին ընդհ. քարտուղար Անտերս Ֆոկ 

Ռասմուսեն «Ֆիկառօ»- ին տուած հարցազրոյցին մէջ 

յառաջիկայ ամիսներուն Հայաստանի եւ 

Ազերպայճանի միջեւ պատերազմի վտանգ կը տեսնէ։ 

Հայաստանի իշխանութիւնները եւս անդադար կը 

նախազգուշացնեն, թէ Ազերպայճան կը 

պատրաստուի Հայաստանի եւ Արցախի վրայ լայնածաւալ յարձակումի։ Զուգահեռաբար 

Հայաստանի վարչապետը կը խօսի նաեւ խաղաղութիւն կնքելու պատրաստակամութեան 

մասին։ Շատերու համար անհասկնալի է՝ ինչպէ՞ս կարելի է մէկ կողմէ զգուշացնել 

միջազգային հասարակութիւնը յարձակումի վտանգի մասին, միւս կողմէ խօսիլ՝ 

խաղաղութեան պայմանագրի պատրաստութեան։ Այս հարցումին «Քաղաքացիական 

Պայմանագիր» կուսակցութենէն Բաբգէն Թունեանի պատասխանը նշանակալից է. “Մենք 

խաղաղութեան օրակարգի մասին Ադրբեջանի հետ չենք խօսում, աշխարհի հետ ենք 

խօսում, որպէսզի հասկանալի լինի, որ մենք յարձակող չենք, պատերազմի չենք ձգտում, 

հակուած ենք կառուցողական երկխօսութեան եւ խաղաղութեան։ Խաղաղութեան մասին 

խօսելը չի նշանակում, որ պէտք է ձեռքներս ծալած նստենք եւ բանակի, սահմանների 

ամրութեան առումով ոչինչ չանենք”։ Ահա, Հայաստանի իշխանութեան դիրքորոշումը՝ 

խաղաղութեան տենչալ, միաժամանակ պատերազմի պատրաստուիլ։  

Հարաւային Կովկասի մէջ իրավիճակի բարդութիւնը հասկնալու համար, կարեւոր է մօտէն 

ուսումնասիրել շրջանին մէջ ԱՄՆ-ու,– իբրեւ միջազգային հզօրագոյն պետութիւն,– 

ռազմավարական շահերն ու վարած քաղաքականութիւնը։ Յատկանշական է այս առթիւ 

Արտաքին գործոց նախարար Պլինքընի պատասխանը Մարտ 22-ին ԱՄՆու Ծերակոյտի 

Արտաքին յարաբերութիւններու յանձնաժողովի անդամ Պոպ Մենենտեսի պահանջին թէ՝ 

ԱՄՆ-ու Ազատութեան աջակցութեան օրէնքի 907-րդ կէտին համաձայն, Ազերպայճանի 

տրուելիք 164 միլիոն տոլար ռազմական օգնութիւնը պէտք է կասեցուի, մինչեւ որ ան 

կարողանայ հաստատել, թէ Հայաստանի հետ իր վէճը կը լուծէ բացառապէս 

դիւանագիտական ճանապարհով։ Պլինքըն պատասխանած է, թէ «Ազերպայճան երկար 

սահման ունի Իրանի հետ, որ պաշտպանութեան կարիք ունի»։ Ընդգծած է նաեւ 

«գործակցութեան անհրաժեշտութիւնը Ազերիներու, ԱՄՆ-ու եւ ՕԹԱՆ-ի ուժերուն միջեւ, 

որովհետեւ Ազերիները կը մասնակցին խաղաղութեան պահպանումին»։ Այս վերջին տողին 

ետին պէտք չէ անտեսել Իսրայէլի անվտանգութեան պահպանման հարցը։ 

 Իրանի սահմանակից ըլլալով՝ Ազերպայճանի աշխարհաքաղաքական կարեւորութիւնը 

մեծ է ԱՄՆ-ու արտաքին քաղաքականութեան համար։ Նոյնքան ալ կարեւոր է 

տարածաշրջանին մէջ իբրեւ ռուսական ներկայութեան դիմակայող ուժ։  

Եւրոպական Միութեան համար եւս Ազերպայճան ռազմավարական գործընկեր է, կազ եւ 

քարիւղ արտադրող։  

Այս պայմաններուն մէջ, շատ զարմանալի չեն Ազերպայճանի նախագահ Ալիեւի 

յոխորտանքներն ու յարձակողական քայլերը, որոնց դիմաց Հայաստան ներկայ դրութեամբ 

հակադարձելու մեծ հնարաւորութիւն չունի, սակայն, Իրանի կողմէ զգալի են ռազմական 

լուրջ նախապատրաստութիւնները, ռազմափորձերը եւ քաղաքական ղեկավարներու 

կանխազգուշացումները։  

Ազերպայճանի կողմէ Իրանի հիւսիային շրջանին «հարաւային Ազերպայճան» անուանումը 

եւս կարեւոր ցուցիչ է անոր Իրանի հանդէպ ունեցած թշնամական վերաբերումին, ինչպէս 

որ Հայաստանի համար ալ կը գործածէ «արեւմտեան Ազերպայճան» ու «արեւմտեան 

Զանգեզուր», իսկ Արցախի համար՝ «Ղարաբաղ» անուանումը, մերժելով միջազգայնօրէն 

ընդունուած Լեռնային Ղարաբաղ անուանումը։  

Իսկ Ռուսաստանի պարագան շատ աւելի երկդիմի է, նկատի առնելով Ազերպայճանի եւ 

Թուրքիոյ հետ անոր ռազմավարական շահերը։ Իսկ Հայաստանի ղեկավարութեան 

Ռուսաստանի նկատմամբ,– իբրեւ ռազմավարական դաշնակից,– բռնած աւելի 

պահանջկոտ դիրքորոշումը եւ Արեւմուտքի հետ գործակցութեան համարձակ քայլերը, 

վերջինս դրած են նեղ կացութեան մէջ։ 

 «Հրապարակ» լրասփիւռը, որ ռուսական աղբիւրներու մօտ է, տարածեց լուր մը, որ ռուս 

խաղաղապահ ուժերուն՝ կացութեան տէր ըլլալու անկարողութեան նշան է։ Արցախի 

նախագահ Արայիկ Յարութիւնեան կրկին Մոսկուա այցելած ըլլալով, վերադարձին, 

մերձաւոր շրջապատին ըսած է, որ պէտք է պատրաստուիլ երկարատեւ եւ կոշտ 

դիմադրութեան՝ կրակոցին կրակոցով պատասխանելու, մեծով-փոքրով զինուելու՝ 

պատրաստուելու յառաջիկայ պատերազմին։ Այս խօսքերը իրենց առաջին գործադրութիւնը 

ունեցան Մարտ 28-ին Արցախի մէջ ազերական դիրքերու յառաջխաղացքի փորձին 

կանխումով։ 

ԺԻՐԱՅՐ ՉՈԼԱՔԵԱՆ 

ՆՈՐ ՅԱՌԱՋ 

29/3/2023 

ՍԱՐԳԻՍ ՎԱՀԱԳՆ  «ԻՆՔՍ՝ ԻՆՁ ՀԵՏ»  ՅՈՒՇԱՎԷՊԻՆ  ԱՌԹԻՒ 

ԳՐԻԳՈՐ ՍԻՄՈՆԵԱՆ 

Քիչերն են, որ կը կտրեն ինիսունը: Եւ այդ քիչերուն 

ալ բախտաւոր մէկ փոքր տոկոսն է, որ հոն կը հասնի 

անխաթար գիտակցութեամբ եւ հաստատուն 

յիշողութեամբ: Եւ տակաւին, այդ բախտաւորներուն 

մէկ չնչին մասնիկն է, որ օժտուած է ստեղծագործ 

խառնուածքով եւ մտաւորական 

պատրաստութեամբ: Հետեւաբար, հայ գիրի 1600 

տարուայ պատմութեան ընթացքին, հաւանաբար 

մէկ ձեռքի մատներուն վրայ կարելի է համրել այն 

գիրքերը որոնք գրուած են ինիսունը անց 

հեղինակներու կողմէ: «Ինքս՝ Ինձ Հետ»ը (Լոս 

Անճելըս, 2019) այդ հազուագիւտ երեւոյթներէն է: 

«Երբ, իննիսուն տարեկանիդ, (…) ելեր հարց կու 

տաս ինքզինքիդ, թէ ո՞վ ես դուն, ըսել է, բարեկա՛մս, ինքնութեան լուրջ հարց ունիս 

տակաւին»: Այս տողերով կը սկսի Սարգիս Վահագն, երբ կը նստի ինքն իր հետ, «հիմա որ 

բաւարար ազատ ժամանակ ունիմ մտորելու»: 

Սակայն մօտ դար մը պարփակող գիրքին 154 էջերուն հոսքին հետ շատ արագ 

կ՛անդրադառնանք, որ հեղինակը ինքնութեան ո՛չ մէկ տագնապ ունի: Ընդհակառակը, ան 

շատ յստակ գիտակցութիւնը ունի իր անձին ու տեղին: Ինքնավստահ, հաւասարակշռուած 

եւ արդարամիտ, Վահագն կեանքի յարուցած խոչընդոտները յաղթահարած մարդու արդար 

գոհունակութեամբ իր կեանքը վերաքաղ կ՛ընէ: 

Իր սերնդակից արեւմտահայերու մեծամասնութեան նման, ինքն ալ աշխարհ կու գայ 

«ակնյայտ չքաւորութեան» մէջ: Իր բառերով՝ «Մեծ Եղեռնի փոթորիկներէն քշուած ու 

մազապուրծ փրկուած երկու որբեր՝ հաճընցի Գաբրիէլը եւ շապին գարահիսարցի Ազնիւը, 

հազիւ չափահասութեան սեմին հասած (…) չես գիտեր ճակատագրի ո՞ր մէկ խաղով, կը 

հանդիպին իրարու եւ կը սիրահարին»: 

Հայրը հնակարկատ, քանի մը անգամ ընտանիքը տարբեր տեղեր կը փոխադրէ աւելի 

բարեկեցիկ պայմաններ ստեղծելու համար: Հեղինակը ուշքի կու գայ շատ կանուխ եւ, 

օժտուած ըլլալով բացառիկ յիշողութեամբ, կը զարմացնէ նախ ծնողքը եւ ապա ընթերցողը: 

Ան շատ ջինջ եւ վառ յուշեր ունի իր մանկութենէն, որոնք կ՛երթան մինչեւ երկու տարեկան 

հասակը: Այսինքն, այս գիրքը կ՛ընդգրկէ 90 տարիներու յուշագրութիւն: Հեղինակը վերջին 

վկան է արեւմտահայոց յետ-եղեռնեան առաջին տասնամեակներու պատմութեան: 

Համեստ, շատ համեստ պայմաններու մէջ հասակ կը նետէ: Դամասկոս, վեց տարեկանին, 

չար դասընկերոջ մը ոտքին հասցուցած անիմաստ հարուածներէն գրեթէ սրունքը կը 

կորսնցնէ: Բժիշկները ձեռքերնին կը լուան եւ միայն քիւրտ սափրիչի մը հինաւուրց 

դարմանումովն է, որ սրունքը կը փրկուի: 

Իր մանկութեան յուշերը կը վերակենդանացնեն կորսուած աշխարհ մը, ուր զարնուած 

խլեակը արեւմտահայութեան քարշ կու տար իր թշուառ առօրեան, իր զաւակներուն աւելի 

լաւ ապագայի մը յոյսով: 

Ուշիմ պատանին, յաղթահարելով խոչընդոտները, կը յաջողի Ֆրանսական «լիս»է մտնել: 

Սակայն հոն իր դէմ կը գտնէ հայերու հատուածական եւ դասակարգային 

խտրականութեան տգեղ երեւոյթը: Հակառակորդ հոսանքի եւ հարուստ դասու հայ 

դասախօսները եւ աշակերտները կը ցցուին իր եւ մէկ բախտակից դասընկերոջ դէմ: Անոնք 

չեն հանդուրժեր այդ «աղտոտ նահարցիները» իրենց լիսէէն ներս: 

Սակայն իր ուսման բուռն փափաքը կը բախի իրականութեան հետ: Հայրը նիւթապէս չի 

կրնար տոկալ զինք համալսարանաւարտութեան հասցնելու: Սակայն աւելի մեծ հարուածը 

կը հասնի երբ հայրը քառասուն երկու տարեկանին կը մահանայ, եւ ինք տասնութ 

տարեկանին կը դառնայ ընտանիքին ապրուստի յենարանը: 

Կը ստիպուի ուսման ծրագիրէն ետ քաշուիլ եւ ստանձնել հօր կօշիկի գործը: Այդ գործը 

յաջողութեամբ գլուխ կը հանէ, բայց ինք ատկէ աւելի յաւակնութիւններ ունի: Գրական 

աշխարհ մուտք կը գործէ եւ իր մտաւորական զարգացումը կը շարունակէ ազատ 

ժամերուն: Գրողներու շրջանակ կը մտնէ եւ գրողներու կը հանդիպի: Կը սկսի 

պատմուածքներ հրատարակել: Կ՛անդրադառնայ թէ գրողներուն մէջ ալ կան նախանձ, 

գձուձ եւ փոքրոգի մարդիկ: Ապա կը հանդիպի իր կեանքի ընկերոջ՝ Հայկուհիին, եւ այս 

կ՛ըլլայ իր կեանքի ամէնէն բախտորոշ դէպքը: Հաշուապահութիւն կ՛ուսանի եւ կօշիկի 

գործէն դուրս կ՛ելլէ: Կ՛ամուսնանայ, երեք զաւակներ կ՛ունենայ, կը շարունակէ գրել: 

Գրական գործունէութիւնը կը գնահատուի ե՛ւ Սփիւռքի ե՛ւ Հայաստանի մէջ: Գրական 

մրցանակներու կ՛արժանանայ եւ տասնեակ մը հատորներ կը հրատարակէ: 

Այս գիրքը պատմութիւնն է անհուն սիրոյ: Սարգիս Վահագնի կեանքին թէ՛ առանցքը եւ թէ՛ 

ալ կռուանը իր կեանքի ընկերուհին է, իր կեանքին մեծ սէրը՝ Հայկուհին: Եօթանասուն 

տարիներու թաւալը չեն մաշեցուցած այդ խորունկ խանդաղատանքը, այդ զուլալ 

գուրգուրանքը, այդ անսահման գորովը որ հեղինակը կը տածէ իր կնոջ հանդէպ: 

Իր առաջին հանդիպումին իսկ, հեղինակին սիրտը սիրոյ նիզակէն կը զարնուի եւ քանի մը 

տրոփ կը փախցնէ: Շատ չ՛անցնիր անդրադառնալու, թէ այս ոչ թէ միայն սրտի հրայրք է, 

այլեւ մտքի: Համալսարանաւարտ աղջիկը գիտական իր մասնագիտութեան կողքին 

գրականութեան հանդէպ լայն հետաքրքրութիւն ունի: Եւ այդ հետաքրքրութիւնը ճամբայ կը 

բանայ անոնց մօտեցումին եւ մտերմութեան, ուրկէ ալ կը ծաղկի անոնց սէրը: 

Եթէ Հայկուհիին սրտին ճամբան իր գրականութեամբ կը սկսի բացուիլ, Հայկուհիին սէրն ու 

քաջալերանքն ալ զարկ կու տան եւ կ՛ուռճացնեն Վահագնի ստեղծագործական կեանքը: 

Այս զիրար խթանող ու ամբողջացնող շրջանակը կը շարունակէ բանիլ մինչեւ այսօր: 

Երբ Սարգիս Վահագն ինքն իր հետ առանձին նստած կը խոկայ, երեք նուաճումներ ունի 

որոնցմով անհունօրէն գոհ է եւ արդարօրէն հպարտ: 

Առաջինը՝ իր գրողի հանգամանքն է: Իր մանկութեան, կեանքին իրեն ընծայած նեղ 

կարելիութիւններէն չբաւարարուած, պատանի եւ ապա երիտասարդ Սարգիս 

Փաթափութեանը հրեց իր շուրջ գծուած սահմանները եւ քանդեց իր դէմ ելած 

խոչընդոտները: Իր գրականութեան մէջ եղաւ անկեղծ եւ անզիջող: Բարոյական բարձր 

նշաձող մը ընտրեց եւ հաւատարիմ մնաց ինքն իրեն եւ իր գրականութեան: Փաթափութեան 

մարդը եւ Վահագն գրողը նոյնացան: Կարելի չէ մէկուն մասին խօսիլ առանց միւսին: Եւ 

Վահագնի գործը իր արժանի տեղը ունի սփիւռքահայ գրականութեան մէջ: 

Երկրորդը՝ Հայկուհին է, իր կեանքի ընկերն ու մեծ սէրը: Ամէնուն վիճակուած չէ 

անպարագիծ եւ փոխադարձուած սիրոյ մը անհուն գոհունակութիւնը: Եւ Հայկուհին միշտ 

ներկայ է եւ հեղինակի մտքին ու սրտին մէջ: Այդ սիրով զօրացած ու վերացած, Վահագն 

կեանքին իր դէմ հանած ամեն արգելք արժանապատւութեամբ յաղթահարած է: 

Երրորդը՝ իր երեք շնորհալի զաւակներն են: Ճարտարապետ աղջիկը՝ Հուրին ու երկու 

գիտնական տղաքը՝ Արան եւ Արտեմը: Արտեմը, ինչպէս ամէն գիտակից հայ գիտէ, 

2021ին  արժանացաւ Նոպէլեան մրցանակին եւ ամբողջ ազգին հպարտութիւնն է: 

Մեծ Աղէտի մնացորդացէն ծնունդ առած, կեանքի իրեն սահմանած շրջանակը իր 

երկաթեայ կամքով ու անխոնջ աշխատանքով կոտրած, եւ ինքն իրեն համար հաստատած 

բոլոր գագաթները նուաճած մարդու մը պատմութիւն է այս: Պարկեշտ, արդար եւ 

ստեղծագործ կեանքի մը ինիսունամեայ պատմութիւնը, ուր հեղինակը պահ մը կանգ 

կ՛առնէ, ետ կը նայի, հաշիւի կը նստի ինքն իրեն հետ եւ ինքնագոհ եւ խիղճը հանգիստ, 

գրիչը վար կը դնէ պահ մը: Ընթերցողը կը յուսայ, որ այդ ըլլայ միայն պահ մը, որովհետեւ 

Սարգիս Վահագնի ապրած կեանքի փորձառութեան եւ պայծառ մտքին մէջ տակաւին շատ 

մը շահեկան յուշեր կան որոնք պէտք չէ մոռցուին: 

«ՓԻՒՆԻԿԵԱՆ ԱՓԵՐԷՆ» ԳԻՐՔԻՍ ՇՆՈՐՀԱՆԴԷՍԷՆ 

ՏՊԱՒՈՐՈՒԹԻՒՆՆԵՐՍ 

Մարտ 23-ին վերջապէս տեղի ունեցաւ վերոյիշեալ 

գրքիս շնորհանդէս-գինեձօնը Հայաստանեայց 

Առաքելական Եկեղեցւոյ Առաջնորդարանի «Համբար» 

սրահին մէջ։ Սրահը լեփ-լեցուն էր։ Ներկայ էր Թեմիս 

Առաջնորդ Տ. Յովնան Արք. Տէրտէրեանը, 

ընկերակցութեամբ արժանապատիւ քահանայ 

հայրերու, ներկայ էին ազգային մարմիններու 

ներկայացուցիչներ, ազգականներ, պաշտօնակիցներ, 

ՌԱԿ-ի անդամներ եւ համակիրներ, գրասէրներ եւ 

կարեւոր թիւով նաեւ նախկին աշակերտ 

աշակերտուհիներ Մելգոնեան Կրթական 

Հաստատութենէն եւ Մանուկեան-Տեմիրճեան 

վարժարանէն։ 

 Հանդիսութեան հովանաւորն էր Առաջնորդ 

Սրբազան Հայրը, կազմակերպող` ՌԱԿ Արեւմտեան 

ԱՄՆի Շրջանային Վարչութիւնը, կը մասնակցէին նաեւ առաջնորդարանի «Զուարթնոց» 

յանձնախումբը, ՄԿՀ Շրջանաւարտից Միութիւնն ու «Չորք-Մարզպանի Հայր. Միութիւն»ը։ 

Օրուան փորձառու հանդիսավարուհին էր Օրդ. Լորա Գույումճեան, որ ներկայացուց 

կենսագրութեանս համառօտ գիծերը եւ գրքիս նպատակն ու գրական արժէքը։ 

«Զուարթնոց»ի կողմէն ելոյթ ունեցաւ ատենապետը՝ Բժ. Սիմոն Սիմոնեանը, որ դասընկերս 

եղած է  ՀԲԸՄ Յովակիմեան-Մանուկեան Մանչերու Երկր. Վարժարանին մէջ։ Ան լաւ կը 

ճանչնար զիս եւ իրեն յատուկ մեկնաբանութեամբ ընդգծեց գրքիս ազգային-հասարակական 

արժէքը եւ արտայայտուեցաւ նաեւ յատկապէս ԱՄՆ-ի հայկական դպրոցներու 

դիմագրաւած դժուարութիւններուն ու վիճակին մասին։ ՌԱԿ-ի կողմէ հանդէս եկաւ Բժ. 

Ռաֆֆի Պալեան, որ գնահատեց իմ կրթական, ազգային-հասարակական եւ գրական-

խմբագրական գործունէութիւնս յատկապէս ընդգծելով այն կարեւորութիւնը, որ ընծայած 

եմ լիբանանահայ համայնքին եւ լիբանանեան հայրենիքին։ 

 Մեծ տպաւորութիւն թողուց վրաս կարճ 

ատենուան մը համար պաշտօնակիցս եղած 

Յովհաննէս Սրկվ. Գումրուեանի ներկայացումը։ Ան 16 

վայրկեաններու մէջ կրցաւ ներկայացնել հատորին 

երեք մասերը եւ անոնց առանձնայատկութիւններն ու 

կարեւորութիւնը ապագայ պատմաբանին համար, 

եթէ պէտք ունենայ աւելի լաւ հասկնալու 40-70-ական 

թուականներու լիբանանահայութեան ապրած 

վերելքն ու իղձերը։ Ըստ Յ. Գումրուեանի ներկայացուող գիրքը իւրայատուկ հայելի մըն է, 

ուր կարօտի, թախիծի քողին ետեւ հեղինակը կը վերապրի անցեալի յուշերը, հայկական 

թաղերու եւ մարդոց կենցաղը, անոնց սէրը ուսման ու հայրենիքի հանդէպ։ Անկեղծօրէն ես 

շատ տպաւորուած եմ իր բանասիրական հմուտ վերլուծութեամբ եւ իմ կամ մեր սերունդին 

խորքը թափանցելու իր հմտութեամբ։ 

 «Մեր թաղերու ժողովրդային համալսարանը եւ այլ բաներ» ակնարկէն հատուածներ 

ընթերցեց հրատարակութեան սրբագրիչ տիկինս՝ Նազիկը, նոյնպէս բանասէր եւ 

երկարամեայ ուսուցչուհի։ Հրամցուած հատուածը մեր թաղերու յայտնի վարսաւիրանոց-

գրադարանի՝ «Սամի Կարօ»ի մասին  էր՝ անցեալի տխրաթախիծ եւ անոյշ ու հայաբոյր 

օրերու նուիրուած ակնարկ մը։  

 Դաշնամուրային երկու կատարումներ՝ Կոմիտասէն եւ Շոփէնէն, ստեղծեցին 

կարօտի մթնոլորտ մը, որ յատուկ է իմ գիրքիս, որովհետեւ բազմաթիւ ակնարկներու եւ 

պատմուածքներու մէջ առկայ է այդ զգացումը։ Դաշնակարուհի Արմինէ Ղազարեան 

կատարելապէս կրցաւ փոխանցել այդ մթնոլորտը։ 

 Գերշ. Տ. Յովնան Արք. Տէրտէրեանի խօսքը դիպուկ էր եւ տեղին։ Ան ոչ միայն 

գնահատեց վէպիս գրական եւ ազգային-դաստիարակչական նշանակութիւնը, այլեւ զիս՝ 

իբրեւ տարիներու մանկավարժ, լրագրող եւ գործիչ։  

 Խառն խոհերու մէջ էի ամբողջ հանդիսութեան ընթացքին։ Հպարտ էի որ սրահը 

նստելու տեղ չկար եւ ներկաները անձանձրոյթ կը հետեւէին։ Ելոյթները կարճ էին եւ 

բովանդակալից, մթնոլորտը դրական էր եւ կարօտով ու թախիծով լի հանդէպ Լիբանանին 

ու առհասարակ Միջին Արեւելքին։ Շնորհաւորական խօսքերը անկեղծ էին, արհեստական 

ու շինծու բան չկար։ Ամէնէն կարեւորը՝ ներկայ էին իմ պաշտօնակիցներէս շատեր եւ 

նախկին աշակերտ-աշակերտուհիներ, որոնց համար ես մնացեր էի «նոյն Պարոն 

Գոճայեանը...»։ 

 Համոզուեցայ թէ մեր ընթերցասէր սերունդը, որ թէեւ ԱՄՆ կ՚ապրի տասնամեակներէ 

ի վեր, սակայն հոգւով ու սրտով կապուած է ծննդավայրին, այս պարագային՝ Լիբանանին, 

որ այսօր կը տառապի տեղական արիւնարբու եւ գիշատիչ ֆէոդալներու եւ միջազգային 

կասերապաշտութեան ու սիոնիզմի ճիրաններուն տակ։ Նուիրատւութիւնները ա՛լ աւելի 

սիրտ տուին ինծի, որովհետեւ նիւթական հասոյթը մտադրած եմ անձամբ, սուսիկ-փուսիկ 

յանձնել իմ ճակատագրիս ենթարկուած հայերէնի ուսուցիչներուն եւ թոշակառուներուն։ 

Ուրախ եմ նաեւ որ ամէնէն երիտասարդ ներկաներէն երկուքը՝ ութը եւ երեք տարեկան 

թոռնուհիներս էին, որոնք մնացին...մինչեւ վերջ։ 

Տխուր եմ եւ միշտ մտահոգ, որովհետեւ այս եւ նման հայալեզու, նոյնիսկ անգլերէն 

ձեռնարկներուն, հանդիութիւններուն կամ միջոցառումներուն ԲԱՑԱՐՁԱԿԱՊԷՍ բացակայ 

է նոր սերունդը՝ 30-50 տարեկան։ Յո՞ երթաս ամերիկահայ սերունդ։ Ամենայն դէպս յույսով 

կը սպասեմ նոր սերունդի «հրաշալի յարութեան»։  

 Շնորհակալ եմ բոլոր կազմակերպիչներուն, յայտագրիմ մէջ մաս ունեցողներուն, 

ներկաներուն, ինծի ուղղուած քաջալերական խօսքերուն, անկեղծ գնահատանքներուն եւ 

յատկապէս Առաջնորդ Սրբազան Հօր՝ իր անսակարկ զօրակցութեան համար։ 

ՄԻՆԱՍ ԳՈՃԱՅԵԱՆ 

ԳՐԱԿԱՆ-ՄՇԱԿՈՒԹԱՅԻՆ 

ՓՈՒՆՋ ՄԸ ԲԱՆԱՍՏԵՂԾՈՒԹԻՒՆՆԵՐ՝  ԵՐԱՆ ԳՈՒՅՈՒՄՃԵԱՆԷՆ 

 
ՑՈԼՔԸ ՀՈԳՒՈՅՍ 

Բնութիւնն է ցոլքը հոգւոյս, 

Ճիշդ անոր պէս՝ մերթ կը ծաղկի 

Բուրումնաւէտ ու գոյնզգոյն, 

Ծաղիկներով գարնանային, 

Երբ արեւն ալ վերէն ցնծուն 

Կ'օծէ զանոնք, կու տայ համբոյր... 

 

Մերթ ալ կարծես կը տժգունի, 

Ծաղիկները կը թառամին, 

Մո՛ւթ մո՛ւթ ամպեր կու գան ո՞ւրկէ, 

Երկինք-երկիր կը տրտմեցնեն, 

Բոյն կը դնէ թախիծը լուռ 

Սիրտերուն մէջ, հոգիներուն... 

 

Յետոյ մաքուր անձրեւ կու գայ, 

Կ'իջնէ որպէս երկնի արցունք, 

Խինդ ու ծիծաղ վերադառնան 

Ծիածանի գոյներով լոյս, 

Ինչպէս աչքեր՝ փայլին շողուն 

Արցունքէն ետք՝ նոր յոյս ու լոյս... 

29/8/2016 

.................. 

ԲԱՌՍ 

Բառս ծաղկէր գարնան նման, 

Վառ սէր ու լոյս բաշխէր մարդկանց, 

Թռչէր հասնէր բիւր սիրտերուն, 

Սիրտեր գրաւէր՝ սիրոյ հնչիւն... 

 

Սիրտերուն մէջ թող բողբոջէր, 

Արմատ նետէր, ծաղիկ բանար, 

Ծաղկի բոյր ու թոյրով արբէր, 

Գարունանար մարդը յոգնած... 

 

Տողս դառնար ծիածան լուսէ, 

Թող կամարէր իրար սիրտեր, 

Նոյն ապրումով թող վարարէր, 

Երգի նման սիրտեր շարժէր... 

 

Բառս, տողս զերթ գարնան շող, 

Ցաթէր ճաճանչ հոգիներուն, 

Դառնար խայտանք, խանդաղատանք, 

Սիրոյ թրթիռ ու երազանք:  

21/3/2018 

....................... 

 

ԿԵԱՆՔ 

Կեա՛նք, մերթ լոյս ես արեւահեղ, 

http://www.azadkhosk.com/

 Փայլատակում խոհի, յոյզի, 

 Մերթ երազ ես անհաս, դիւթիչ, 

 Որուն շողին պարզեմ թեւերս.... 

 

 Մերթ ալ ցաւի ամպ ես մթնած, 

 Քուլա՛-քուլա՛ ծուխ երկնքիս, 

 Տագնապով լուռ ու խռովահար, 

 Տուայտանքով տրտմաթախիծ... 

 

Մերթ կը ժպտիս դուն ոսկեշող, 

 Արշալոյսներ ծագին իմ մէջ, 

 Պարունակս իմ հողեղէն 

 Դառնայ բաժակ անծիր լուսոյ... 

 

Մերթ ալ շանթ ու որոտ տեղաս, 

 Կայծեր ժայթքես դուն հրեղէն, 

 Կարծես զայրոյթ մ'ահագնամեծ 

 Զիս պիտ' խժռէ անգթաբար... 

 

Ի՛նչ ալ ըլլայ, կեա՛նք իմ անգին, 

 Ակնթարթիդ համար անգամ 

 Քե՛զ կ'օրհնեմ ես երախտագին, 

 Քանզի լոյսովդ արեւահամ 

 Աստուածներուն ես մերձենամ... 

12/6/2017 

...................... 

http://www.azadkhosk.com/

ՕՐԵՐՈՒՍ ՄԷՋ 

Օրերուս մէջ, կեանքն էր կարծես սայթաքեր իր բնական հունէն, 

Հոսանքին մէջ իր գետակին ջրմուռներով նեխահոտեր... 

 

Օրերուս մէջ ես փնտռեցի շո՛ղ մը պայծառ արեգական, 

Որ ան ծորէր ու փարատէր միգամածը համատարած... 

 

Օրերուս մէջ մարդը՝ նիւթով լոկ յղփացած, դեռ կը փնտռէր 

Կա՛յծ մը հրեղէն, որ ան գուցէ կրակ ու հուր փայլատակէր... 

 

Օրերուս մէջ, սէրն էր նոյնիսկ այլասերա՛ծ, այլանդակուա՛ծ, 

Դարձեր միայն շահի, սեռի սին վայելքին ստրկացա՛ծ... 

 

Օրերուս մէջ, մարդը անգամ դարձեր էր շուկայի ապրա՛նք, 

Վաճառելի արծաթ դրամով կամ ապրանքով փոխանակուած... 

 

Օրերուս մէջ, քաոս մըն էր աղմկարար ուր մարդն ազատ 

Ինչպէ՞ս ճախրէր անթեւ, անթռիչք ու գետնամած... 

 

Օրերուս մէջ, բառն ու բանը անհոգի նիւթ էր լոկ դարձած, 

Աղօթքի տեղ Աստուածառաք, զիլ հնչիւն մը տխուր հեւար... 

 

Օրերուս մէջ, բանաստեղծը կ'ապաւինէր իր լռութեան, 

Ու միայն հոն, ան կը գտնէր հոգին մենակ ու տխրամած... 

 

Ու լռութեան այդ խորանին, կ'արարէր երգ սիրտէն բխած, 

http://www.azadkhosk.com/

Որպէս աղօ՛թք անեղծ, անկեղծ, որպէս սիրոյ խոստովանա՛նք: 

18/3/2023  

...................... 

ԿԵԱՆՔԷՆ 

Կեանքէն ինծի ժպիտներու ցոլքը մնաց, 

Անուշ խօսքի մը կենսաւէտ գոլը մնաց, 

Սիրտէ ի սիրտ կամարակապ ծիածանը, 

Չըսուած խօսքի սրտի թրթիռ լռութիւնը... 

 

Հոգիիս մէջ շատցա՛ւ, շատցա՛ւ ցոլքը բիւրեղ, 

Դարձաւ արեւ ու արշալոյս ճաճանչափայլ, 

Հնչի՛ւն-հնչի՛ւն խօսքը անկեղծ արձագանգեց, 

Դարձաւ սիրոյ մեղեդի մը սիրածորան... 

 

Լռութիւնը չըսուած խօսքի տիեզերք էր, 

Հոգիի կանչ որ միշտ մերժեց բառերը սին, 

Ճառագայթեց լուսածածան սիրտէ ի սիրտ, 

Անհունացաւ անպարագիծ տիեզերքին պէս: 

18/3/2020 

....................... 

ՑԱՒ ԱՊՐԻԼԵԱՆ 

Անթեղուած կրա՛կ, լուռ այրեցար 

Սրտիս խորունկ ընդերքներուն, 

Մանկութենէս ինձ հարազատ 

Վէ՛րք չբուժուող ու մղկտուն... 

Մերթ հանդարտիկ մրմռացիր, 

Կարծես քիչ մը բուժուած էիր, 

Մերթ զարթնեցար, հրաբխեցար, 

Էութիւնս լափլիզեցիր... 

http://www.azadkhosk.com/

Հետս ծնար՝ տարագ'րի կնիք, 

Հետս մեծցար՝ տարիքիս հետ, 

Ներաշխարհէս՝ անքակտելի, 

Փշէ պսակ մը կարեվէր... 

Ճակատագիր՝ զոր կրեցի 

Արեանս մէջ ու անունիս, 

Դարձար տագնապ, պայքարի կամք, 

Մաքառումի ոյժ անվհատ՝ 

Հայ մնալու, հայ ապրելու, 

Ստեղծելու, արարելու... 

Դարձար վրէ՛ժ, կեանքի իմա՛ստ, 

Չթողուցիր որ ընկրկիմ 

Կեանքի հազար խութ ու քարին, 

Ոյժ հաւաքեմ այրող ցաւէդ, 

Զայն բորբոքեմ ես տեւաբար՝ 

Շիտակ քալեմ իմ ճամբայէս, 

Հայօրէն ու հայրենավառ... 

25/4/2020 

ՊԱՊԻ՛Կ, ՔԱՂԱՔԻԴ ԱՆՈՒՆԸ Ի՞ՆՉ Է 

ԳԷՈՐԳ ՊԵՏԻԿԵԱՆ 

Թոռնիկիս՝ Վանային իր տարեդարձին իբրեւ նուէր, 

այս տարի խաղալիքի փոխարէն վարդագոյն կողքով 

յուշատետր մը գնած էի, որուն առաջին իսկ էջին 

նախ պիտի արձանագրէր իր անունն ու ազգանունը, 

ծննդեան թուականն ու ծնած քաղաքը եւ ապա ըստ 

մեր ներքին համաձայնութեան, ամէն երեկոյ քանի 

մը տող յուշ պիտի գրէր։ 

Նուէրիս այս բաժինը բացատրելու եւ կամ պարզելու 

համար միասին սկսանք մեր «աշխատանքին»։ Տրամադրութիւնները լաւ էին եւ բարձր, երբ 

յանկարծ իննամեայ մեր «օրիորդը» անմեղօրէն ինծի հարց տուաւ.- 

-Պապի՛կ, ի՞նչ է քու ծնած քաղաքիդ անունը, ո՞ւր է, ինչպէ՞ս է, «բըլիզ» ըսէ՛…։ 

Իրապէս, որ այս անակնկալ հարցումին առջեւ շուարեցայ։ Զարմացած էի։ Ուրկէ՜ ուր: Բայց 

ինչո՞ւ ես այսպէս իրար անցայ, չեմ գիտեր։ Զարմանալի։ 

Չհասկցայ։ Քաղաքիս անունը կ՛ուզէ: Թող ուզէ.- ես ալ կ՛ըսեմ։ Սակայն պէտք է ըսեմ, որ 

ինծի համար այս անուան հետ շատ բաներ կապուած էին, թերեւս անոր համար էր, որ քիչ 

մը տատամսեցայ։ Քաղաքս, ծննդավայրս: Ահա քեզի հարցում: Հիմա սակայն հարցը այն է, 

թէ ինչպէ՞ս պէտք էր, որ պարզէի միտքս, չէի գիտեր։ Ինչո՞ւ կ՛ուզէր իմ քաղաքիս անունը 

գիտնալ։ Անոր ժամանա՞կն էր։ Չար սատանայ։ Ի՞նչ պէտք էր, որ ըսէի տակաւին շատ 

http://www.azadkhosk.com/
https://i0.wp.com/hairenikweekly.com/wp-content/uploads/2023/03/%D5%B0%D5%A1%D5%AC%D5%A7%D5%BA.jpg?ssl=1


 

Ազատ Խօսք - Ելեկտրոնային Անկախ Պարբերաթերթ 

կայք էջ : www.azadkhosk.com 

Խմբագիր - Երան Գույումճեան 

  Թիւ (134) Ապրիլ 2023 

 

46/58 

մանուկ այս ուղեղին, մեր այդ վիրաւոր քաղաքի մասին, այդ մէկն ալ ինծի համար հանելուկ 

մըն էր: Չէի գիտեր։ Որովհետեւ խօսիլ մեր քաղաքի մասին կը նշանակէր խօսիլ նաեւ 

արեւելքի եւ անձիս մասին ալ։ Ցաւալի ու տառապելի։ Ուստի ձեւով մը փորձեցի սահմանել 

մտածումներս, առանց բացայայտելու յուզումս ու մտահոգութիւնս։ Ու մտովի որոշեցի 

հետաքրքիր քաղաքիս անուան հետ նաեւ պարզ ձեւով թոռնիկիս ներկայացնել մտքիս 

պատերուն մէջ բանտուած պահած ծննդավայրիս հին ու նոր կեանքը, անցեալն ու 

պատմութիւնը, յոյսերն ու յոյզերը։ Թող գոնէ քիչ մը տեղեակ ըլլար իր պապիկի անցեալէն: 

Լաւ առիթ էր. տրամաբանեցի: 

Բայց ինչպէ՞ս եւ ուրկէ՞ սկսէի: Ինչպէ՞ս բացատրէի, թէ որոշ պարզութիւն մը կար, մեր 

քաղաքէն ներս, ե՛ւ անօրինակ, ե՛ւ նախանձելի, ե՛ւ աւանադապաշտ։ Ինչպէ՞ս իրեն 

հասկցնէի, թէ հոն մեծերը աւելի հարուստ էին զգացումով։ 

Հապա՞ մայրենիին հանդէպ մեր որդեգրումը։ Ինչպէ՞ս պարզէի, թէ հայոց լեզուն մեզի 

համար հայ հոգիին եւ մտքին յաղթանակն էր ու մեր կեանքին արտացոլումը։ Եւ տակաւին 

մեր եկեղեցին իր պատմական զանգակով որ միշտ մեր ականջները կը լեցնէր սուրբ 

բաներով եւ որ հաւատալ կու տար մեզի, թէ հոն իսկապէս իջած էր մեր Աստուածը։ Այլ 

խօսքով հոն, մեր հաւատքը մեր կեանքին ատաղձը դարձուցած էինք։ Այս բոլորը արդեօ՞ք 

պէտք էր, որ ըսէի, պատմէի։ Այս փոքրիկը պիտի հասկնա՞ր: Հաւատացէ՛ք, այդ վայրկեանին 

ինծի համար շատ դժուար էր այս բոլորը թոռնիկիս բացատրել։ Տակաւին նաեւ կ՛ուզէի 

մատնանշել, թէ մեր քաղաքէն ներս նոյնիսկ տեղացիները կը փաստէին որ մենք հոն իբրեւ 

հայեր, ինքնուրոյն էինք եւ հաւատարիմ քաղաքացիներ։ Մենք եղբայր էինք իրենց հետ, 

խաղաղութեան հետ, աշխատանքին հետ։ Թէեւ միշտ մտահոգ ճակատներ ունէինք, սակայն 

ապագային կը նայէինք առողջ մտքով։ Միշտ դէպի նորը կամուրջ մը նետած էինք, ու մեր 

աչքերուն կեդրոնը Արարատն ու եռագոյն դրօշը դարձուցած։ Ու ամէնէն հաճելին՝ ամրան 

գիշերուան լռութիւնը լսելու համար բակը կամ տանիքը կը պառկէինք արեւելեան գեղեցիկ 

սովորութեան համաձայն։ Ու այդ վայրկեանին երկինքը ցած կ՛իջնէր ու տանիքներուն կը 

կապուէր։ Ու պառկած տեղերնէս մեր նայուածքները ինքնաբերաբար կը հետեւէին 

աստղերու ճամբուն։ Մտովի կը ճամբորդէինք գիշերուան թեւերուն վրայ, մինչեւ որ 

մոռնայինք մենք զմեզ ու ժամանակը։ 

Իմ այս քաղաքս, ուր գիշերները աւելի գեղեցիկ էին ցերեկէն, եօթ դրացիներով խճողուած 

մեր բակին մէջ գիշերուայ անդորրը չխանգարելու համար, ամէն մարդ իր սենեակի դրան 

առջեւ փոքր աթոռակներու վրայ նստած, ցած ձայնով կը խօսէր։ Կը խօսէր իր ցաւերուն եւ 

յոյսերուն մասին, իր իղձերուն եւ նպատակին։ Միայն մզկիթներէն աղօթքները կը 

խանգարէին համատարած լռութիւնը։ Ու ամէն գիշեր, չպատմուած հէքեաթներ 

կ՛արթննային։ Եւ տակաւին՝ աշնան պահածոներ կը պատրաստուէին։ Անձրեւի ջուրը կը 

հաւաքուէր վարը խորունկ մառանին մէջ տեղ մը։ Սենեակներուն գետինները գորգերով կը 

ծածկուէին։ Սնտուկներէն բուրդէ հագուստներ կը հանուէին, ու բոլորին տան մէջ կ՛իջնէր 

սէրը, վաղուան յոյսին ու լոյսին հետ։ Ըսէ՛ք, ինչպէ՞ս բացատրէի, թէ մեր քաղաքը ոգեւորիչ 

հայութեամբ լեցուն էր։ Անոր համար ան գրաւած էր մայր գաղութի տիտղոսի աթոռը 

Սփիւռքի պատմութեան էջերուն մէջ։ Անձնապէս երախտապարտ եմ քաղաքիս, ծնողքիս 

չափ։ Արդեօ՞ք Վանան պիտի հասկնար այս մէկը եւ աւելին՝ պիտի հասկնար, թէ հո՛ն մեծեր 

ունէինք ու բոլորս ալ զիրար կը յարգէինք ու կը սիրէինք, թէեւ երկար ալ կը վիճէինք, 

սակայն միշտ միասին կը կառուցէինք։ Միասին կը ծրագրէինք: Մեզի հետ կը պտտցնէինք 

մեր վարդագոյն երազները։ Մեր քաղաքը աննման էր։ 

Հիմա այս բոլորը ինչպէ՞ս բացատրէի իմ սիրելի թոռնիկիս, մանաւանդ որ յանկարծ օր մը 

մեր այդ քաղաքին կեանքը իր կշռոյթը կորսնցուց։ Իր կեանքը հալածեց զինք անգութօրէն եւ 

տակաւին այդ հալածանքը կը շարունակուի։ Տնտեսական, ընկերային ու յատկապէս 

քաղաքական պայմանները նետեցին մեր քաղաքի զաւակները դէպի ուրիշ ափեր։ Ինչպէս 

կ՛ըսեն, ամէն բաժանում քիչ մը մահ է եւ ամէն մահ խորունկ ցաւ։ Այդպէս ալ եղաւ։ Այս 

բոլորին իբրեւ հարազատ արդիւնք, յանկարծ ամէն ուղղութեամբ տարածուեցանք կամովին 

եւ ակամայ։ Լքեցինք մեր տուներն ու մեռելները ու շատերուս մօտ օտարութիւնը իր կնիքը 

դրաւ օտար երկինքներու տակ։ Օտար ձեւեր մտան մեր մարմիններուն մէջ։ Մեզմէ շատեր 

կորսնցուցին հայկական իրենց պարզութիւնը։ Կեանքին համը փոխուեցաւ, սակայն 

Հայաստանն ու Արարատը մնացին միշտ մեր հոգիներուն մէջ։ Եթէ հայրենիքը գոյութիւն 

ունէր քարտէսի եւ կամ դուրսը երկրի վրայ, մեր մօտ, ներսը մեր հոգիին մէջ էր, 

հաստատապէս։ 

Ըսէ՛ք, այս բոլորը ինչպէ՞ս բացատրէի այս աղջկան։ Ինչպէ՞ս  ըսէի, որ մեր քաղաքը հիմա 

փլատակներու վրայ նստած խոր տխրութիւն մը ունի իր մէջ։ 

Ու գաղտնիք մը չէ, երբ ըսեմ, որ քաղաքս նաեւ իր բոլոր մանրամասնութիւններով, հին ու 

նոր յիշատակներով եւ սէրերով մինչեւ հիմա արձանացած կը մնայ էութեանս մէջ։ Մօտս 

մանկական, պատանեկան եւ երիտասարդութեանս անմեղ ու շքեղ յիշատակներու խառն 

բոյրը կայ տակաւին, իբրեւ պարզ գիրք, անուշ շարական ու նաեւ իբրեւ պայծառութեան եւ 

երանութեան աշխարհ։ Հակառակ իր աւերակ ու տխուր ներկայ իրավիճակին տակաւին 

քաղաքս իր հայու հեւքը պահած է։ 

Մեր քաղաքը ինծի համար կեանք է, աղջի՛կ ճան, եւ պատմութիւն, եւ գեղեցիկ առասպել։ 

«Տակաւին շատ փոքր ես այս բոլորը հասկնալու համար սիրելի թոռնիկ».- վերջապէս ըսի 

մտովի եւ զգացի, որ կրկին անգամ ուժգնօրէն թափանցուած էի ծննդավայրիս 

յիշատակներով։ Տակաւին յուշերս ունէին իրենց հարազատ աշխարհագրութիւնը՝ Ճիտէյյէ, 

Սալիպէ, ակումբ, դաշտ, քաղաք, պարտէզ, Նոր Գիւղ, Ճեմարան, Քառասուն Մանկանց 

եկեղեցի։ 

Իսկ հիմա սիրելի թոռնիկս, դուն այս բոլորը պիտի չկարենաս հասկնալ, որովհետեւ 

հասկնալու համար նախ պէտք է, որ ապրիս, որոնես անոր կեանքի գաղտնիքը, ժամանակի 

գիտակցութիւնն ու կամքի խորհուրդը։ Ու գիտցիր, որ հազարաւորներու նման ես՝ 

պապիկդ, ճակատագրի բերումով այս օրերուն հեռու եմ ծննդավայրէս։ Բայց անոր նկարը 

կախուած է սրտիս մէջ եւ տրտմօրէն ամէն առիթով հետս կը խօսի։ Ահա թէ ինչո՞ւ յաճախ 

անորոշը զիս ամրօրէն կլանած է։ 

Է ՜ հ, աշխարհ։ Երկար շունչ մը քաշեցի ու վերջապէս ըսի բարձրաձայն. 

– Սիրելի Վանաս, այս բոլորէն ետք, այսօր քեզի շնորհակալ ու երախտապարտ եմ, որ 

անգամ մը եւս քու այս հարցումովդ կանաչ օրերս բերիր մտածումներուս: 

Ըսի արագ մը ու կարծես կրկնակի զարմանք պատճառեցի խեղճ աղջկան: Յետոյ սակայն 

բարձրաձայն եւ հպարտօրէն եւ նոյնքան ալ յուզուած խօսքս շարունակեցի.- 

Անուշիկ Վանաս, լսէ՛. քաղաքիս անունը Հալէպ է, յիշէ՛. Հալէ՛պ, հասկցա՞ր, հո՛ն տակաւին 

ամէն ինչ պատմութիւն է եւ պատմութիւնն ալ կենդանի է։ 

Այսօր՝ այսչա՛փ միայն։ 

27/3/2023 

bedig43@aol.com 

ԳՐԱԽՕՍՈՒԹԻՒՆ, ԳՐԱԴԱՏՈՒԹԻՒՆ ԵՒ ԱՅԼՆ 

Մարուշ Երամեան 

 

«Արտայայտութիւն, մտածելակերպ, բայց յատկապէս 

զգայնութիւնը, որ հոն բառերով մարմնաւորուեր են 

իսկապէս անսովոր է, ուժգին եւ կրքոտ: 31 տարի 

յապաղած պրաւօ»: 

Խաչիկ Թէօլէօլեանը գրեր էր ասիկա քանի մը օր 

առաջ, 1991-ին «Բագին»-ի մէջ հրատարակուած հին 

քերթուածներէս մէկը կարդալէ ետք: 

Իր խօսքը անշուշտ ուրախութիւն պատճառեց, բայց 

տխրութեան քօղով պատուած ուրախութիւն մը, 31 

տարի յապաղած գնահատանքի մը համար: 

Ասիկա ինծի շատ կարեւոր հարցադրումի մը առջեւ դրաւ՝ որքա՞ն կարեւոր են 

գրախօսութիւնն ու գրադատութիւնը նոր լոյս տեսած գիրքի մը, բայց մանաւանդ հեղինակի 

մը առաջին գիրքին առիթով: 

Կ'ըսուի թէ որեւէ հեղինակ միայն երկու լաւ գործ կ'ունենայ՝ իր առաջին 

հրատարակութիւնն ու տակաւին չգրուած երկը: Երկրորդին համար ոչինչ կրնանք ըսել, 

բայց առաջինը ... 

Երբ երիտասարդ մը գիրքով կը յայտնուի, կարծէք ինքն իրեն յանձնառութիւն տուած կ'ըլլայ 

լրջութեամբ շարունակելու այս դժուար, խճողուած ու երբեմն անելանելի ուղին: Իր առաջին 

քայլերուն մէջ, ինչպէս երեխայի մը առաջին քայլերուն, իր շուրջ կը գտնէ զինք քաջալերող, 

իրեն նեցուկ կանգնող եւ կարեւոր խրատներ տուող մարդիկ, կամ գոնէ մէկը: Կարեւոր չէ որ 

այդ երիտասարդը անսայ իրեն տրուած բոլոր խրատներուն, բայց անոնք ուղենիշեր կը 

դառնան իրեն համար, ուղենիշեր, որոնցմով կրնայ կողմնորոշուիլ, հետագային առնելիք իր 

քայլերուն ուղին ճշդել: 

Մինչեւ հոս, որ խորքին մէջ միայն տեսական է ըսուածը, ամէն բան լաւ կը թուի: 

Իրականութեան մէջ սակայն այս բոլորը այնքան տարբերակներ ունին, որ նորելուկ գրողը 

կրնայ շփոթի մատնուիլ, ուղին կորսնցնել, կամ ամբողջովին ձեռք քաշել այս «գործ»-էն: 

Առաջին տարբերակը այն է, որ նոր լոյս տեսած գիրք մը ամբողջովին լռութեան մատնուի: 

Ասիկա ամէնէն ցաւալի երեւոյթն է, որովհետեւ հեղինակը, ո՛վ որ ալ ըլլայ, որ իր ամբողջ 

կարելին դրած է հոն, կը սպասէ գալիք խօսքի մը, որեւէ խօսքի, ընդհանրապէս ո՛չ թէ 

գովասանք սպասելով, այլ պարզապէս գիտնալու համար թէ ինք ո՛ւր կը կենայ, եւ դէպի ո՛ւր 

կրնայ ուղղուիլ: 

Ասիկա շատ կարեւոր է: Կը յիշեմ մեր յայտնի երէց մտաւորականներէն մէկը, որ նորելուկ 

երիտասարդի մը քերթուածներու առաջին հատորիկին առիթով խրատ տուած էր անոր ձգել 

բանաստեղծութիւնը եւ հետեւիլ բանասիրութեան: Այսօր այդ երիտասարդը մեր լաւագոյն 

բանասէրներէն մէկն է, որովհետեւ երէց մտաւորականին խրատը՝ սրտցաւօրէն եւ ամբողջ 

գուրգուրանքով ըսուած, արձագանգ գտեր էր իր ստեղծագործ հոգիին մէջ: 

Եթէ այդ երիտասարդին առաջին գիրքը լռութեան մատնուէր, թերեւս ինք, ստեղծագործողի 

յամառութեամբ շարունակէր բանաստեղծել, եւ այսօր մենք չէինք ունենար ծանրակշիռ 

մտաւորական-բանասէր մը: 

Երկրորդ տարբերակը անհիմն գովասանքն է կամ ներբողը: Գրագէտները, մասնաւորաբար 

բանաստեղծները ընդհանրապէս պահած կ'ըլլան իրենց մանուկի հոգին, կամ գոնէ մաս մը 

անկէ. եւ ինչպէս որ մանուկ մը, երբ անարդարօրէն պատժես, բուռն կերպով կը բողոքէ, մինչ 

երբ արդար ըլլայ տրուած պատիժը, սուս ու փուս կը կրէ, ճիշդ այդպէս ալ երբ ներբողը 

անտեղի ըլլայ, կրնայ խանգարել երիտասարդին ներքին հաւասարակշռութիւնը, 

մանաւանդ երբ որոշ չափով գիտակից է իր ըրածին. հետեւաբար կա՛մ պիտի մտածէ՝ «Սա 

մարդը բան չի հասկնար կ'երեւի», կա՛մ պիտի համոզէ ինքզինք՝ «Ուրեմն ես տաղանդ մըն 

եմ եւ լուր չունի՞մ»: Երկու պարագաներուն ալ հետեւանքը կրնայ տխուր ըլլալ. առաջին 

պարագային պիտի կորսնցնէ իր վստահութիւնը երէց գրողի մը կամ ընդհանրապէս երէց 

գրողներուն հանդէպ. երկրորդ պարագային՝ իր մէջ պիտի ծնի այնպիսի սնափառութիւն մը, 

որ միայն կրնայ արգելք ըլլալ իր աճումին, որպէս գրագէտ: 

Երրորդը՝ ճիշդ կերպով եղած եւ հիմնաւորուած գրադատութիւնն է, որ հեռու է 

քննադատութիւն ըլլալէ, որովհետեւ ոչ թէ անպայմանօրէն սխալներ գտնելու կը միտի, այլ 

ուղղելու, նորելուկին համար նոր ուղիներ յայտնաբերելու ձեւեր կը յուշէ: 

Առաջին երկու տեսակները՝ բացարձակ լռութիւն թէ շռայլ ներբող, փառք Աստուծոյ, շատ 

ունինք մեր մէջ, Սփիւռքի հեռաւոր անկիւններէն մինչեւ Հայաստան: Երրորդն է որ կը 

պակսի մեզի, չեմ հասկնար ինչո՛ւ: Ունինք հմուտ գրագէտներ, ունինք շատ լաւ 

բանաստեղծներ, որոնք յաճախ երկրորդական վարժարանի մը կամ համալսարանի 

դասախօսներ են: Ինչո՞ւ ուրեմն չեն ուզեր այս կարեւոր աշխատանքը տանիլ. Ժամանա՞կ 

չունին, սի՞րտ չունին, թէ՞ աւելորդ կը գտնեն նման որեւէ աշխատանք, համոզուած որ 

երիտասարդները մի՛շտ իրենց ուզածը կը լսեն: Անշո՛ւշտ երիտասարդները իրենց ուզածը 

պիտի լսեն եւ շարժին ըստ իրենց համոզումին. բայց ըսուածին մասին վստահ եմ որ կը 

մտածեն, եւ իրենց կեանքի ընթացքին այդ ըսուածները, եթէ արդար են եւ ճիշդ, պիտի յիշեն: 

Բայց պէտք է խոստովանիլ նաեւ, որ շատ ծանր պատասխանատուութիւն է ասիկա, եւ շատ 

ցաւոտ, որովհետեւ մարդիկ հակուած են անմիջապէս հարցերը անհատականացնելու՝ 

«Պարզ է որ այդպէս պիտի գրէր, զիս չի՛ սիրեր», «Նախանձէն կը մեռնի կոր» կամ այլ 

անհեթեթ պատճառաբանութիւններ տեսնելով հոն, ուր միայն գրականութեան սէրը եւ 

նորերուն բարօրութիւնը մղած են գրիչ շարժելու ոչ թէ մէկու մը դէմ, այլ այդ մէկուն համար: 

Ծայրէ ի ծայր կարդալ նոր լոյս տեսած գիրք մը, մտածել տողերուն մասին, փորձել տեսնել 

թէ երիտասարդ գրողը ի՛նչ կ'ուզէ ընել, ինչպէ՛ս կը դիտէ շրջապատն ու լեզուն, որով 

կ'արտայայտուի ... յետոյ միայն գրել այդ մասին: Համբերատար, երկար աշխատանք, որուն 

շատ երէց գրողներ պատրաստ չեն: 

Գրիգոր Շահինեան, «Ահեկան» հանդէսին մէջ գլուխ մը բացած էր «Գրահանդէս» խորագրով, 

«Որովհետեւ գրադատութիւն բառը, իր դատել արմատով, շատ չեմ սիրեր, ժխտական կը 

գտնեմ» ըսած էր: 

Նոյն տեղը Շահինեան շատ լաւ նշում մը կ'ընէ խօսելով այդ օրերուն Պէյրութի մէջ առկայ 

գրական չորս մրցանակներու մասին եւ կ'ըսէ. 

«Պէյրութը դարձաւ նաեւ Սփիւռքի գրականութեան գնահատող միտքը»: 

Խօսելով նորերուն մասին, կ'ըսէ՝ «Շատ գրուեցաւ անոնց մասին եւ շատ լաւ բան ըսուեցաւ. 

մենք յանձն կ'առնենք նաե՛ւ իրենց թերութիւններուն մասին խօսելու ապերախտ 

պարտականութիւնը: Պէտք է գիտնանք, իրենք եւ մենք, թէ ի՛նչ կը ներկայացնեն իսկապէս 

իբրեւ արժէք եւ թէ ի՛նչ բնոյթ ունի գրական մեր ներկան» (Ահեկան 1968, թիւ 3-4): 

Տակաւին վերջերս այլ բանաստեղծ մը՝ Խաչիկ Տէր Ղուկասեան կը գրէր անձնական 

նամակով. 

«Պիտի չհամարձակէի ըսել որ բանաստեղծութիւն կը գրեմ, եթէ Գրիգորը (Պլըտեան) 

գրածներս չվաւերացնէր որպէս այդպիսին։ Եւ եթէ դուն չգրէիր այն, ինչ որ 

բանաստեղծութեանս քաշողականութեան մասին վկայեց։ Գրելը շատ ենթակայական 

գոյութենականութեան մը արտայայտութեան փորձ է, յաջող, եթէ քանի մը հոգի կարենան 

հաղորդուիլ քերթուածի մը հետ եւ ուզեն հաղորդակցիլ հեղինակին հետ»։ 

Այսօր, երբ կարելի է ընթերցող նուաճել գրութիւնները դիմատետրին կամ այլ հարթակի մը 

վրայ դնելով, ոչ մէկ մտաւորականի միտքէն կ'անցնի ներկայացնել կամ գրախօսել 

ընկերային ցանցերուն վրայ երեւցած գրականութիւնը: Արդիւնքը այն կ'ըլլայ, որ գրողն ալ, 

ընթերցողն ալ յստակօրէն չեն տեսներ թէ ո՛ւր կը կենան եւ ուր կ'երթան: Ասիկա դրակա՞ն է 

թէ ոչ, դո՛ւք ըսէք: 

https://www.kantsasar.com/news/42053-2/ 

ԱՊՐԻԼ 24-ՆԵՐԸ՝ ՎԱՂ ՄԱՆԿՈՒԹԵՆԷՍ ՄԻՆՉԵՒ ՀԻՄԱ 

(ՅՈՒՇԱՏԵՏՐԷՍ ՓՐՑՈՒԱԾ ԷՋԵՐ) 

Յիշողութեանս մէջ միշտ ալ վառ տպաւորուած կը 

մնան մեր Ապրիլ 24-եան ոգեկոչումները..., օրացոյցին 

վրայ սեւ երիզով շրջանակուած սեւ թուականը, որ 

կարծես մեզ կը ստիպէր զգաստանալու, 

ինքնամփոփուելու, լրջանալու... 

Նախակրթարանի տարիներուս, Ապրիլ 24-ը միշտ ալ 

արեւոտ տաք օր մը կ'ըլլար եւ մենք արդէն մեր 

ամառնային դպրոցական համազգեստները հագած 

կ'ուղղուէինք դպրոց, այնտեղէն մասնակցելու Ապրիլ 

24-եան տողանցքին: 

Վաղ մանկութեանս տարիներուն, Ապրիլ 24-ը միայն 

ու միայն սեւ սուգի օր էր, մեր մէկ ու կէս միլիոն նահատակներուն սուգի օրը: Այն 

ժամանակ, խօսք անգամ չէր ըլլար մեր հայրենազրկումին մասին, մեր բռնախլուած, 

բռնազաւթուած հողերուն մասին, մեր Պահանջատիրութեան մասին: Մեր նահատակներուն 

նուիրուած Հոգեհանգստեան արարողութենէն ետք, կը մասնակցէինք աշակերտական 

հաւաքական խուռներամ շարք առ շարք տողանցքին, պաստառներ բռնած, ուր 

գրութիւնները Հայոց ցեղասպանութիւնը ճանչնալու եւ դատապարտելու մասին կ'ըլլային 

գերազանցօրէն, ինչպէս նաեւ յարգելու յիշատակը մեր մէկ ու կէս միլիոն նահատակներուն: 

Այդ պաստառներուն մէջ, ամէնէն տպաւորիչը կը մնայ յիշողութեանս մէջ գամուած սա 

զգաստացնող նախադասութիւնը՝  Աւետիս Ահարոնեանի. «Այսքան չարիք թէ մոռանան մեր 

որդիք, Թող ողջ աշխարհ հայուն կարդայ նախատինք», որպէս պատգա՛մ ու կո՛չ 

յաջորդական սերունդներուն... 

 

Կը քալէինք շատ լուրջ ու խոհուն, զգաստ ու սթափ, ոչ մէկ խօսք, ոչ մէկ կատակ, ոչ մէկ 

աւելորդ շարժում որ կրնար անարգել մեր նահատակներու սրբազան յիշատակը, կը 

քալէինք ժամերով կիզիչ արեւուն տակ անտրտունջ ու անգանգատ...որքան կը յիշեմ 

Էշրեֆիէյի մեր դպրոցէն մինչեւ բաւական հեռու գտնուող Ս. Ագնէս վարժարանը, ուր տեղի 

կ'ունենար Սգատօնը, մենք միշտ ոտքի կայնած արեւին տակ: 

Ճառախօսները շեշտը կը դնէին մտաւորականութեան ջարդին, Տէր Զօրի հրաշէկ 

անապատին վրայ քալող կմախացած հայրենաքսոր բազմութեանց, հայուն արիւնով 

ներկուած Եփրատ գետին, որոնք մնացին լուռ վկաները ժողովուրդի մը անշիրիմ 

գերեզմանումին...Մեր մանուկ սիրտերը կ'ողբային մեր նահատակներու դժոխային 

http://www.azadkhosk.com/

տառապանքները, նօթի ու ծարաւ՝ հրաշէկ անապատներուն մէջ անոնց երկար 

թափառումները՝ անտուն, անօթեւան, բաց երկինքներու տակ, թուրքին եաթաղանը իրենց 

գլխուն...Եւ կարծես, ամէն Ապրիլ 24-ին, մեր երկար ժամեր տեւող տողանցք-ցոյցերը կը 

ծառայէին նաեւ մեր տանջահար խիղճերը հանդարտեցնելու, քանզի անոնք զոհուեր էին որ 

մենք զիրենք յիշենք եւ ՀԱՅ մնանք:  

Տխո՛ւր-տխո՛ւր օր էր Ապրիլ 24-ը, սեւ ապրումներ միայն յառաջացնող, բայց լոկ 

կրաւորական կսկիծի ու լացի օր...Ողբի ու ոգեկոչումի օր: 

Այդ օրը, մեծ մեղք կը համարուէր որեւէ ուրախ տօնախմբութեան երթալ, նոյնիսկ ճաշարան 

կամ նման տեղ յաճախել...Ատիկա կ'ենթադրէր մեծ անարգանք մը մեր բիւրաւոր 

մեռելներու յիշատակին: 

Մանկական հոգիս անզօրութենէն կը զայրանար, կամայ թէ ակամայ կ'ուզէր դուրս ելլել 

զոհի կերպարէն, պայքարիլ այս ահաւոր անարդարութեան դէմ որ բաժինն էր եղած մեր 

իրաւազրկուած ժողովուրդին՝ աշխարհի քար անտարբերութեան դիմաց: Կը բաւէ՞ր միայն 

ամէն Ապրիլ 24-ին պոռալ որդւոց որդի. «Այսքան չարիք թէ մոռանան մեր որդիք, Թող ողջ 

աշխարհ հայուն կարդայ նախատինք»...Միայն չմոռնալը բաւարար չէր հարկաւ, պէտք էր 

գործել, բայց ինչպէ՞ս: 

Տակաւ, տարիէ տարի ցաւի կրաւորականութիւնը տեղ տուաւ պայքարի կամքի եւ ոգիի, 

մասնաւորաբար երբ սկսայ յաճախել ՀԲԸՄ Դարուհի Յակոբեան երկր. Վարժարանը, ուր 

հայոց պատմութեան մեր պատկառելի ուսուցիչը՝ Գերսամ Ահարոնեան, առաջին անգամ 

ըլլալով հնչեցուց Պահանջատիրական պայքարի եզրոյթը, որ դարձաւ Պահանջատիրական 

ոգի ու կամք, մտածողութիւն եւ հոգեբանութիւն, գիտակցութիւն եւ պայքար...ու մանաւանդ 

յանձնառութիւն: «Հայ Դատ» եզրոյթը տեղ գտաւ մեր գիտակցութեան մէջ, բայց Հայ Դատի 

լիիրաւ հետապնդումը կը պահանջէր կազմակերպուած հաւաքական մտածողութիւն, 

հաւաքական ծրագրաւորուած աշխատանք, իսկ մենք բաժան-բաժան էինք, կոտորակուած 

ու մասնատուած, նոյնիսկ հիմա... 

Եկաւ Մեծ Եղեռնի Յիսունամեակը 1965-ին: Շրջադարձային թուական: Բոլոր 

կազմակերպութիւններն ու հատուածները մեր ցիրուցան ժողովուրդին յանկարծօրէն 

դարձան մէկ սիրտ ու մէկ հոգի...Պահանջատէր ժողովուրդ, որ Տէրն է իր Դատին եւ 

արժանավայել շուքով ու միասնաբար քալեց Պէյրութի եւ այլ մայրաքաղաքներու 

փողոցներէն Արդարութիւն պահանջելով թուրքէն ու աշխարհէն՝ միակամ եւ միաբռունցք: 

Նոյնը պատահեցաւ Երեւանի մէջ, ուր հայրենի ժողովուրդը «Մեր հողերը» վանկարկելով 

բազմահազարանոց ցոյց կատարեց ի լուր խորհրդային Միութեան ղեկավարութեան եւ 

աշխարհին: Բան մը որ աննախադէպ էր Սովետական Միութենէն ներս, ուր շատ մը հայեր 

միայն լուռ մղկտանքով կը յիշէին այն գեհենային տարիները... 

Սա ազգային զարթօնքի համահազօր երեւոյթ էր, որոշապէս: 

Կարծես դարձեալ եղանք ՄԷԿ ԱԶԳ, ՄԷԿ ՊԱՏՄՈՒԹԵԱՄԲ, ՄԷԿ ՏԵՍԼԱԿԱՆՈՎ՝ 

ԱՄԲՈՂՋԱԿԱՆ ՀԱՅՈՒԹԻՒՆ ԵՒ ԱՄԲՈՂՋԱԿԱՆ ՀԱՅԱՍՏԱՆ Մեծ Երազով: 

Բայց աշխարհ շարունակեց պահել իր քար լռութիւնը մեր Ցեղասպանութեան եւ 

Հայրենազրկումին նկատմամբ: Որու՞ն հոգն էր թէ փոքր ժողովուրդ մը ցեղասպանուեր էր, 

իր բնօրրանէն զրկուեր էր եւ դարձեր էր «Փոշի ազգ» ցրուած չորս ծագերն աշխարհի: Ոյժն է 

որ կը ծնի իրաւունք: Իսկ մենք անոյժ էինք ու տկար... 

Յետոյ եկան 1970-ական թուականները եւ ծնունդ առաւ Հայաստանի Ազատագրութեան Հայ 

Գաղտնի Բանակը, որ իր գործած առաջին իսկ արարքով կոտրեց աշխարհի քար 

անտարբերութեան պատը: Համաշխարհային մամուլը եւ միջազգային ու տեղական 

լրատուամիջոցները սկսան խօսիլ հայոց Ցեղասպանութեան մասին, ուզե՛ն-չուզե՛ն, հայուն 

պահանջած արդարութեան մասին: ՀԱՀԳԲ-ի կիրառած ահաբեկչութիւնը կրնար 

անընդունելի նկատուիլ կեղծաւոր աշխարհի նոյնքան կեղծաւոր օրէնքներուն, բայց մեր 

պատանի ու երիտասարդ կուրծքերը հպարտութեամբ լեցուեցան լսելով լուրերը մեր 

արդար Դատի հետապնդման գծով գործուած ոճիրին մասին...Մենք հաւատացինք որ այս 

ոճիրը ոճիր չէր սովորական իմաստով, այլ ԱՐԴԱՐՈՒԹԵԱՆ ՊԱՀԱՆՋ: 

Աշխարհ ցնցուած էր, բայց մենք գոհունակ սիրտերով դիմաւորեցինք լուրը, 

լուրերը...Աշխարհ միայն ՈՅԺԻ լեզուն կը հասկնայ, ցաւօք: Իսկ ԻՐԱՒՈՒՆՔ, 

ԱՐԴԱՐՈՒԹԻՒՆ միայն բանաստեղծական պատրանք կը մնան, եթէ անոնց ածանցուած 

չըլլայ ոյժը, երկաթէ շերեփը: 

Եւ որքան տեղին կը հնչէր Սիամանթոյի տողը. «Ո՛վ մարդկային արդարութիւն, թող ես 

թքնեմ քո ճակատին»: 

Իտէալներս՝ ճշմարտութեան, արդարութեան եւ նման գեղեցիկ եւ ականջահաճոյ 

պատրանքներու, կը բախէին աշխարհի ու կեանքի դառն իրականութեան: 

Բայց հետզհետէ ես հասկցայ նաեւ որ մենք մեզի հանդէպ ալ արդար չէինք: 

Ցեղասպանութենէն տասնամեակներ ետք ալ, չէինք կրցած ազգովին թօթափել մեր մէջէն 

մեր սին ես-երու, խմբակներու, հատուածներու եւ կուսակցութիւններու նեղմիտ 

նկատառումները, հին քէներն ու ոխերը, ճղճիմ ու սնամէջ հաշիւները եւ ՄԷԿ ԼԻԻՐԱՒ, 

ՆԵՐԿԱՅԱՑՈՒՑՉԱԿԱՆ ԿԱՌՈՅՑՈՎ ներկայանալ աշխարհին: Կառոյց՝ որ կարենար մեր 

անունով խօսիլ միջազգային հարթակներու վրայ, կարենար համադրել մեր 

Պահանջատիրական գործունէութիւնները եւ նպատակաուղղել զանոնք Հայ Դատի 

հետապնդման սուրբ գործին:  

Մենք հաւաքաբար գործելու անընդունա՞կ էինք...Որոշապէս՝ այո, քանզի իւրաքանչիւր 

հատուած կը մտածէր իր սեփական շահերուն եւ հաշիւներուն մասին: 

Յետոյ եկաւ Ցեղասպանութեան հարիւրամեակը, բայց մեր մտածողութեան ու 

գործելակերպին մէջ ոչինչ փոխուեցաւ էապէս: 

Ի՞նչն էր պատճառը այս հաւաքական մտածողութեան ի սպառ բացակայութեան: Մեր 

անհատապաշտ նկարագի՞րը, քաղաքական տհասութի՞ւնը, ազգային ոգիի ու նկարագրի 

կորո՞ւստը..., խօսքերէն անդին անցնելու վճռակամութեան պակա՞սը... 

Չեմ գիտեր: Մանկութենէս մինչեւ հասունութիւն եւ արդէն շուտով՝ մայրամուտ, նոյն 

յանկերգը կրկնուեցաւ շարունակ...եւ մենք Ցեղասպանութեան ճանաչումներէն անդին 

չանցանք, օրօրուեցանք անոնց առթած պղատոնական խանդավառութիւններով եւ թղթեայ 

շերեփներով եւ ցարդ ոչինչ ստացանք գործնական գետնի վրայ: 

Իսկ լրջանալու պահը շատոնց անցած է: 

ԵՐԱՆ ԳՈՒՅՈՒՄՃԵԱՆ 

ԱՊՐԻԼ 2023 

ԱԿՆԹԱՐԹՆԵՐ 

Ոգիի սով, մտաւորականութեան սով, իմաստութեան 

սով, բանականութեան սով, խղճի սով....Աշխարհի 

ներկայ դրուածքը հետամուտ է նման սով 

յառաջացնելու, երբ ՆԻՒԹԸ կը տիրապետէ մարդուն 

կեանքին, երբ ՇԱՀՆ է որ իմաստ կու տայ իր 

մարդկային կեցութեան , երբ անասնական վայելքն է 

որ կ'արբեցնէ զինք...երբ ուժի ցուցադրութիւնն է 

գերակայ արժէք... Նման արժեչափերու 

առկայութեամբ, վերջապէս քայլ առ քայլ մարդը կը նահանջէ իր մարդկային, ազգային 

էութենէն, ինքնութենէն...չեմ գիտեր ի՛նչ դառնալու համար... 

................... 

Սրբազան խենդերը կ'ըլլան ազգի այն նուիրեալները, որոնք անկաշառ, անհաշիւ, 

անշահախնդիր, գաղափարական տեսլականով եւ իտէալով ներշնչուած, տքնաջան կը 

նուիրուին ազգին ու հայրենիքին կեանքին մէջ բարեփոխումներ բերելու վսեմ նպատակին... 

Անոնք շատ անգամ կը ծաղրուին, կը խարազանուին եւ կը քննադատուին որպէս 

«անիրապաշտ», հողէն կտրուած, վերացական «խենդեր»...Սակայն ժամանակը ցոյց կու տայ 

թէ անոնց շնորհիւ է որ նոր վերելք ու նոր որակ կ'արձանագրէ ազգն ու հայրենիքը: 

ՓԱՌՔ ՈՒ ՊԱՏԻՒ ԱՆՈՆՑ: 

................... 

 

Պահեր կան՝ երբ կ'ուզենք ազատագրուիլ ամէն ինչէ, ամէն տեսակ կաղապարներէ, որոնք 

կը կաշկանդեն մեր ազատութիւնը՝ մտքի կաղապար, հոգիի կաղապար, նոյնիսկ մեր նեղ 

ես-ի կաղապարէն, ուր կուտակուած կ'ապրին մեր ազատ մտածողութիւնը խոչընդոտող 

ի՛նչ, ի՛նչ արգելակներ, ըլլան անոնք նախապաշարումներ, գիրքերէ կամ մեր շրջապատէն 

ստացուած կարծրատիպեր, ընկերութեան պարտադրած ընթացիկ կեղծ բարոյականի 

ընկալումներ, սովորամոլութիւններ...Կրնա՞յ մարդը իսկապէս ապրիլ անկաղապար, ԱԶԱՏ՝ 

միտքով, հոգիով... 

.................. 

Դար ու դարեր կը բարբառինք միաբանութեան մասին, կը դժգոհինք անոր բացակայութենէն 

հայ կեանքին մէջ, եւ կը շարունակենք անմիաբան մնալ զանազան 

պատրուակներով...Մանուկ հասակէն կարծէք մեր դաստիարակութեան մէջ կը մտնէ 

կուսակցական-քաղաքական-ակումբային այլամերժութիւնները, որոնք կը հրահրուին 

օտար ուժերու կողմէ ալ՝ «բաժնէ որ տիրես»-ի քաղաքականութեամբ եւ ՄԵՆՔ, եղեռնահար 

եւ սփիւռքացած ժողովուրդ մը խելքի կու գա՞նք արդեօք, իսկապէս ՄԻԱԲԱՆՈՒԵԼՈՎ, թէ՞ 

կը շարունակենք ակումբ-ակումբ խաղալ, «մեզմէ է-մեզմէ չէ» ըսելով տարանջատուիլ, 

ջլատուիլ ու տկարանալ յուրախութիւն մեր թշնամեաց: 

............................ 

Եթէ ժողովուրդ մը, ազգ մը ճշմարտօրէն կ'ուզէ ԱԶԱՏ ըլլալ, յայնժամ աշխարհի վրայ չկայ 

ոյժ մը, որ արգելք կարենայ ըլլալ անոր ցանկութեան, առաւել եւս՝ վճռակամութեան...Ազգն 

ու ժողովուրդը՝ իրենք կամովին, գիտակցաբար թէ անգիտակցաբար, կուլ կ'երթան 

օտարացման, այլասերման եւ անազատութեան յորձանքին..: Ազգային խոր եւ ճշմարիտ 

ԻՆՔՆԱԳԻՏԱԿՑՈՒԹԻՒՆ եւ ՅԱՆՁՆԱՌՈՒԹԻՒՆ են հարկաւոր մեզի՝ մեր ազատութիւնը 

նուաճելու համար...Այլ գործօնները չեն կրնար վճռորոշ ըլլալ այնքան, որքան մեր 

սեփական հաւաքական գիտակցութիւնը, ոգին, կամքը...Ուրիշները մեղադրելէ առաջ, մենք 

մեզ պիտի քննադատենք, որ կարենանք ուղղել սեփական սխալը եւ յառաջ երթալ... 

....................... 

Խղճիդ պարտքը պիտի կատարես, որքա՛ն ալ անվարձահատոյց ըլլայ աշխատանքդ, որքա՛ն 

ալ անգնահատուած մնաս, որքա՛ն ալ չհասկցուած ըլլաս, որքա՛ն ալ ապերախտութիւն 

գտնես քու ճանապարհիդ վրայ.....քանզի բուն վարձքը պիտի գտնես խղճիդ անդորրին մէջ, 

բարին կատարելուն մէջ, նոյնինքն աշխատանքին մէջ: Միայն թէ հոգեբուխ ըլլայ 

աշխատանքդ, ոչ մէկուն կողմէ պարտադրուած, այլ միայն ու միայն՝ քու սեփական ներքին 

ձայնէն, պատասխանատուութեան եւ պարտաւորութեան ինքնագիտակցութենէն...Սա չէ՞ 

մարդ էակին բուն, ոգիի երջանկութիւնը... 

............................ 

Հոգեւոր-բարոյական-ընկերային, քաղաքակրթական ՃԳՆԱԺԱՄ է ամէնուրեք, տակաւին՝ 

տնտեսական-քաղաքական ալ...: Ո՞ւր հասաւ մեր այս հի՛ն-հի՛ն աշխարհը՝ 

արհեստագիտական սրաթռիչ նուաճումներէն ետք: ՃԳՆԱԺԱՄ է մարդ էակին սրտին մէջ, 

հոգիին մէջ, քանզի ան երբեք չկրցաւ ներդաշնակել իր սիրտը, միտքն ու հոգին մեծն 

բնութեան հետ, անոր անխախտ օրէնքներուն հետ..., գուցէ կարծելով թէ իր գիտական-

արհեստագիտական մտքով՝ պիտի կարենար տիեզերքը նուաճել...: Գոռոզամիտ եւ 

ամբարտաւան իր այս վարքագիծով, ան տակաւ հեռացաւ այն արժէքներէն, որոնք բուն 

նպատակն են իր գոյութեան՝ այս աշխարհիս երեսին, եւ դարձաւ ստրուկը 

ընչաքաղցութեան, մակերեսային հաճոյքներու, բարօր եւ աւելի բարօր ապրելակերպի, 

որոնք սահման չունին, եւ էապէս ոչինչ կու տան ներաշխարհիդ հարստացման, 

գիտակցութեանդ խորացման, մտահորիզոնիդ ընդլայնման...Կ'արժէ՞ կեանք մը ամբողջ 

ապրիլ՝ միայն ապրելու համար, հաճոյքներ եւ բարօրութիւն վայելելու համար միայն եւ 

մնալ էապէս աղքատ հոգիով, միտքով եւ սիրտով... 

................... 

Ճշմարիտ ՄԵԾԵՐԸ խոնարհ կ'ըլլան որպէս ատոք հասկեր, գոռոզութիւնը փոքր մարդոց 

յատկանիշ է յաճախ, որոնք կը կարծեն, թէ փքուելով կարելի է մեծնալ, բարձրանալ, 

փառաւորուիլ....ՈՒՆԱՅՆԱՄՏՈՒԹԻՒՆ է անունդ, ո՛վ մարդ, երբ ժամանակդ եւ համակ ուժդ 

կը մսխես ինքնացուցադրութեամբ, ինքնագովութեամբ եւ մասամբ սոցին....ՄԵԾՈՒԹԻՒՆԸ 

ՈԳԻԻ, ՄՏՔԻ, ՍՐՏԻ կը ճառագայթէ լոյսի նման, նոյնիսկ եթէ անիկա փորձէ թաքնուիլ 

մարդոց խաբուսիկ աչքերէն... 

..................... 

Մարդ էակը՝ աննշա՞ն հիւլէ մը համայն տիեզերքին մէջ....բայց իր ՈԳԻՈՎ կ'ըլլայ ան 

առնչակից, հաղորդակից նոյն այդ տիեզերքի, տիեզերական հզօրութեան հետ, տիեզերքի 

անհունութեան հետ, եւ ԿԸ ՇԱՏՆԱՅ, Կ'ԸՆԴԱՐՁԱԿԻ իր հոգին..., որ չի ճանչնար սահման 

ու պարագիծ, քանզի ան կը կրէ իր մէջ ՄԱՍՆԻԿ մը նոյն այդ տիեզերական 

անհունութենէն... 

................................ 

Ազատութիւն է, երբ մենք մեր սեփական ուժերուն կ'ապաւինինք եւ ո՛չ՝ այլոց... Ազատութիւն 

է, երբ կը միաւորուինք ազգովին ազգային գաղափարի շուրջ եւ դուրսէն՝ Արեւմուտքէն կամ 

Արեւելքէն, Հիւսիսէն թէ Հարաւէն չենք սպասեր մեր փրկութիւնը...Ազատութիւն է, երբ 

վերջապէս կը գիտակցինք եւ կը խորըմբռնենք այն ամէնէն պարզ ճշմարտութիւնը, որ մենք 

ենք ՏԷՐԸ մեր ճակատագրին, եւ ուրիշը չէ որ պիտի գայ մեր գլուխը քերէ, մեր 

տեղ...Ստրկամտութիւն  է էապէս՝ սուտ ու փուճ քարոզչութիւնը կատարել ա՛յս կամ ա՛յն 

բեւեռին...Արդեօ՞ք կ'արժէ ստրկամիտ եւ անազատ ըլլալ յանուն երեսուն խեղճ արծաթի... 

ԵՐԱՆ ԳՈՒՅՈՒՄՃԵԱՆ 

ՔԱՌԵԱԿՆԵՐ 

 

Ցաւս հրկիզուէր ու ճըրագ դառնար, 

Լուսոյ ճաճանչներ բաշխէր աշխարհին, 

Յետոյ աստղ դառնար երկնի ճակատին 

Արտասուքի պէս ցոլար մաքրափայլ... 

....................... 

Մերն են արեւ, լուսին, աստղեր, 

Մերն են ծառեր ու ծաղիկներ, 

Բիւր բարիքներ, աշխարհը լայն, 

Բայց անկշտում մենք կը մնանք... 

....................... 

Խառնաշփոթ աշխարհիս մէջ, 

Ճիշդն ու սխալն են խառնուեր, 

Որ մոլորիս, գլուխ չհանես, 

Սխալը ճիշդ դուն ընկալես: 

....................... 

Գնայուն են աթոռները, 

Դիրքն ու դրամը, սին վայելքը, 

Մնայուն է արժէքն իրաւ, 

Որ կը զանցէ ժամ, ժամանակ: 

....................... 

Սխալն իմս էր որ այս դարուն, 

Անհոգի եւ անխիղճ դարուն, 

Ես միշտ հոգին լոկ փնտռեցի, 

Հոգեծարաւ ես մնացի... 

....................... 

Երբ արժէքներն կը նահանջեն, 

Չարժէքները կու գան հանդէս, 

Աղաղակով որոտաձայն 

Կը բրտացնեն հոգին մարդկանց... 

....................... 

Ես չգիտցայ որ գիրս բորբ 

Պիտի հասնի բիւր սիրտերուն, 

Շող մը բերկրանք, նշոյլ մը լոյս, 

Երազ տանի իր թեւերուն... 

....................... 

Ես չսորվեցայ շողոքորթ ըլլալ, 

Քծնիլ ուժեղին յանուն իմ շահին, 

Սիրտս միշտ գնաց անարդարուածին, 

Անկախ իր դիրքէն, գոյնէն, ցեղէն ալ... 

....................... 

Շատ գարուններ անցան, գացին, 

Անոնցմէ վառ շող մը մնաց, 

Որ ճաճանչէ սրտիս մէջ տաք՝ 

Անմար բերկրանք մը ցնծագին... 

....................... 

Ինձ կը բաւէր կեանք մը բարօր 

Սովորական բարիքներով, 

Ես ընտրեցի Իտէալը մեծ, 

Անհաս ճամբան լուսահեղեղ... 

....................... 

Հայրենիքիս թարմ օդ է պէտք, 

Գարնանային համբոյր է պէտք, 

Որ ամոքէ սիրտերն այրած, 

Նոր յոյս ու լոյս բանայ վաղուան: 

....................... 

Մենք մեր բախտը միշտ կ'անիծենք, 

Մինչդեռ ան մեր ափին մէջ է, 

Թէ ճիշդ ընթացք տանք մենք անոր, 

Մեզ կը տանի լուսէ ճամբով: 

....................... 

Սիրտս շուտ կը զգայ իր չտեսածը, 

Հոտառութեամբ մը անիմանալի, 

Մինչ միտքս կ'ուզէ մտածել, խորհիլ, 

Բացատրել սրտիս տեսողութիւնը: 

....................... 

Կը բարբառեն աղուո՛ր-աղուո՛ր, 

Խրատներ կու տան պսակաւո՛ր, 

Յետոյ կեանքն է իր ուղիով, 

Միտքս սորվի իր տեսածով:  

....................... 

Ապերախտութեան բաժակը լեղի 

Ցմրուր ըմպեցի կեանքիս ընթացքին, 

Բայց խիղճս արթուն ես միշտ պահեցի, 

Անոր հաշուետու եղայ լիովին... 

....................... 

Թէ յանձնուիս կեանքի քմայքին, 

Չմաքառիս կամքով արի, 

Չես ճաշակեր շունչը ազատ 

Վեհ անհունին երկնասլաց... 

....................... 

Երազը ունի լոկ կախման կէտեր, 

Քանզի վերջ չունի մինչ շողը վերջին, 

Կը վարդագունէ իղձեր ու տենչեր 

Եւ միշտ անկատար երանգ մը ունի... 

....................... 

Ըսած-չըսած խօսքերուս մէջ 

Տուայտեցաւ հոգիս անափ, 

Ըսած խօսքս հիւլէ մըն էր, 

Չըսածս՝ տիեզերք մ'անծայր... 

....................... 

Բիւր բարիքներն այս աշխարհի՝ բերքը բերրի հանդ, արտերուն, 

Ոսկի, արծաթ, գանձեր նաշխուն՝ ուրիշներուն դառնան բաժին... 

Թող ինձ մնան սիրտս զգայուն, խիղճս արդար, միտքս արթուն, 

Օճախս շէն ու կենսախինդ.- այդքանը, Տէ՛ր, բաւ է ինծի... 

....................... 

Ես չհասկցայ այս դարի բանը, 

Շահն է գերակայ, մարդը՝ ստրուկը, 

Եւ ոլոր-մոլոր նոյն փառատենչը, 

Արծաթին գերի գրպանահատը... 

....................... 

Միշտ հաւատացինք մեր իրաւունքին, 

Մեր արդարութեան լոյս յաղթանակին, 

Բայց աշխարհն ցաւօք մեզ միշտ յիշեցուց 

Որ ոյժը՛ միայն ծնի իրաւունք: 

....................... 

Շատեր խաւարն անիծեցին դժգոհութեամբ մը ողբալի, 

Ես վառեցի մոմ մը վտիտ եւ դողացի որ չմարի... 

Աստղերուն քով ջահավառեալ, փոքրիկ մոմս հիւլէ մըն էր, 

Իր նշուլած լոյսը, սակայն, հոգւոյս մութը լուսաւորեց... 

....................... 

Կոյր աշխարհ է, բութ աշխարհ է, 

Մարդը՝ յիմար ու անհեթեթ, 

Մահու կենաց վիհին առջեւ, 

Իր նեղ շահին լոկ ծառայէ: 

....................... 

Փառքի համար, դիրքի համար, մի՛ ստորնանար, ո՛վ խեղճ մարդ, 

Փառքն ու դիրքը շուտով կ'անցնին, խիղճիդ հաշիւ դուն պիտ' տաս, 

Իսկ թէ խաբես խիղճդ, հոգիդ, ապերջանիկ դուն կ'ըլլաս, 

 

Թէկուզ ապրիս պալատի մէջ, պերճանքի մէջ յղփացած: 

 

ԵՐԱՆ ԳՈՒՅՈՒՄՃԵԱՆ 

